
ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᔫ ᓴᕕᑲᑖᖅ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᒪᐃ 30, 2023 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ 

ᖃᐃᕐᓂᖅ, ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, 

ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ 

ᓄᑕᕋᖅ, ᑖᓂᐅ ᖃᕝᕕᒃ, ᐊᖓᔪᖅᑳᖅ ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.   

 

>>ᑲᑎᒪᓯᒋᐊᖅᑐᑦ 1:30ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᑉᓗᒃᑯᑦ. 

ᐱᒋᐊᕐᓂᐊᕼᐋᖅᑎᑉᓗᑕ, ᒥᔅᑕ ᓯᒪᐃᓚᒃ 

ᑐᒃᕼᐃᐊᕐᓂᒃᑯᑦ ᐊᖕᒪᐃᔪᓐᓇᖅᑮᑦ? 

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᒪᓕᒐᓕᐅᕐᕕᖕᒧ.  

 

ᐱᒋᐊᓚᐅᓐᖏᓂᓐᓂ ᑲᑎᒪᔾᔪᑎᒃᓴᖅ 2-ᒥ, 

“ᓇᓪᓕᐅᑎᑦᑎᐊᕆᑦ 11-ᓂᒃ ᐅᑭᐅᖃᓕᕋᕕᑦ”  

ᐃᕐᖑᑖᒃ. ᐊᑕᐅᓯᐊᖅᑐᖓ ᐊᖏᕐᕋᖅᓯᒪᓚᐅᖅᓯᒪᒐᒪ  

9-ᓂᒃ ᐅᑭᐅᖅᑖᕐᖓᑦ ᐊᒻᒪᓗ ᑕᐃᒪᓐᖓᓂᑦ  

ᐊᖏᕐᕋᖅᓯᒪᓐᓇᖓ ᓇᓪᓕᐅᑎᒐᐃᒻᒪᑦ. 

ᐅᖃᖃᑦᑕᖅᓯᒪᖕᒪᑦ ᐊᖏᕐᕋᖅᓯᒪᓚᐅᖅᓯᒪᓐᖏᓐᓇᒪ 

ᓇᓪᓕᐅᑎᒐᐃᒻᒪᑦ, ᑭᓯᐊᓂ ᐅᖃᐅᑎᕙᕋ, 

"ᐱᓕᕆᔪᒍᑦ ᑭᒡᒐᖅᑐᖅᖢᑎᑦ," ᖁᕕᐊᓱᑦᑎᐊᖅᐳᖓ.  

 

ᑕᐃᓐᓇ ᐱᖓᓱᓂᒃ ᐅᑭᐅᖃᖅᑎᓪᓗᒍ, ᓴᓇᓚᐅᖅᑐᖅ 

ᐊᓐᓄᕌᓂᒃ ᐅᐊᓴᒐᒃᓴᓄᑦ ᐴᒥᒃ ᐊᒻᒪᓗ 

ᖄᖓᓅᖅᓯᓐᓗᓂ ᐅᖄᓚᐅᑎᓯᐅᑎᓂᑦ ᐊᒻᒪᓗ 

ᐅᖃᓪᓚᖑᐊᓕᖅᑐᓂ ᑕᐃᑲᓂ.  

  

>>ᐃᒡᓚᖅᑐᑦ 

 

ᓇᓪᓕᐅᑎᑦᑎᐊᕆᑦ ᐃᕐᖑᑖᖅ, 11-ᕈᕋᕕᑦ, 

ᐅᓪᓗᖃᑦᑎᐊᕐᓂᐊᖅᐳᑎ. 

 

>>ᐸᑦᑕᑐᖅᑐᑦ 

 

ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 241 - 6(2): 

ᐅᐃᕆᓯᒪᔪᓄᑦ ᖁᐊᖅᓵᖅᓯᒪᔪᓄᓪᓗ 

ᑲᒪᒋᔭᐅᔾᔪᑎᑦ ᓄᓇᕗᒥ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑳ ᐊᒻᒪ ᓄᓇᕗᒻᒥᐅᑦ 

ᑕᐅᑐᒃᑐᑦ. 

 

ᐅᖃᖅᑎᑦᓯᔩ, (ᑐᓵᔨᑎᒎᓕᖅᑐᖅ) ᐅᐃᕆᓯᒪᔪᓄᑦ 

ᐊᒻᒪ ᖁᐋᖅᓵᖅᓯᒪᔪᓄᑦ ᑲᒪᒋᔭᐅᔾᔪᑎᑦ ᓄᓇᕗᒻᒥ 

ᐃᓚᖃᖅᐳᖅ ᓄᓇᕘᒥ ᑲᒪᒋᔭᐅᕝᕕᖕᒥ, ᓄᓇᓕᖕᓂ 

ᑐᓐᖓᕕᓖᑦ ᓄᓇᒧᑦ ᐊᐅᓪᓛᖅᑎᑦᑎᓲᑦ ᐊᒻᒪ 

ᐱᕙᓪᓕᐊᑎᑕᐅᖏᓐᓇᖅᑐᑦ ᐃᓄᐃᑦ 

ᐃᖅᑲᓇᐃᔭᖅᑎᑦ ᐱᔨᑦᑎᕋᕈᓐᓇᖁᓪᓗᒋᑦ 

ᐃᓕᖅᑯᓯᕆᔭᐅᔪᒃᑯᑦ ᓈᒻᒪᒃᑐᓂᒃ ᐊᒻᒪ 

ᐊᒃᑐᐊᓂᖃᖅᑐᓂᒃ ᓄᓇᕗᒻᒥ ᐃᓕᓴᕆᔭᐅᓯᒪᔪᑦ 

ᐅᖃᐅᓯᖅᑕᕆᔭᐅᔪᓄᑦ. 

 

(ᑐᓵᔨᑎᒎᕈᓐᓃᖅᑐᖅ) ᒫᓐᓇ ᓄᓇᕗᑦ 

ᑐᓐᖓᕕᒃᑯᓐᓂᑦ ᐱᓕᕆᖃᑎᖃᖅᖢᑕ ᐊᒻᒪᓗ 

ᐃᓄᓕᕆᔨᑐᖃᒃᑯᓐᓂᒡᓗ, ᑖᒻᓇ ᓄᓇᕗᒻᒥ 

ᒪᒥᕼᐊᕐᕕᐅᓂᐊᖅᑐᖅ ᑕᒫᓂ ᐃᖃᓗᖕᓂ 

ᕼᐊᓇᔭᐅᔪᒃᕼᐊᖅ ᐱᓕᕆᐊᕆᑉᓗᑎᒍᑦ ᑖᒻᓇ 

ᒪᒥᕼᐊᕐᕕᒃᕼᐊᖅ 2025−ᒥ ᐱᐊᓂᒡᕕᔅᓴᖃᖅᖢᓂ. 

 

(ᑐᓵᔨᒃᑰᓕᖅᑐᖅ) ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᖃᑎᖃᖅᓯᒪᕗᑦ ᓄᓇᕗᑦ ᑐᓐᖓᕕᒃᑯᓐᓂ ᐊᒻᒪ 

ᐊᕕᒃᑐᖅᓯᒪᔪᓂ ᖃᓄᐃᓐᖏᑦᑎᐊᖅᑐᓕᕆᓂᕐᒧᑦ 

ᑲᑐᔾᔨᖃᑎᒌᓂᒃ ᐋᖅᑭᒃᓯᖁᓪᓗᒋᑦ 

ᐱᕙᓪᓕᐊᑎᑦᑎᔨᓂᒃ ᐱᓕᕆᐊᒃᓴᖃᖅᑎᑕᐅᔪᓂᒃ 

ᐋᖅᑭᒃᓯᒪᓂᒃᓴᖏᓐᓂᒃ ᐊᒻᒪ ᐱᓕᕆᐊᒃᓴᓂᒃ 

ᐃᓱᒪᓕᐅᕆᓗᑎᒃ ᐊᒃᑐᐊᓂᓕᖕᓂᒃ ᐱᓕᕆᕝᕕᖕᒧᑦ. 

ᐱᓕᕆᖃᑎᒌᒃᑐᑦ ᑲᔪᓯᑎᑦᑎᓯᒪᕗᑦ 

ᐃᓄᖕᓂᒃ ᐊᐱᖅᓱᕐᓂᕐᓂᒃ ᐱᖃᖃᑕᐅᔪᓂᒃ 

ᓄᓇᕘᓕᒫᒥ ᓇᓗᓐᖏᑦᑎᐊᕋᓱᒃᐸᒃᖢᑎᒡᓗ 

ᑕᒪᕐᒥᑦᑎᐊᖅ ᖃᓄᐃᓕᐅᖁᔭᐅᓯᒪᔪᑦ 

ᑐᓐᖓᕕᖃᕋᓗᐊᕐᒪᖔᑕ ᐃᓄᐃᑦ ᖃᐅᔨᒪᓂᖏᓐᓄᑦ. 
 

ᒫᓐᓇᐅᔪᖅ, ᓴᓇᒪᓂᖓ 24-ᓂᒃ ᐃᒡᓕᓕᒃ 

ᐱᔭᕇᖅᑕᐅᓯᒪᓕᖅᑐᖅ ᐊᒻᒪᓗ ᐃᓂᖃᕐᓂᖓ 

ᐃᓚᖃᖅᖢᓂ ᐅᓂᒃᓯᒪᔪᓂᒃ ᐊᒻᒪᓗ ᑲᒪᒋᔭᐅᓂᕐᒧᑦ 

ᐃᑲᔪᖅᑕᐅᔭᕆᐊᓕᖕᓂᒃ, ᐊᒻᒪᓗ ᐊᒥᓱᓂᒃ 

ᐃᓂᐅᔪᓂᒃ ᑲᒪᒋᔭᖃᖅᑐᓂᒃ ᑕᒪᐃᓐᓂᒃ 

ᐋᓐᓂᐊᕐᕕᖕᒥᑦ ᐊᒻᒪᓗ ᐃᓕᖅᑯᓯᒃᑯᑦ 

ᖁᐊᖅᓵᕐᓇᖅᑐᒦᖁᔨᓐᖏᓐᓂᕐᒧᑦ. ᑕᒪᒃᑯᐊ ᐃᓃᑦ 

ᐃᓚᖃᖅᐳᑦ ᓄᓇᒦᓪᓗᑎᒃ ᐱᓕᕆᖃᑎᒌᖕᓂᕐᓂᒃ, 

ᓴᓇᓐᖑᐊᕐᓂᕐᒧᑦ ᓴᓇᓗᒃᐸᖕᓂᕐᒧᓪᓗ ᐃᒡᓗᕈᓯᕐᒥᒃ, 

ᐃᓕᖅᑯᓯᑐᖃᒃᑯᑦ ᓂᕿᓕᕆᕝᕕᖕᒥᒃ, 

ᖃᔅᓯᑲᓪᓚᖕᓄᓪᓗ ᐃᓄᑐᐃᓐᓇᓄᑦ 

ᐱᓕᕆᖃᑎᒌᒃᑐᓄᓪᓗ ᐃᓅᓯᓕᕆᕙᖕᓂᕐᒧᑦ 

ᐃᓂᒋᔭᐅᕙᒃᑐᓂᒃ. 
 

ᐱᓕᕆᐊᒃᓴᖅ ᐊᒃᓱᕈᕐᓇᖅᑐᖅᓯᐅᖃᑦᑕᖅᓯᒪᖕᒪᑦ 

ᑭᓱᑐᐃᓐᓇᑦ ᐊᑭᑦᑐᖅᐸᓪᓕᐊᓂᖏᓐᓄᑦ ᐊᒻᒪ 

ᑭᓱᑐᐃᓐᓇᐃᑦ ᐊᑭᑦᑐᖅᐸᓪᓕᐊᓂᖏᓐᓄᑦ. 

ᐱᓕᕆᖃᑎᖃᖅᑐᒍᑦ ᒐᕙᒪᑐᖃᒃᑯᓐᓂ 

ᐱᓕᕆᖃᑎᑦᑎᓐᓂᒃ ᐱᑎᓪᓗᒋᑦ ᑮᓇᐅᔭᖃᖅᑎᑕᐅᔾᔪᑎᑦ 

ᐱᑕᖃᓐᖏᓐᓂᖏᑦ ᐱᖁᓪᓗᒍ ᐱᓕᕆᐊᒃᓴᖅ 

ᑲᔪᓯᖁᓪᓗᒍ ᓴᓇᔭᐅᓂᕐᒧᑦ. ᑭᒃᑯᓕᒫᓄᑦ 

ᐊᑭᑦᑐᕋᐅᑎᓂᒃᑯᑦ ᑲᔪᓯᔪᖅ ᐅᓪᓗᒥ ᐅᖃᓪᓚᒃᑎᓪᓗᖓ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕇᓐᓇᕐᓂᐊᖅᐳᑦ 

ᐱᓕᕆᔨᐅᖃᑎᑦᑎᓐᓂ ᑖᓐᓇ ᐱᒻᒪᕆᐅᔪᖅ ᐱᓕᕆᐊᖅ 

ᓯᕗᒻᒧᐊᒃᐸᓪᓕᐊᖏᓐᓇᖁᓪᓗᒍ, ᓈᒻᒪᖕᓂᖅᓴᐅᖁᓪᓗᒍ 

ᐅᐃᕆᓯᒪᔪᓄᑦ ᐊᒻᒪ ᖁᐋᖅᓵᖅᓯᒪᔪᓄᑦ 

ᑲᒪᒋᔭᐅᔾᔪᑎᓄᑦ ᐱᔭᐅᒋᐊᓕᖕᓄᑦ ᓄᓇᕗᒥᐅᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑦᑐᓕᕆᔨᒃᑯᑦ 

ᑯᐊᐳᕇᓴᖓᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 
 

ᐊᖓᔪᖅᑳᑉ ᐅᖃᐅᓯᖓ 242 - 6(2): 

ᐊᖏᖅᑕᐅᓂᖏᑦ ᑎᓴᒪᑦ 

ᐃᓕᓐᓂᐊᖅᐸᓪᓕᐊᔪᑦ ᑭᖑᕝᕖᔪᒃᓴᑦ 

(ᐊᕿᐊᕈᖅ, ᐸ) 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ,  

ᐅᖃᖅᑎᑦᑎᔩ. ᐅᓐᓄᓴᒃᑰᖅᐸᒃᑲ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᓄᓇᕗᒻᒥᐅᑕᐃᑦᑕᐅᖅ 

ᓈᓚᒃᑐᑦ. 
 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᖁᕕᐊᓱᒃᐳᑦ 

ᑐᓴᖅᑎᑦᑎᔪᓐᓇᕐᒪᑕ ᐊᖏᖅᑕᐅᓂᖏᓐᓂᒃ ᑎᓴᒪᑦ 

ᐃᖅᑲᓇᐃᔭᐃᓐᓇᕐᓂᐊᓕᕐᓗᑎᒃ 

ᐃᖅᑲᓇᐃᔮᖅᑖᕋᓱᐊᖅᑐᑦ ᑖᒃᑯᓇᓂ ᑲᑐᔾᔨᖃᑎᒌᒡᕕᖕᒥ. 

ᑕᒪᓐᓇ ᐅᔾᔨᕐᓇᖅᑐᒻᒪᕆᐅᕗᖅ ᓈᒻᒪᖅᑰᑦᑎᓪᓗᓂᓗ 

ᐱᓕᕆᐊᖑᕙᓪᓕᐊᕗᖅ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ 

ᐊᖏᖃᑎᒌᒃᑎᑦᑎᓇᓱᒃᑎᓄᑦ 

ᐋᖅᑭᒃᓯᒪᓕᖅᑎᑕᐅᓚᐅᖅᑎᓪᓗᒍ ᒫᑦᓯ 25, 2023−ᒥ. 

ᑕᑯᒃᓴᐅᑎᑦᑎᕗᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐊᖏᖅᓯᒪᓂᖏᓐᓂᒃ ᐃᑲᔪᖅᑐᐃᔪᒪᓪᓗᑎᒃ ᐃᓄᖕᓂᒃ 

ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᒥᒃ 

ᐅᓄᖅᓯᒋᐊᕐᓗᒋᓪᓗ ᐃᓄᐃᑦ ᐃᖅᑲᓇᐃᔭᖅᑎᑦ 

ᑯᐊᐳᕇᓴᒃᑯᓐᓂ. 
 

ᑖᒃᑯᐊ ᐃᓕᓐᓂᐊᖅᐸᓪᓕᐊᓗᓂ ᐃᖅᑲᓇᐃᔮᖅᑖᕐᓂᕐᒧᑦ 

ᐃᖅᑲᓇᐃᔮᑦ ᐊᑐᐃᓐᓇᐅᑎᑦᓯᓂᐊᖅᑐᑦ ᐱᒻᒪᕆᐅᔪᓂᑦ 

ᐃᓕᓐᓂᐊᑎᑦᓯᓂᕐᒥᑦ ᖃᐅᔨᒪᓂᖃᕐᓂᕐᒥᓪᓗ 

ᑭᒃᑯᑐᐃᓐᓇᕐᓄᑦ ᐱᔪᒪᓂᖃᖅᑐᓄᑦ ᖁᕕᐊᓇᖅᑐᒥᑦ 

ᐃᖅᑲᓇᐃᔮᖃᕐᓂᕐᒥᑦ ᐆᒻᒪᖅᑯᑎᓕᕆᓂᕐᒧᑦ. ᑕᒪᕐᒥᒃ 

ᑎᓴᒪᑦ ᐃᖅᑲᓇᐃᔮᒃᓴᑦ ᐊᔪᓐᖏᔾᔪᑎᓕᖕᓂᒃ 

ᓴᓇᔨᖃᕐᓂᐊᖅᑐᑦ ᐃᓕᓐᓂᐊᖅᑎᑦᑎᔨᖃᕐᓗᑎᒃ. ᑖᒃᑯᐊ 

ᐃᓕᓐᓂᐊᖅᐸᓪᓕᐊᓗᓂ ᐃᖅᑲᓇᐃᔮᖅᑖᕐᓂᕐᒧᑦ 

ᐃᓕᓐᓂᐊᕐᓂᖅ ᐱᕕᖃᕐᓂᐅᔪᑦ 

ᐊᑐᐃᓐᓇᐅᑎᑦᓯᑐᐃᓐᓇᓚᖓᖏᑦᑐᑦ ᐱᒻᒪᕆᐅᔪᓂᑦ 

ᐃᓕᓐᓂᐊᑎᑦᓯᓂᕐᒥᑦ ᖃᐅᔨᒪᓂᖃᕐᓂᕐᒥᓪᓗ 

ᐃᒻᒥᑰᖅᑐᓄᑦ ᐊᑎᓕᐅᖅᑕᐅᓯᒪᔪᓄᑦ ᑭᓯᐊᓂ 

ᐃᑲᔪᕐᓂᐊᖅᑐᖅ ᐱᕈᖅᐸᓪᓕᐊᓂᕐᒥᑦ 

ᑲᔪᓯᓂᖃᑦᓯᐊᕐᓂᕐᒥᓪᓗ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᑦ 

ᑎᒥᖁᑖᓂᑦ ᑯᐊᐳᕇᓴᐅᓗᓂ ᐱᓯᒪᑦᓯᓂᕐᒥᑦ 

ᐊᑯᓂᐅᔪᒧᑦ ᑲᑐᔾᔨᖃᑎᒌᓄᑦ ᖃᐅᔨᒪᓂᕐᒥᑦ 

ᒥᑭᓪᓕᕚᓪᓕᑎᑦᓯᓂᕐᒥᓪᓗ ᑕᑎᖃᕐᓂᕐᒥᑦ ᖃᓪᓗᓈᓂᑦ 

ᐃᖅᑲᓇᐃᔭᖅᑎᓂᑦ.  
 

ᐊᕐᕌᒎᓵᖅᑐᓂ ᑕᓪᓕᒪᓂ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑎᒥᖁᑖ ᓴᓐᖏᒃᑎᒋᐊᖅᑎᑦᑎᓯᒪᕗᑦ ᑐᓐᖓᕕᒋᔭᐅᔪᓄᑦ 

ᐱᓕᕆᐊᕆᔭᒥᓄᑦ, ᓲᕐᓗ ᐃᖅᑲᓇᐃᔭᖅᑎᐅᓂᕐᒧᑦ 

ᐱᕙᓪᓕᐊᑎᑕᐅᓂᕐᒧᑦ ᐱᕙᒌᔭᖅᑕᐅᓯᒪᔪᒥᒃ, ᐊᐅᔭᒃᑯᑦ 

ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᑎᕙᖕᓂᕐᒧᑦ 

ᐱᓕᕆᐊᖑᕙᒃᑐᒥᒃ, ᐃᖅᑲᓇᐃᔭᖅᑎᕈᖅᓴᓂᕐᒧᓪᓗ 

ᐱᓕᕆᐊᖑᕙᒃᑐᒥᒃ, ᓴᖅᑭᔮᓕᖅᑎᑦᑎᔪᒪᓪᓗᑎᒃ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐱᓕᕆᐊᖑᕙᒃᑐᒧᑦ 

ᑐᕌᕆᔭᒥᓄᑦ. ᐃᓚᒃᑲᓐᓂᖓ ᑖᒃᑯᐊ ᑎᓴᒪᑦ 

ᐃᓕᓐᓂᐊᖅᐸᓪᓕᐊᓗᓂ ᐃᖅᑲᓇᐃᔮᖅᑖᕐᓂᕐᒧᑦ 

ᐃᓕᓐᓂᐊᕐᓂᖅ ᐱᑎᑦᑎᔪᖅ ᐃᓄᖕᓂᒃ 

ᐊᒥᓱᕈᕆᐊᖅᑐᓂᒃ ᐱᕕᒃᓴᓂᑦ ᓇᓗᓇᐃᒃᑯᑕᖅᑖᕐᓗᑎᒃ 

ᓴᓈᖅᑖᕈᓐᓇᖅᓯᓗᑎᒃ ᓴᓈᖅᑖᕈᓐᓇᖅᓯᓗᑎᒃ ᓄᓇᕗᒻᒥ. 
 

ᑯᐊᐳᕇᓴᒃᑯᑦ ᓂᕆᐅᒃᐳᑦ 

ᐊᖏᒡᓕᒋᐊᖅᑕᐅᖏᓐᓇᕐᓂᐊᕐᓂᖓᓂᒃ 

ᐃᓕᓐᓂᐊᖅᐸᓪᓕᐊᓗᓂ ᐃᖅᑲᓇᐃᔮᖅᑖᕐᓂᕐᒧᑦ 

ᐃᓕᓐᓂᐊᕐᓂᖅ ᓯᕗᓂᒃᓴᑦᑎᓐᓂ. ᖁᓪᓕᒃᑯᑦ 

ᐆᒻᒪᖅᑯᑎᓕᕆᔨᖏᑦᑕ ᑎᒥᖁᑖ ᐱᒃᑯᓕᔪᑦ 

ᐱᓇᔪᐃᓐᓇᕐᓂᕐᒥᓂᒃ ᐱᕈᖅᐸᓪᓕᐊᑎᑦᑎᓗᑎᒃ 

ᐊᔾᔨᒌᖏᑦᑐᓂᒃ ᐃᓚᐅᑎᑦᑎᔪᓂᒃᓗ  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖅᑎᓂᒃ ᐊᔾᔨᖃᖅᑐᓂᒃ ᓄᓇᓕᖕᓂ 

ᐱᔨᑦᑎᕋᖅᑕᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᑉ ᐅᖃᐅᓯᖓ 243 - 6(2): ᑲᓇᑕ-

ᓄᓇᕗᑦ ᐊᖏᕈᑎ ᐅᐃᕖᑎᑐᑦ 

ᐱᔨᑦᑎᕋᕐᓂᕐᒧᑦ ᐊᒻᒪᓗ ᐃᓄᒃᑐᑦ 

ᐅᖃᐅᓯᖓᓄᑦ - ᓄᑖᓐᖑᕆᐊᖅᑕᐅᔪᖅ 

(ᒍᕌᔅ) 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. ᐅᓐᓄᒃᓴᒃᑯᑦ ᐃᓘᓐᓇᓯ 

ᐅᕙᓂ ᒪᓕᒐᓕᐅᕐᕕᒦᑦᑐᑦ ᐅᓪᓗᒥ, ᐅᖃᖅᑏ, ᐊᒻᒪᓗ  

ᓄᓇᕗᒥᐅᓪᓗ ᑕᐃᒃᑯᐊ ᑕᑯᓐᓇᖅᑐᑦ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ 

ᒪᓕᒐᓕᐅᖅᑎᐅᖃᑎᒃᑲ ᑐᓴᖅᑎᑦᑐᒪᓪᓗᒋᑦ 

ᓄᑖᓐᖑᕆᐊᖅᓯᒪᔪᒥᒃ ᑲᓇᑕᒥ−ᓄᓇᕗᒻᒥ 

ᐊᖏᖃᑎᒌᒍᑎᒥᒃ ᐅᐃᕖᑐᑦ ᐅᖃᐅᓯᖓᓄᑦ 

ᐱᔨᑦᑎᕋᐅᑎᓄᑦ ᐊᒻᒪ ᐃᓄᒃᑐᑦ ᐅᖃᐅᓯᖓᓄᑦ.  

 

ᐅᖃᖅᑎᑦᑎᔩ, ᒐᕙᒪᕗᑦ ᐊᑎᓕᐅᓚᐅᖅᑐᑦ 

ᐊᕐᕌᒎᖕᓄᑦ−ᒪᕐᕉᖕᓄᑦ ᐊᖏᕈᑎᒥᑦ ᐃᓄᒃᑐᑦ 

ᐅᐃᕖᑐᓪᓗ ᑮᓇᐅᔭᒃᓴᓂᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 

2022-2024−ᒧᑦ. ᐃᓕᖅᑯᓯᓕᕆᔨᒃᑯᑦ 

ᑮᓇᐅᔭᖅᑖᕐᓂᐊᖅᑐᑦ $9.58-ᒥᓕᐊᓐᓂ, ᑖᒃᑯᓇᓐᖓᑦ 

$5.1-ᒥᓕᐊᓐ ᐃᓄᒃᑐᑦ ᐅᖃᐅᓯᕐᒧᑦ 

ᐱᔨᑦᑎᕈᑎᓅᖓᓂᐊᖅᑐᑦ ᐊᒻᒪᓗ $4.48-ᒥᓕᐊᓐ 

ᐅᐃᕖᑐᑦ ᐅᖃᐅᓯᖓᓐᓄᑦ ᐱᔨᑦᑎᕈᑎᓅᖓᓗᑎᑦ. 

 

ᐅᖃᖅᑏ, ᑖᒃᑯᐊ ᑮᓇᐅᔭᖅᑖᕈᓯᐊᑦ 

ᐱᔭᕆᐊᖃᓪᓚᕆᑦᑕᕗᑦ ᐃᓄᒃᑐᑦ ᐅᖃᐅᓯᖅ 

ᐊᑐᖅᑕᐅᖃᑦᑕᐃᓐᓇᖁᓪᓗᒍ ᐃᓕᓐᓂᐊᖅᑕᐅᓂ, 

ᐅᖃᐅᓯᖅᑕᕆᔭᐅᓗᓂ ᐃᖅᑲᓇᐃᔭᕐᕕᖕᒥ, 

ᐱᔨᑦᑎᕈᑕᐅᓗᓂ ᐅᖃᐅᓯᖅ ᐊᑐᕐᓗᒍ ᐊᒻᒪᓗ ᑖᓐᓇ 

ᐃᑲᔪᖅᓱᑕᐅᖁᓪᓗᒋᑦ ᓴᖅᑭᑎᑦᑎᑲᓐᓂᕋᓱᐊᕐᓂᕐᒧᑦ 

ᐱᓕᕆᐊᖑᔪᑦ. ᖃᓄᖅᑑᕐᓂᖅ ᐊᒻᒪᓗ 

ᕼᐊᕙᖃᑎᒌᓐᓂᖅ ᒐᕙᒪᑐᖃᒃᑯᑎᒍᑦ, ᒐᕙᒪᕗᑦ 

ᑕᑯᔅᓴᐅᑎᑦᑎᓯᒪᔪᑦ ᐊᖏᖅᓯᒪᓂᕐᒥᓂᒃ 

ᑲᔪᓯᑎᑦᓯᓂᕐᒧᑦ ᓯᕗᓪᓕᐅᑎᒍᒪᔭᖏᓐᓂᒃ ᑲᑐᔾᔨᓗᑕ 

ᐱᓕᕆᐊᔅᓴᖏᓐᓂᒃ.  

 

ᐅᖃᖅᑎᑦᑎᔩ, ᐱᕙᒌᔭᖅᐸᓪᓕᐊᑎᓪᓗᑕ 

ᐋᔩᖃᑎᒌᖕᓂᕐᒧᑦ ᑭᖑᓪᓕᕐᒧᑦ ᐊᖏᕈᑎᒧᑦ, 

ᑭᒡᒐᖅᑐᐃᓂᐊᖅᐳᖓ ᒐᕙᒪᑦᑎᓐᓂᒃ 

ᓄᓇᕗᒻᒥᐅᓂᒡᓗ ᐊᑯᓂᐅᓂᖅᓴᒧᑦ 

ᐊᖏᖃᑎᒌᖕᓂᕐᒧᑦ ᐊᖏᒡᓕᒋᐊᕐᓗᒋᓪᓗ ᐃᓄᒃᑐᑦ 

ᑮᓇᐅᔭᖃᖅᑎᑕᐅᓃᑦ ᐱᖁᓪᓗᒍ 

ᑲᔪᓯᔪᓐᓇᕐᓂᑦᑎᓐᓂᒃ ᐱᓇᔪᖕᓂᑦᑎᓐᓂᒃ 

ᐆᒻᒪᖅᑎᒃᑲᓐᓂᕐᓗᒍ ᐅᖃᐅᓯᕗᑦ ᓴᓐᖏᒃᑎᒋᐊᕐᓗᒍᓗ 

ᑐᓐᖓᕕᐅᔪᑦ ᐊᐅᓚᑦᑎᐊᖅᑐᓄᑦ ᒪᕐᕉᖕᓂᒃ 

ᐅᖃᐅᓯᓕᖕᓄᑦ ᐃᓅᖃᑎᒌᓄᑦ. ᖁᐊᓇ, 

ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᔅᑕ ᑕᐃᕕᑎ ᐊᕿᐊᕈᖅ. 
 

ᐊᖓᔪᖅᑳᑉ ᐅᖃᐅᓯᖓ 244 - 6(2): 

ᖁᕐᓗᖅᑑᒥ ᒥᖅᓱᕐᓂᕐᒧᑦ ᐃᓕᓐᓂᐊᓯᓐᓈᑦ 

ᑲᑎᒪᑎᑦᑎᓂᖅ (ᐊᕿᐊᕈᖅ, ᑕ) 
 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. ᐅᖃᖅᑎᑦᑎᔩ, ᐅᓪᓗᒥ 

ᓇᖏᖅᓯᔪᖓ ᑐᓴᖅᑎᑦᓯᒋᐊᕈᒪᓪᓗᖓ ᖁᕐᓗᖅᑑᒥ 

ᒥᖅᓱᕐᓂᕐᒧᑦ ᐃᓕᓐᓂᐊᓯᓐᓈᑦ 

ᑲᑎᒪᑎᑕᐅᓚᐅᕐᓂᖏᓐᓂᒃ. ᑖᓐᓇ 

ᐱᒋᐊᖅᑎᑕᐅᒍᓐᓇᓚᕿᓯᒪᔪᖅ 

ᑮᓇᐅᔭᖃᖅᑎᑕᐅᓪᓗᓂ ᓄᓇᓕᓐᓂ 

ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒧᑦ ᐱᓕᕆᐊᑎᒍᑦ. 

ᖁᕐᓗᖅᑑᒥ ᕼᐊᒻᓚᒃᑯᖏᑦ $17,120.00-ᑖᓚᐅᖅᑐᑦ 

ᐊᑭᖏᓐᓄᑦ ᒥᖅᓱᕋᑦᓴᐃᑦ ᐱᖅᑯᓯᑐᖃᖅᑎᒍᑦ 

ᐊᑎᒋᓕᐅᕈᑎᑦᓴᓂᒃ ᐋᖅᑭᑦᓱᖅᑕᐅᓂᖓᓄᓪᓗ 

ᒥᖅᓱᕐᓂᕐᒧᑦ ᐃᓕᓐᓂᐊᓯᓐᓈᑦ ᑲᑎᒪᑎᑦᓯᓂᕐᒧᑦ. 
 

ᐃᓕᓐᓂᐊᓯᓐᓈᑦ ᑲᑎᒪᑎᑕᐅᑎᓪᓗᒋᑦ, 

ᐃᖅᑲᓇᐃᔭᖅᑎᑦᓯᒍᓐᓇᖅᓯᓚᐅᖅᑐᒍᑦ 16-ᓂᒃ 

ᓄᓇᖓᓐᓂ ᒥᖅᓱᖅᑎᓂᒃ 

ᐊᑎᒋᓕᐅᖅᑎᑕᐅᓂᐊᖅᑐᓂᒃ ᐱᓇᓱᐊᕈᓰᓐᓂᒃ 

ᒪᕐᕉᓐᓂᒃ ᐊᕝᕙᖓᓂᓪᓗ. 60 ᐊᑎᒌᑦ 

ᓴᓇᔭᐅᓚᐅᖅᑐᑦ ᓱᕈᓯᕐᓅᖅᑲᖅᑕᐅᓪᓗᑎᒃ ᓄᓇᕗᒻᒥ 

ᐱᔭᕆᐊᖃᓪᓚᕆᑦᑐᓄᑦ. ᐅᑭᐅᓕᓐᓂᒃ 

ᐃᓕᓐᓂᐊᓕᓵᕐᓂᐅᓴᔪᓄᑦ ᐃᓕᓐᓂᐊᕐᓂᓖᑦ 6-ᒧᑦ. 
 

ᐅᖃᖅᑎᑦᑎᔩ, ᒥᖅᓱᕐᓂᕐᒧᑦ ᐃᓕᓐᓂᐊᓯᓐᓈᑦ 

ᑲᑎᒪᑎᑦᓯᓂᖅ ᐱᖃᓐᓇᕇᓕᖅᑎᑦᓯᒍᑕᐅᓚᐅᖅᑐᖅ 

ᐃᓚᐅᖃᑕᐅᔪᓄᑦ ᒥᖅᓱᖅᑎᓄᑦ. ᑐᓴᕈᒥᓇᖅᑐᓂᒃ 

ᑐᓴᖅᓯᒪᔪᒍᑦ ᓄᓇᓕᖓᓐᓂᒃ, 

ᓇᓗᓇᐃᖅᓯᓯᒪᓕᖅᑐᑎᒃ ᑕᒪᓐᓇ 

ᐱᒋᐊᖅᑎᑕᐅᓯᒪᔪᖅ ᐅᑎᖅᑎᑕᐅᖃᑦᑕᖁᔭᐅᓪᓗᓂ 

ᐊᕐᕌᒍᑕᒫᑦ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2970 

ᐊᕐᓇᐃᑦ ᐱᓕᕆᖃᑎᒌᑦᑐᑦ ᑖᔅᓱᒥᖓᓴᐃᓐᓇᖅ 

ᑐᕌᒐᖃᖅᑐᑎᒃ 

ᓇᓗᖅᑯᑎᓐᖏᓂᖅᓴᐅᓕᕈᑕᐅᓚᐅᖅᑐᖅ 

ᑕᐅᖅᓰᖃᑦᑕᕈᑕᐅᓪᓗᓂᓗ ᐃᓱᒪᒋᔭᖏᓐᓂᒃ. 

ᒥᖅᓱᖅᑏᑦ ᐆᑦᑐᑎᓕᐅᖃᑦᑕᓚᐅᖅᑐᑦ, 

ᖃᐅᔨᒪᔭᒥᓐᓂᒃ ᑕᐅᖅᓰᒍᑎᖃᖅᐸᑦᑐᑎᒃ ᓄᑖᓂᓪᓗ 

ᐱᔪᓐᓇᕐᓂᖅᑖᖅᑐᒻᒪᕆᐅᓪᓗᑎᒃ, ᐱᕚᓪᓕᕈᑕᐅᓪᓗᓂ 

ᐃᖅᑲᓇᐃᔮᖅᑖᕈᓐᓇᕐᓂᖏᓐᓂᒃ 

ᓴᖅᑭᔮᖅᑎᑦᑎᒍᑕᐅᓪᓗᓂᓗ 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. 
 

ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃ ᐅᖃᐅᓯᖏᑦ. 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  
 

ᐊᖓᔪᖅᑳᑉ ᐅᖃᐅᓯᖓ 245 - 6(2): ᑲᓇᑕᒥ 

ᓈᓚᐅᑎᒃᑯᑦ-ᑕᓚᕖᓴᒃᑯᑦ 

ᐅᖄᓚᐅᓯᕆᔨᒃᑯᓪᓗ ᑲᑎᒪᔨᖏᑦ 

ᖃᕋᓴᐅᔭᒃᑯᑦ ᑮᓇᐅᔭᖅᑖᕈᓯᐊᓄᑦ ᐱᓇᔫᑎᑦ 

(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᖃᑦᑎᐊᕆᔅᓯ 

ᓄᓇᕗᒻᒥᐅᑦ, ᒪᓕᒐᓕᐅᖅᑎᐅᖃᑎᒃᑲᓗ.  
 

ᐅᖃᖅᑎᑦᑎᔩ, ᑲᓇᑕᒥ 

ᓈᓚᐅᑎᓕᕆᔩᑦ−ᑕᓚᕖᓴᓕᕆᔨᒃᑯᑦ ᐊᒻᒪ 

ᑐᓴᐅᒪᔪᓕᕆᔨᒃᑯᑦ ᑲᑎᒪᔨᖏᑦ ᐃᓛᒃᑰᖅᖢᑎᒃ 

ᐃᓄᖕᓄᑦ ᐱᔪᓐᓇᕐᓂᖃᖅᐳᑦ ᓴᖅᑭᑦᑎᔪᓐᓇᖅᖢᑎᒃ 

ᐊᑐᓕᖅᑎᑦᑎᕙᒃᖢᑎᒡᓗ ᒪᓕᒋᐊᓕᖕᓂᒃ 

ᐊᐅᓚᑦᑎᔾᔪᑕᐅᔪᓂᒃ ᑲᓇᑕᒥ ᓈᓚᐅᑎᒃᑯᑦ, 

ᑕᓚᕖᓴᒃᑯᑦ, ᐊᒻᒪ ᑐᓴᐅᒪᔪᓕᕆᔾᔪᑎᒃᑯᑦ. 

ᑲᓇᑕᒥᐅᑕᐅᓪᓗᑕ, ᑕᑎᖃᖅᐳᒍᑦ ᑲᓇᑕᒥ 

ᓈᓚᐅᑎᒃᑯᑦ−ᑕᓚᕖᓴᒃᑯᑦ ᐅᖄᓚᐅᓯᕆᔨᒃᑯᓪᓗ 

ᑲᑎᒪᔨᖏᑦ ᐋᖅᑭᒃᓯᖁᓪᓗᑕ ᐊᑐᐊᒐᒃᓴᓂᒃ, 

ᒪᓕᒋᐊᓕᖕᓂᒃ, ᖃᐅᔨᒪᔾᔪᑎᒃᓴᓂᒃ ᐊᒻᒪ 

ᐱᕙᓪᓕᐊᑎᑦᑎᔾᔪᑎᒃᓴᓂᒃ ᐱᓕᕆᐊᓂᒃ 

ᖃᐅᔨᒪᔭᐅᖁᓪᓗᒋᑦ ᐊᑭᑐᓗᐊᓐᖏᑦᑐᑦ 

ᐃᓯᕈᓐᓇᕐᓗᑎᒃ ᐱᔭᕆᐊᖃᖅᑐᓄᑦ 

ᖃᕆᑕᐅᔭᓕᕆᔪᓐᓇᐅᑎᓄᑦ ᑲᓇᑕᒥᐅᓕᒫᓄᑦ. 
 

ᐅᖃᖅᑎᑦᑎᔩ, ᑲᓇᑕᒥ ᓈᓚᐅᑎᒃᑯᑦ−ᑕᓚᕖᓴᒃᑯᑦ 

ᐅᖄᓚᐅᓯᕆᔨᒃᑯᓪᓗ ᑲᑎᒪᔨᖏᑦ ᓴᖅᑭᑦᑎᓯᒪᓕᖅᑐᑦ 

ᖃᕆᑕᐅᔭᓕᕆᔪᓐᓇᐅᑎᓄᑦ ᑮᓇᐅᔭᓂᒃ, 750 

ᒥᓕᐊᓐᓂᒃ ᑮᓇᐅᔭᓂᒃ ᐊᑐᐃᓐᓇᐅᑎᑦᑎᓪᓗᑎᒃ 

ᓯᕗᓪᓕᕐᓄᑦ ᐊᕐᕌᒍᓄᑦ ᑕᓪᓕᒪᓄᑦ 

ᐱᐅᓯᒋᐊᕈᑎᒃᓴᓂᒃ ᐃᑭᐊᖅᑭᕕᓕᕆᔾᔪᑎᓄᑦ ᐊᒻᒪ 

ᑲᑉᐳᔾᔭᖅᑐᓅᓐᖏᑦᑐᓄᑦ ᐱᔨᑦᑎᕋᐅᑎᓄᑦ 

ᑲᓇᑕᓕᒫᒥ. ᑐᕌᕆᔭᐅᔪᖅ 

ᓴᖅᑭᔮᓕᖅᑎᑦᑎᔪᒪᓂᐅᕗᖅ 100%−ᒥᒃ 

ᐃᑭᐊᖅᑭᕕᒃᑰᕈᓐᓇᐅᑎᒥᒃ ᐊᑐᕈᓐᓇᕐᓂᕐᒥᒃ 

ᑲᓇᑕᓕᒫᒥ 2030−ᒥ ᕿᓚᒻᒥᐅᓂᖅᓴᕐᓘᓐᓃᑦ, 

ᓱᒃᑲᓕᓂᖃᕐᓗᑎᒃ 50/10 Mbps−ᓂᒃ 

ᐃᓱᖃᓐᖏᑦᑐᓂᒡᓗ ᑎᑎᕋᖅᓯᒪᔪᓂᒃ 

ᐊᑐᖅᑕᐅᖔᓕᕈᓐᓇᖅᑐᓂᒃ. 

 

ᐅᖃᖅᑎᑦᑎᔩ, 2022−ᖑᑎᓪᓗᒍ ᑲᓇᑕᒥ 

ᓈᓚᐅᑎᒃᑯᑦ−ᑕᓚᕖᓴᒃᑯᑦ ᐅᖄᓚᐅᓯᕆᔨᒃᑯᓪᓗ 

ᑲᑎᒪᔨᖏᑦ ᓴᖅᑭᑎᑦᑎᓚᐅᖅᐳᑦ ᐱᖓᔪᖓᓐᓂᒃ 

ᐱᓇᔪᒍᑕᐅᔪᓂᒃ ᐃᑭᐊᖅᑭᕕᒃᑰᕈᓐᓇᐅᑎᓄᑦ 

ᑮᓇᐅᔭᖁᑎᒋᔭᐅᔪᓄᑦ, ᐱᑐᐃᓐᓇᐅᓐᖏᑦᑐᒃᑯᑦ 

ᐃᓱᒪᒃᓴᖅᓯᐅᕈᑕᐅᓪᓗᑎᒃ ᐱᓕᕆᐊᖑᔪᓄᑦ 

ᐱᔪᒪᔪᓄᑦ ᐱᐅᓯᒋᐊᖅᑎᑦᑎᔪᒪᓪᓗᑎᒃ 

ᐃᑭᐊᖅᑭᕕᒃᑰᕈᓐᓇᐅᑎᓄᑦ 

ᐱᔨᑦᑎᕋᕐᓂᕆᔭᐅᕙᒃᑐᓂᒃ ᓄᓇᖃᖅᑳᖅᑐᓂ 

ᐊᒻᒪᓗ/ᐅᕝᕙᓘᓐᓃᑦ ᐃᓕᓴᕆᔭᐅᓯᒪᔪᓂᒃ 

ᐅᖃᐅᓯᕐᓄᑦ ᐃᓄᑭᓐᓂᖅᓴᓂᒃ ᓄᓇᓕᖕᓂ. ᓄᓇᕗᑦ 

ᒐᕙᒪᒃᑯᑦ ᑮᓇᐅᔭᓂᒃ ᐱᔪᓐᓇᖅᑎᑕᐅᕗᑦ 

ᐃᖏᕐᕋᔪᓕᕆᔨᒃᑯᑦ ᐱᓕᕆᐊᖏᓐᓄᑦ 

ᑐᓂᓯᓯᒪᓪᓗᑎᒡᓗ ᒪᕐᕉᖕᓂᒃ ᐱᓇᔫᑏᖕᓂᒃ:  

 

• ᑲᑎᑦᑐᖅ ᐊᓕᒎᔭᖅ ᐱᓕᕆᐊᖅ (ᓄᓇᕗᑦ 

ᒐᕙᒪᒃᑯᑦ #1 ᓯᕗᓪᓕᐅᑎᔪᒪᔭᖓ 

ᐱᓕᕆᐊᒃᓴᒧᑦ ᐱᓇᔫᑎ − ᐃᖃᓗᐃᑦ, ᒥᐅᓪᑕᓐ, 

ᓂᐅᕙᐅᓐᓛᓐ).  

• ᑭᕙᓪᓕᕐᒥ ᕿᑭᖅᑖᓗᖕᒧᑦ ᑲᓱᖃᑎᒌᒃᑎᑦᑎᔨᒧᑦ 

ᐱᓕᕆᐊᖅ (ᓄᓇᐅᑉ/ᐃᒪᐅᑉ ᐃᖅᑲᖓᒍᑦ 

ᐊᓕᒎᔭᖅ − ᓴᓪᓕᕐᒥ, ᑭᓐᖓᕐᓂ, ᑭᒻᒥᕈᒻᒥ ᐊᒻᒪ 

ᐃᖃᓗᖕᓂ, ᓴᓪᓗᐃᑦ, ᑯᐸᐃᒃᒥᑦ ᑲᑎᑎᑦᑎᓂᖅ).  

 

ᐅᖃᖅᑎᑦᑎᔩ, ᐅᖃᖃᑎᖃᖅᑐᒍᑦ ᒐᕙᒪᑐᖃᒃᑯᑦ 

ᒥᓂᔅᑕᖓᓂᒃ ᓄᑖᓂᒃ ᓴᖅᑭᑦᑎᓂᕐᒧᑦ, 

ᖃᐅᔨᓴᖅᑐᓕᕆᓂᕐᒧᑦ ᐊᒻᒪ ᐱᕙᓪᓕᐊᔪᓕᕆᓂᕐᒧᑦ 

ᑲᒪᒋᔭᖃᖅᑐᒥᒃ ᑲᓇᑕᒥ ᓈᓚᐅᑎᒃᑯᑦ−ᑕᓚᕖᓴᒃᑯᑦ 

ᐅᖄᓚᐅᓯᕆᔨᒃᑯᓪᓗ ᑲᑎᒪᔨᖏᓐᓄᑦ, 

ᐃᑲᔪᖅᑐᐃᓂᖏᓐᓄᑦ ᑐᒃᓯᕋᐅᑎᑦᑎᓐᓂᒃ 

ᖃᕆᑕᐅᔭᓕᕆᔪᓐᓇᐅᑎᓂᒃ ᐊᓕᒎᔭᕐᓂᒃ 

ᓴᕕᒐᐅᔭᕐᓂᒃ ᓄᓇᕗᒻᒧᑐᐊᖅ ᐊᑦᑕᑕᖅᑎᑕᐅᖁᓪᓗᒍ 

ᓄᓇᐃᓐᓇᕐᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᖃᐅᓯᒃᓴᖏᑦ. 

ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒋᐊᕈᑎᐅᔪᖅ ᓄᓇᕗᒻᒥ ᐊᖏᕈᑎᒧᑦ 

ᐃᓕᓐᓂᐊᒐᒃᓴᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪᓗ ᓄᓇᕗᒻᒥᐅᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒐᕙᒪᒃᑯᑦ ᑲᑐᔾᔨᓗᑕ 

ᐱᔭᒃᓴᖅᑖᕆᓯᒪᔭᖏᑦ ᐅᖃᖅᓯᒪᖕᒪᑦ, "ᑭᖑᒻᒧᖔᖅ 

ᑕᑯᒋᐊᕆᐊᖃᖅᐳᒍᑦ ᓇᑭᓐᖔᕐᒪᖔᑦᑕ, 

ᓯᕗᒧᐊᖅᐸᓪᓕᐊᑎᓪᓗᑕᓘᓐᓃᑦ."  

 

ᑕᐅᑐᓐᖑᐊᖅᑕᐅᔪᖅ ᐊᖏᖅᓯᒪᓂᕗᓪᓗ 

ᐃᑲᔪᖅᑐᐃᔪᒪᓪᓗᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓂᒃ ᓴᓐᖏᒃᑎᒋᐊᕐᓗᒍᓗ 

ᑲᑐᔾᔨᖃᑎᒌᒍᓐᓇᕐᓂᕗᑦ ᑲᔪᓯᑎᑦᑎᔪᓐᓇᕐᓂᕐᒥᒃ 

ᓯᕗᓪᓕᖅᐸᐅᔾᔭᐅᓯᒪᔪᓂᒃ ᓄᓇᕗᒻᒥᐅᓄᑦ, 

ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ ᐱᓕᕆᕝᕕᒋᔭᕋ 

ᐱᓕᕆᖃᑎᖃᖅᖢᓂ ᒐᕙᒪᓕᕆᔨᒃᑯᓐᓂᒃ 

ᖃᖓᑦᑎᐊᓵᖅ ᐋᖅᑭᒃᓱᐃᓚᐅᖅᐳᑦ ᓄᑖᒥᒃ 

ᖃᐅᔨᑎᑦᑎᓂᕐᒥᒃ ᓄᓇᕗᒻᒥ ᐊᖏᖃᑎᒌᒍᑕᐅᓯᒪᔪᒥᒃ 

ᐊᔪᕈᓐᓃᖅᓴᒐᒃᓴᒥᒃ ᑕᒪᓐᓇᓗ ᒪᓂᒪᓪᓗᓂ 

ᑕᒪᐃᓐᓄᑦ ᒫᓐᓇ ᓯᕗᓂᒃᓴᒥᓗ ᓄᓇᕗᑦ ᒐᕙᒪᖓᑕ 

ᐃᖅᑲᓇᐃᔭᖅᑎᖏᓐᓄᑦ.  

 

ᐅᖃᖅᑎᑦᑎᔩ, ᓇᓗᓇᐃᔭᐅᑎᑦ ᓄᓇᕗᒻᒥ 

ᐊᖏᕈᑎᒧᑦ ᐃᓕᓐᓂᐊᒐᒃᓴᑦ ᐊᑐᐃᓐᓇᐅᑎᑦᑎᕗᑦ 

ᐃᓱᒪᒋᔭᐅᑦᑎᐊᖅᓯᒪᔪᒥᒃ ᐊᒻᒪ ᐱᓕᕆᐊᖑᓯᒪᔪᓂᒃ 

ᓇᑭᓐᖔᕐᓂᖏᓐᓂᒃ, ᐋᔩᖃᑎᒌᒍᓯᖏᓐᓂᒃ, 

ᐃᓗᓕᖅᑕᖏᓐᓂᒃ, ᐊᒻᒪ ᓴᖅᑭᓕᓲᓂᒃ ᓄᓇᕗᑦ 

ᐊᖏᕈᑎᒧᑦ, ᐊᒻᒪᓗ ᓇᓗᓇᐃᖅᓯᒪᔪᓂᒃ 

ᐊᑐᓕᖅᑎᑕᐅᔪᓂᒃ ᓄᓇᕗᑦ ᒐᕙᒪᒃᑯᓐᓂ, ᑲᓇᑕᒥ 

ᒐᕙᒪᒃᑯᓐᓂ, ᐊᒻᒪ ᓄᓇᕗᑦ ᑐᓐᖓᕕᒃᑯᓐᓂᒃ.   

 

ᓯᑎᐱᕆ 2022−ᒥ ᐱᒋᐊᓛᖅᑐᖅ, ᐱᓕᕆᕝᕕᒋᔭᒃᑲ 

ᐃᓕᓐᓂᐊᖅᑎᑦᑎᓚᐅᖅᐳᑦ ᓄᓇᕗᒻᒥ ᐊᖏᕈᑎᒧᑦ 

ᐃᓕᓐᓂᐊᒐᒃᓴᒥᒃ ᖃᕆᓴᐅᔭᒃᑯᑦ ᐊᒻᒪ ᐅᐸᒍᑎᓗᑎᒃ 

ᐃᖃᓗᖕᓂ ᐊᒻᒪ ᑲᖏᖅᖠᓂᕐᒥ. ᒫᓐᓇᒧᑦ ᑎᑭᖦᖢᒍ, 

77-ᓂᒃ ᐃᖅᑲᓇᐃᔭᖅᑎᓂᒃ ᐃᓕᓐᓂᐊᖅᑕᒥᓂᒃ 

ᐊᓂᒍᐃᔪᖃᖅᓯᒪᓕᖅᑐᖅ. ᑕᖅᑭᓂᒃ ᐊᒡᒋᖅᑐᓂᒃ, 

ᑐᕌᒐᖃᖅᐳᒍᑦ ᐃᓕᓐᓂᐊᖅᑕᐅᖁᓪᓗᒍ 

ᐃᖅᑲᓇᐃᔭᖅᑎᒃᑲᓐᓃᑦ ᐅᓄᕐᓂᖅᓴᓄᑦ ᐃᓄᒃᑎᑐᑦ 

ᐊᒻᒪ ᐅᐃᕖᑐᑦ, ᑎᓕᐅᖅᐸᒃᑲᓗ ᐃᖅᑲᓇᐃᔭᖅᑎᑦ 

ᐊᑎᓕᐅᖃᑦᑕᖁᓪᓗᒋᑦ.  

 

ᐅᖃᖅᑎ, ᐅᑭᐅᖑᔪᖅ ᖁᕕᐊᓲᑎᖃᖅᐳᒍᑦ 30ᓂᒃ 

ᐅᑭᐅᖃᓕᕐᓂᖓᓂᒃ ᓄᓇᕗᑦ ᐊᖏᖃᑎᒌᒍᑕᐅᔪᓂᒃ. 

ᐃᖃᐅᒪᓗᒋᑦ ᖃᓄᐃᓕᐅᖅᐸᓚᐅᕈᓯᕗᑦ 

ᐃᓕᑦᑎᕙᓪᓕᐊᓂᕗᓪᓗ ᐃᓐᓇᖁᑎᑦᑎᓐᓂᒃ 

ᓯᕗᓪᓕᕕᓂᑦᑎᓐᓂᓪᓗ 

ᓴᓐᖏᒃᑎᑉᐹᓪᓕᕈᑕᐅᓂᐊᖅᑐᖅ 

ᐋᕿᒃᐸᓪᓕᐊᔭᑦᑎᓐᓂᒃ ᓯᔪᓂᒃᓴᑦᑎᓐᓂᒡᓗ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᖅᓴᕐᕕᖓᓄᑦ, 

ᒥᔅ ᖁᐊᓴ.  

ᐃᓕᓐᓂᐊᖅᑕᒥᓂᒃ ᐊᓂᒍᐃᔪᓂᒃ  

ᖁᕕᐊᓲᑎᖃᕐᓂᖅ (ᖁᐊᓴ) 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓗᒃᑯᑦ ᑲᑎᒪᔨᐅᖃᑎᒃᑲ 

ᓄᓇᕗᒻᒥᐅᓪᓗ.  
 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ 

ᐃᓕᓴᕆᔪᒪᓪᓗᒋᑦ ᐃᓕᓐᓂᐊᖅᑕᒥᓂᒃ ᐊᓂᒍᐃᔪᓂᒃ 

ᐃᓚᐅᓚᐅᖅᑐᑦ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ.   

2023−ᒥ ᐃᓕᓐᓂᐊᖅᑕᒥᓂᒃ ᐊᓂᒍᐃᔪᑦ 

ᐱᒋᐊᓚᐅᖅᐳᑦ ᐃᖃᓗᒃᑑᑦᑎᐊᒥ 

ᖁᕕᐊᓲᑎᖃᖅᖢᑎᒃ ᒫᔾᔨ 24, 2023−ᒥ, 

ᐃᓕᑕᕆᔭᐅᖁᓪᓗᒋᑦ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ 

ᐊᓂᒍᐃᔪᑦ ᓯᕗᓪᓕᖅᐹᒥᒃ ᐃᓕᓐᓂᐊᖅᑕᒥᓂᒃ 

ᐃᓄᓕᕆᔨᓐᖑᕆᐅᖅᓴᔪᑦ.   
 

ᐊᐃᐳᕈᓪ 27, 2023−ᒥ, ᓄᓇᑦᑕ ᓯᓚᑦᑐᖅᓴᕐᕕᖕᒥ 

ᐊᓂᒍᐃᔪᓂᒃ ᖁᕕᐊᓲᑎᖃᖅᑎᑦᑎᓚᐅᖅᐳᑦ 

ᐃᓕᓐᓂᐊᖅᑎᓄᑦ ᐊᔾᔨᒌᓐᖏᑦᑐᓂᒃ 

ᓇᓗᓇᐃᒃᑯᑕᖅᑖᕐᓂᕐᒧᑦ ᐃᓕᓐᓂᐊᕌᓂᒍᓯᐊᕐᒥᒡᓗ, 

ᐊᔾᔨᒌᓐᖏᑦᑐᓂᒃ ᐅᑯᓇᓐᖓᑦ ᐃᓐᓇᐃᑦ 

ᐃᓕᓐᓂᐊᖅᑐᑦ ᐊᕙᑎᓕᕆᓂᕐᒧᑦ ᐱᓕᕆᔾᔪᑎᓂᒃ 

ᐃᓕᓐᓂᐊᖅᑐᑦ.   
 

ᒪᐃ 6, 2023−ᒥ, ᐃᓕᓐᓂᐊᖅᑕᒥᓂᒃ ᐊᓂᒍᐃᔪᑦ 

ᖁᕕᐊᓲᑎᖃᓚᐅᖅᐳᑦ ᑰᒑᕐᔪᖕᒥ ᐃᓕᓴᕆᔪᒪᓪᓗᒋᑦ 

ᐃᓕᓐᓂᐊᖅᑎᑦ ᐊᓂᒍᐃᓚᐅᖅᑐᑦ ᓄᓇᕗᒻᒥ 

ᐃᓕᓴᐃᔨᒃᓴᓄᑦ 2020-ᒥ ᐃᓕᓐᓂᐊᓚᐅᖅᑐᑦ. 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᓂᒍᐃᔪᓂᒃ ᖁᕕᐊᓲᑎᖃᕐᓂᐊᖅᑐᑦ 

ᑭᖑᕙᕆᐊᑕᐅᓚᐅᕐᒪᑕ ᑭᓱᓕᒫᑦ 

ᒪᑐᔭᐅᓯᒪᓂᖏᓐᓄᑦ ᐋᓐᓂᐊᖅᑐᓕᕆᔨᓂᓪᓗ 

ᒪᓕᒃᑕᐅᔭᕆᐊᓕᖕᓄᑦ. ᑖᒃᑯᐊ ᐊᓂᒍᐃᓚᐅᖅᑐᑦ 

ᐱᓇᔪᓚᐅᕐᓂᖏᓐᓄᑦ ᖁᕕᐊᓲᑎᖃᖅᖢᑎᒃ 

ᑲᑎᓐᖓᔪᓐᓇᖅᓯᓚᐅᖅᐳᑦ ᑲᔪᓯᑦᑎᐊᖅᖢᓂᓗ.  

 

ᒪᐃ 26-ᖑᑎᓪᓗᒍ, ᑭᕙᓪᓕᕐᒥ ᓯᓚᑦᑐᖅᓴᕐᕕᒃ 

ᐋᖅᑭᒃᓱᐃᓚᐅᖅᐳᑦ ᐊᓂᒍᐃᔪᓄᑦ 

ᖁᕕᐊᓲᑕᐅᓂᐊᖅᑐᒥᒃ, ᕿᑎᕐᒥᐅᑦ ᓯᓚᑦᑐᖅᓴᕐᕕᖓᑦ 

ᔫᓂ 2−ᖑᓕᖅᐸᑦ. ᔫᓂ 8-ᒥ ᐱᖃᑖᓂᒃ ᐊᓂᒍᐃᔪᑦ 

ᖁᕕᐊᓲᑎᖃᓛᖅᑐᑦ ᓄᓇᑦᑕ ᓯᓚᑦᑐᖅᓴᕐᕕᖕᒥ 

ᐊᒥᐊᒃᑯᖏᓐᓄᑦ ᐱᔭᕇᕈᓯᐊᕐᓄᑦ ᐊᒻᒪᓗ 

ᐃᓕᓐᓂᐊᕌᓂᒍᓯᐊᖅᑐᓄᑦ.  

 

(ᑐᓵᔨᑎᒎᓕᖅᑐᖅ) ᓄᓇᓕᖕᓂ ᐃᓐᓇᐃᑦ 

ᐃᓕᓐᓂᐊᕐᕕᖏᑦ ᐅᓄᖅᑐᓂᒃ 

ᖁᕕᐊᓲᑎᖃᖃᑦᑕᖅᓯᒪᕗᑦ ᐊᔾᔨᒌᓐᖏᑦᑐᓂᒃ 

ᐅᓪᓗᕐᓂᒃ. ᐃᓐᓇᐃᑦ ᐃᓕᓐᓂᐊᕐᕕᖏᓐᓂᒃ, ᐊᒥᓱᓂᒃ 

ᐱᔪᓐᓇᐅᑎᑖᕈᑕᐅᓐᖏᑦᑐᓂᒃ 

ᐱᓕᕆᐊᒃᓴᖃᖅᑎᑦᑎᕙᒃᐳᑦ. ᐅᐱᕐᖔᖅ, 34 ᐃᓄᐃᑦ 

ᕿᑭᖅᑖᓗᖕᒥᐅᑦ (ᐃᖃᓗᐃᑦ ᐃᓚᐅᓐᖏᖦᖢᓂ), 26 

ᑭᕙᓪᓕᕐᒥᐅᑕᑦ ᐊᒻᒪᓗ 14 ᕿᑎᕐᒥᐅᑕᑦ 

ᐱᔭᕇᓚᐅᖅᑐᑦ ᐊᔾᔨᒌᓐᖏᑦᑐᓂᒃ ᐃᓕᓐᓂᐊᒐᒃᓴᓂᒃ. 

ᑖᒃᑯᐊ ᐊᒥᓱᑦ ᐊᓂᒍᐃᔪᑦ ᐱᓕᕆᐊᒃᓴᐃᓪᓗ 

ᐱᐊᓂᒃᑕᐅᔪᑦ ᓄᓇᕗᒻᒥ ᐃᑲᔪᖅᑐᐃᔪᑦ ᑲᑐᔾᔨᓗᑕ 

ᐱᓕᕆᐊᒃᓴᖏᓐᓂᒃ ᐃᑲᔫᑎᖃᕋᓱᐊᒃᑲᓐᓂᖅᑐᑦ 

ᐃᓕᓐᓂᐊᕐᓂᕐᒥᒃ. 

 

ᐱᔭᕇᖅᓯᓗᓂ ᐃᓕᓐᓂᐊᖅᑕᒥᓂᒃ, ᐃᓕᓐᓂᐊᕐᓇᒧᑦ, 

ᐊᕐᕌᒍᒧᑦ, ᑎᓴᒪᓄᑦ ᐅᖓᑖᓄᓪᓘᓐᓃᑦ, 

ᑐᓂᓯᒪᑦᑎᐊᕆᐊᓕᒃ, ᐱᔪᒪᓂᖃᕐᓗᓂ, 

ᓴᐱᓕᖅᓴᕋᐃᓐᖏᓪᓗᓂᓗ. ᐃᓕᑕᖅᓯᖃᑎᒋᔪᒪᕙᔅᓯ 

ᐊᓂᒍᐃᔪᓂᒃ 2023−ᒥ ᓄᓇᕘᓕᒫᒥ. ᖁᔭᓐᓇᒦᒃ, 

ᐅᖃᖅᑎᑦᑎᔩ.   

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᖃᓗᓕᕆᓂᕐᒧᑦ ᐃᓕᓐᓂᐊᕐᓂᖅ 

ᒥᑦᑎᒪᑕᓕᖕᒥ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᒥᑦᑎᒪᑕᓕᖕᒥᐅᑦ ᐊᒻᒪ ᓄᓇᕗᒻᒥᐅᓪᓗ 

ᐅᓪᓗᑰᖅᐸᒃᑲ.  

 

ᐅᖃᖅᑎᑦᑎᔩ, ᐋᓯᑦ ᒥᑦᑎᒪᑕᓕᖕᒥ ᐊᑐᓚᐅᖅᑕᓐᓂᒃ 

ᐅᖃᕈᒪᓪᓗᖓ, ᕿᑭᖅᑖᓗᖕᒥ ᐃᖃᓗᓕᕆᔨᒃᑯᑦ 

ᓇᑖᕐᓇᒐᓱᒃᑎᑦᑎᓂᕐᒥᒃ ᐃᓕᓐᓂᐊᖅᑎᑦᑎᓚᐅᕐᒪᑕ 

ᒪᐃ 12-ᒥ 15-ᒧᑦ. ᕿᑭᖅᑖᓗᖕᒥ ᐃᖃᓗᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᒃ ᐱᐅᕆ ᐋᑲᕙᒃ ᐊᒻᒪᓗ ᕼᐋᕕ 

ᓄᑕᕋᖅ ᒥᑦᑎᒪᓕᖕᒥᒃ. ᐋᖅᑭᒃᓱᐃᓪᓗᑎᒃ 

ᐃᓕᓐᓂᐊᖅᑎᑦᑎᓚᐅᕐᒪᑕ.   

 

ᐅᖃᖅᑎᑦᑎᔩ, 8−ᖑᓚᐅᖅᑐᑦ ᐃᓕᓐᓂᐊᖅᑐᑦ ᐊᒻᒪ 

ᐱᖓᓱᑦ ᓄᑲᑉᐱᐊᖑᓪᓗᑎᒃ. ᑕᒪᓐᓇ 

ᐃᓕᓐᓂᐊᕈᑎᑦᑎᐊᕙᐅᓚᐅᕐᒪᑦ ᓇᑖᕐᓇᖃᕐᒪᑦ 

ᒥᑦᑎᒪᑕᓕᒃ ᑕᒪᓐᓇᓗ ᑮᓇᐅᔭᓕᐅᕈᑎᐅᔪᓐᓇᖅᖢᓂ 

ᓄᓇᑦᑎᓐᓂ.  

 

ᐊᒻᒪ, ᐃᓚᓕᐅᑎᔪᒪᓪᓗᒍ ᒥᑦᑎᒪᓕᖕᒥ 

ᐊᖑᓇᓱᒃᑐᓕᕆᔨᒃᑯᑦ ᐃᖃᓗᒐᓱᒃᑎᑦᑎᓚᐅᕐᒪᑕ ᒪᐃ 

19-ᒥᑦ 22-ᒧᑦ, ᐃᖃᓗᐃᑦ ᑕᓯᖓ ᒥᑦᑎᒪᑕᓕᖕᒥ, 

ᐃᖃᓗᐃᑦ ᑕᓯᖓ. ᑕᓪᓕᒪᓂᒃ 

ᓵᓚᒃᓴᖅᑐᖃᓚᐅᖅᑐᖅ ᐃᓐᓇᕐᓂᒃ. ᓯᕗᓪᓕᖅᐹᒥᒃ: 

ᓛᓂ, ᑭᖑᓂᐊ ᐃᕚᓐ, ᐱᖓᔪᐊ ᑲᐅᔾᔭᑦ ᐊᒻᒪ 

ᐃᒪᓕ, ᐊᔾᔨᒌᑦᑎᐊᕐᓂᒃ ᐃᖃᓗᖕᓂᕐᒪᑕ, ᐊᒻᒪ 

ᑎᓴᒪᖓᑦ ᒍᕋᐃᔅ, ᑕᓪᓕᒪᖓᑦ ᑲᐅᔾᔭᒃ.  

 

ᓱᕈᓯᕐᓂᒃ ᓯᕗᓪᓕᖅᐹᖅ: ᐅᓕᕕᐊ, ᑭᖑᓪᓕᐊ ᐊᓛᓇ, 

ᐱᖓᔪᐊ ᔭᐃᓴᓐ. ᒪᐅᔭᖅᓯᐅᕋᓗᐊᖅᖢᑕ ᑕᑉᐸᐅᖓ 

ᑲᔾᔭᐅᓴᑦᑎᐊᓚᐅᖅᐳᒍᑦ. ᒪᕐᕉᖕᓂᒃ 

ᐃᖃᓗᓚᐅᕋᓗᐊᖅᑐᖓ ᒥᑭᑦᑐᕈᓘᓚᐅᕐᒪᑕ 

ᓵᓚᒃᓴᓚᐅᓐᖏᖦᖤᖅᐳᑦ. ᑭᓯᐊᓂ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᔾᔭᐅᓴᑦᑎᐊᓚᐅᖅᑐᒍᑦ, ᐅᖃᖅᑎᑦᑎᔩ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 318 - 6(2): 

ᓇᓪᓕᐅᑎᑦᑎᐊᖁᔨᓂᖅ ᔫᓐ ᓴᕕᑲᑖᕐᒧᑦ 

(ᓴᕕᑲᑖᖅ)  

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᒥᐅᑦ 

ᐅᑉᓗᑰᑦᓯᐊᖅᐸᑉᓯ.  

 

ᐅᖃᖅᑏ, ᐃᒃᐸᔅᓴᖅ ᐱᓂᐊᕐᔪᐊᓗᐊᒧᑦ 

ᐅᖃᐅᓯᒃᓴᓐᓂᒃ ᐳᐃᒍᕐᓂᕋᒪ, ᑖᓐᓇ ᐃᕐᖑᑕᓐᓈᕋ 

ᐊᕐᕕᐊᕐᒥ ᐸᓂᓐᓈᖅ, ᔫᓐ ᓴᕕᑲᑖᖅ, ᐃᒃᐸᔅᓴᖅ 

ᓇᓪᓕᐅᑎᓚᐅᕐᒪᑦ, ᐱᓂᐊᕐᔪᐊᓗᐊᒧᑦ ᐳᐃᒍᕐᓂᕋᒪ. 

ᑖᓐᓇ ᐸᓂᓐᓈᒧᑦ ᐅᒡᒍᐊᕋᐅᔭᖅᐳᖓ. ᐸᓂᓐᓈᖅ 

ᐅᑉᓗᒥ ᐃᒃᐸᔅᓴᖅ ᓇᓪᓕᐅᑎᓚᐅᕋᕕᑦ, 13-ᓐᖑᕋᕕᑦ. 

(ᑐᓵᔨᑎᒎᓕᖅᑐᖅ) ᓇᓪᓕᐅᑎᑦᑎᐊᕆᑦ, ᔫᓐ 

ᓴᕕᑲᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ.  

ᓇᓪᓕᐅᑎᑦᑎᐊᖁᔨᓂᖅ ᐊᓈᓇᒥᓄᑦ 

(ᕿᓕᖅᑎ)  

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓇᓗᓇᐃᕈᒪᓪᓗᒍᑦᑕᐅᖅ. ᐅᓪᓗᑰᖅᑳᔅᓯ ᑭᒡᒐᑐᖅᑕᒃᑲ 

ᐅᖅᑯᕐᒥᐅᑕᐃᑦ. ᐅᓪᓗᖃᑦᑎᐊᑐᔅᓴᐅᕗᓯ.  

 

ᐊᓈᓇᒐᐃᓐᓇ, ᐊᖏᔪᖅᑳᑐᐊᕆᓕᖅᑕᑯᓗᑉᐳᑦ 

ᐅᓪᓗᒥ ᐅᓪᓗᖃᑦᑎᐊᖁᓪᓗᒍ ᓇᖏᖅᓯᔪᖓ 

ᑕᑯᓐᓇᑐᔅᓴᐅᒥᒻᒪᑕ 

ᑕᑲᓇᓂ ᐃᓐᓇᒃᑯᕕᒻᒥ ᑕᒫᓂ ᐃᖃᓗᓐᓂ. ᐅᓪᓗᒥ 

ᓇᓪᓕᐅᓂᖅᓯᐅᑦᑎᐊᕆᑦ. ᖃᓄᐃᓐᖏᑦᑐᑯᓘᓪᓗᑎᓪᓗ 

ᖁᕕᐊᓇᖅᑲᐅᔪᖅ ᐅᖃᖃᑎᒋᓪᓗᑎᑦ.  

 

ᐊᕐᕌᒍᖅᑖᕐᒪ ᐊᓈᓇᒐ 83-ᓂᒃ, ᐅᐱᒋᑦᑎᐊᖅᑐᒍ 

ᓇᓪᓕᒍᓪᓗᒍᓗ. ᖁᕕᐊᒋᒐᒃᑭᑦ ᐊᓈᓈᖓᐃᑦ. 

ᐅᓪᓗᖃᑦᑎᐊᓂᐊᖅᑯᑎᑦ ᐊᒻᒪᓗ ᐅᓐᓄᒃ 

ᑕᑯᓂᐊᖅᑯᒍᒃ ᑲᑎᒪᒌᖅᓯᒪᓕᕈᒪ. 

ᖁᕕᐊᒋᔭᐅᖁᓪᓗᒍ ᑕᒪᓐᓇ 83-ᕌᓘᓕᕐᒪᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐊᓇᕕᓗᒃ.  

2023-ᒥ ᐃᓕᓐᓂᐊᕐᕕᐊᓗᒻᒥ ᐊᓂᒍᐃᔪᑦ 

ᖁᕐᓗᖅᑑᒥ (ᐊᓇᕕᓗᒃ)  

 

ᐊᓇᕕᓗᒃ: ᖁᐊᓇᖅᑯᑎ, ᐅᖃᖅᑏ. ᖁᕐᓗᖅᑐᒥᐅᓪᓗ 

ᓄᓇᕗᒻᒥᐅᓪᓗ ᒪᓕᒐᓕᐅᖅᑎᐅᖃᑎᒃᑲᓗ 

ᐅᑉᓗᑰᑦᑎᐊᖃᑉᑲ.  

 

ᑕᒻᓇᐅᓇ ᓇᓗᓇᐃᕈᒥᓇᖅ ᒥᓃᓯᑕᐅᔪᖅ 

(ᑐᓵᔨᑎᒎᓕᖅᑐᖅ) ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ. ᐃᑲᔪᖅᑐᖅ ᒥᖅᓱᕐᓂᒃᑯᑦ 

ᖁᕐᓗᖅᑐᒥᐅᓂᒃ ᓄᑕᖅᑲᓂᓪᓗ ᓄᓇᒥᓗ ᐃᑲᔪᕐᒪᑕ.  

 

ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᓪᓗᖓ ᐅᖃᐅᓯᓐᓂᒃ 

ᐅᓪᓗᒥ ᐅᖃᕈᒪᒐᒪ, ᖁᕐᓗᖅᑑᒥ ᐃᓕᓐᓂᐊᖅᑎᓂᒃ 

ᐅᖃᐅᓯᖃᕈᒪᒐᒪ ᐱᔭᕇᕐᓂᐅᓴᔪᓂᒃ ᖁᑦᑎᖕᓂᖅᓴᒥᒃ 

ᐃᓕᓴᔪᓂᒃ 2023-ᒥ. ᐅᕝᕙ ᐅᑯᐊ:  

 

• ᑎᐊᒧᕋᐃᔭ ᐃᐅᓪᕼᐅ 

• ᑲᐃᓚᓐ ᐸᓂᐅᔭᖅ 

ᑖᒃᑯᐊ ᑕᕝᕙ ᐱᔭᕇᕈᓐᓇᓐᖑᓱᑉᐸᓪᓚᐃᒻᒥᒻᒪᑎᒃ 

ᔫᓂᒥ ᖃᐅᔨᓴᖅᑕᐅᒌᖅᑲᑕ:  

 

• ᐋᒻᐳ ᐊᑦᔫᓐ 

• ᔨᓇᐅᓪ ᐊᖑᓛᓕᒃ 

• ᔮᔅᒥᓐ ᐴᓪᑦ 

• ᒧᕆᐊ ᐴᓪᑦ 

• ᓯᐅᓪᓯ ᓇᕕᐅᔭᖅ 

• ᑕᐃᕆᔅ ᐃᓱᒪᑕᖅ 

• ᕙᓚᐃᒃ ᐃᐅᓪᕼᐅ 

• ᕼᐊᐃᓕ ᐃᐅᓪᕼᐅ 

• ᕙᐃᑦ ᖁᖄᖅ 

• ᐹᓪ ᒪᒃᑖᓄᑦ 

• ᓯᐅᕆ ᒪᒃᑖᓄᑦ 

• ᑲᐃᓯ ᒨᑯᕈᔪ 

• ᐊᓖᓴ ᒥᐅᓪᑕᓐ 

• ᐃᓕᓴᐱ ᓂᐅᒪᓐ 

• ᑖᒥ ᑕᓂᐅᔭᖅ 

• ᓯᐊᕋ ᐸᐅᕗ, ᐊᒻᒪ  

• ᑕᐃᑯ ᕆᑎᓐ  

 

ᑖᒃᑯᐊ ᐅᐱᒋᕙᒃᑲ ᑲᔪᖏᖅᓴᖃᔅᓯᓗ 

ᐃᓕᓐᓂᐊᑕᔅᓯᖕᓂᒃ ᐱᔭᕇᑦᑎᐊᕋᓱᑦᑎᐊᓂᐊᖅᑯᓯ 

ᖁᑦᑎᓂᖅᓴᒥᒃ ᐅᖓᑖᓄᑦ ᓄᓇᕗᒻᒥ 

ᐃᖅᑲᓇᐃᔭᖅᑎᖃᕆᐊᖃᕐᖓᑕ ᓯᕗᓂᑐᖃᑦᑎᓐᓄᑦ 

ᐃᖅᑲᓇᐃᔭᖃᑦᑕᕈᓐᓇᓂᐊᖅᑐᓂᒃ ᓄᓇᕗᒻᒥ. 

ᐅᐱᒋᔭᐅᕗᓯ. (ᑐᓵᔨᑎᒎᕈᓐᓃᖅᑐᖅ) ᖁᐊᓇᖅᑯᑎᑦ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 

ᐅᖃᐅᓯᔅᓴᖏᑦ. ᖃᒪᓂ’ᑐᐊᑉ ᒪᓕᒐᓕᐅᖅᑎᖓᑦ, 

ᒥᔅᑕ ᓯᒪᐃᓚᒃ. 

ᒪᒃᑯᑦᑐᓄᑦ ᐊᖑᓇᓱᒃᑎᓄᑦ ᐱᓕᕆᐊᖅ 

(ᓯᒪᐃᓚᒃ)  

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ 

ᖃᒪᓂ’ᑐᐊᕐᒥ, ᖃᒪᓂ’ᑐᐊᕐᒥᐅᖃᑎᒃᑲ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓐᓄᓴ 

ᓇᓗᓇᐃᖅᓯᔪᒪᕗᖓ ᐊᐅᓚᓂᖃᑦᑎᐊᓚᐅᖅᑐᒥᒃ 

ᐱᓕᕆᐊᕐᒥᑦ ᐱᔭᕇᖅᑕᐅᕋᑖᓚᐅᖅᑐᒥᒃ 

ᖃᒪᓂᖅᑐᐊᕐᒥ. ᑕᐃᔭᐅᔪᖅ 

"ᒪᒃᑯᒃᑐᑦ ᐊᖑᓇᓱᒃᑎᓄᑦ ᐱᓕᕆᐊᖅ." ᑖᓐᓇ 

ᐱᓕᕆᐊᖑᔪᖅ ᑲᔪᓯᑎᑕᐅᓚᐅᖅᐳᖅ ᑕᖅᑭᓄᑦ 

ᑎᓴᒪᓄᑦ ᑮᓇᐅᔭᖃᖅᑎᑕᐅᓪᓗᓂᓗ ᐅᑯᓇᓐᖓᑦ, 

ᐋᒃᑎᒃ ᑲᓐᓯᐊᓐ. ᕕᓐᓴᓐᑦ ᓛ'ᕼᐃᐅᕋᓪᑦ, 

ᒪᒥᐊᒃᑲᓗᐊᖅᐳᖓᓗ ᐊᑎᕈᓯᑦ ᐅᖃᑲᒻᒪᑯᒃᑯ, ᐋᒃᑎᒃ 

ᑲᓐᓯᐊᓐ, ᐋᖅᑭᒃᓱᐃᓚᐅᕐᒪᑦ ᑕᒪᑐᒥᖓ ᐱᓕᕆᐊᒥᒃ 

ᑲᑐᔾᔨᖃᑎᖃᖅᑐᑎᒃ ᖃᒪᓂᖅᑐᐊᕐᒥ 

ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᓐᓂᑦ. 

 

ᑖᒃᑯᐊ ᐃᓕᓴᐃᔨᖏᑦ ᐲᑕ ᑎᒃᑖᓛᖅ, ᔮᓐ 

ᐃᑎᒍᐃᔪᖅ ᐊᒻᒪᓗ ᐃᓚᓴ ᐱᕐᔪᐊᖅ. ᐃᓐᓇᐅᓪᓗᓂ 

ᐃᓕᓴᐃᔨᐅᓚᐅᖅᑐᖅ. ᑖᒃᑯᐊ ᐱᖓᓱᑦ ᐃᓄᐃᑦ 

ᐊᐅᓪᓚᐅᔾᔨᕙᓚᐅᖅᑐᑦ ᐃᓕᓐᓂᐊᖅᑎᓂᒃ ᓄᓇᒧᑦ 

ᐊᒻᒪᓗ ᐃᓕᓐᓂᐊᖅᑎᖃᑦᑕᖅᑐᒋᑦ ᐊᖑᓇᓱᓐᓂᕐᒥᒃ. 

ᑐᑭᓯᐅᒪᒐᒪ ᑕᒪᓐᓇ ᑲᔪᓯᑦᑎᐊᕐᓂᖃᓚᐅᕐᒪᑦ ᐊᒻᒪᓗ 

9-ᖑᒻᒪᑕ ᐱᔭᕇᖅᑐᑦ ᑕᕝᕙᓐᖓᑦ 

ᐊᑑᑎᖃᒻᒪᕆᑦᑐᒥᒃ. ᐅᑯᐊ ᑕᕝᕙ ᐊᓂᒍᐃᔪᑦ: 

 

• ᕗᓈᓐᑐ ᒪᑲᐃᔭᒃ 

• ᐳᕆᔅᑕᓐ ᓚᕉ 

• ᑖᓯ ᐊᒪᕈᖅ 

• ᑲᐅᐃᓐ ᑐᓗᖅᑐᖅ 

• ᕋᐃᔭᓐ ᑖᐸᑕᐃ 

• ᓅᓚᓐ ᐊᖑᑎᓐᖑᐊᖅ 

• ᐃᕚᓐᑐ ᐃᖅᑳᑦ 

• ᕆᑭ ᐳᑐᒥᕋᖅᑐᖅ 

• ᕆᑭ ᑯᓗᒃ, ᕆᑭ ᑯᓘᓚᖃᑦᑕᕋᑦᑎᒍᑦ; 

ᐃᓪᓗᐊᕐᔪᕋᓛᕋ 

• ᔮᓐᓴᓐ ᓇᑭᔭᒋᒃ 

 

ᒫᓐᓇᓗ ᐅᓪᓗᑐᐃᓐᓇᕐᒥ ᔫᓂ 2−ᖑᓕᖅᑲᑦ 

ᐱᔭᕇᕐᓂᖃᓛᕐᖓᑕ, ᑏᓛᓐ ᑲᑎᒪᕕᒻᒥ, ᐃᒡᓘᑉ 

ᑐᔪᕐᒥᕕᖓᓂᒃ 6-ᒨᖅᑲᑦ ᐅᓐᓄᒃᑯᑦ. 

ᒪᒥᐊᓇᐅᒐᓗᐊᖅ ᑕᐃᑲᓃᒍᓐᓇᔾᔮᓛᓐᖏᓐᓇ, 

ᑭᓯᐊᓂ ᐅᐱᒋᕙᔅᓯ. ᒪᓕᒐᓕᐅᖅᑎᐅᖃᑎᒃᑲᓗ 

ᐅᐱᒍᓱᖃᑎᒋᓚᒃᑲ ᑖᒃᑯᓂᖓ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ. 

ᐃᓕᓐᓂᐊᖅᑏᑦ ᐊᓂᒍᐃᔪᑦ ᓂᕈᐊᖅᑕᐅᕕᐊᓂ 

(ᖂᑭᐊᖅ)  

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓯᕗᓪᓕᖅᐹᒥᒃ ᓇᓪᓕᐅᑎᑦᑎᐊᖁᕙᕋ ᑐᕆᓂᑎ.  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᒪᐃ 6, 2023-

ᖑᑎᓪᓗᒍ ᑕᓪᓕᒪᑦ ᑰᒑᕐᔪᒻᒥᐅᑦ 

ᐃᓕᓴᐃᔨᕈᕆᐅᖅᓴᓂᕐᒥᓂᒃ ᐱᔭᕇᓚᐅᕐᖓᑕ. 

ᑖᒃᑯᐊᓗ ᐅᐱᒋᓪᓚᕆᒍᒪᒐᒃᑭᑦ  

 

• ᒍᐃᓐᑐᓕᓐ ᐊᖑᑎᓐᖑᕐᓂᖅ 

• ᑭᐅᓪᓯ ᐊᑉᓴᒃᑕᐅᓐ 

• ᓕᐅᕆ ᓇᐅᓄᓐᖏᖓᖅ 

• ᕕᐊᓐᑎ ᓂᖓᖅ, ᐊᒻᒪ 

• ᐊᒫᓐᑕ ᖃᕕᒃ 

 

ᑖᒃᑯᐊ ᐱᔭᕇᓚᐅᕐᖓᑕ ᐱᖓᓱᓂᒃ ᐊᕐᕌᒍᓂᒃ 

ᐃᓕᓐᓂᐊᖅᑕᖏᓐᓂᒃ. ᑖᒃᑯᐊ 

ᐃᓕᖅᑲᐃᖃᑕᐅᓂᐊᖅᑐᐊᓗᐃᑦ ᓄᓇᕗᒻᒥ 

ᐃᑲᔪᖃᑕᐅᓗᑎᒃ. ᐊᒻᒪᓗᑦᑕᐅᖅ, ᐅᖃᖅᑏ, ᒪᐃ 

13−ᖑᑎᓪᓗᒍ, 2023-ᒥ, ᑰᒑᕐᔪᒃ ᐃᓕᓐᓂᐊᕐᕕᖓᓂ 

9 ᐱᔭᕇᓚᐅᕐᒥᔪᐃᑦ ᖁᕝᕙᓯᓐᓂᓕᒻᒥᒃ 12, 

ᐸᐃᑉᐹᖅᑖᖅᑎᑕᐅᓪᓗᑎᓪᓗ. ᑖᒃᑯᐊ ᑕᐃᒍᒪᒐᒃᑭᑦ: 

 

• ᔭᐃᑯ ᑯᑦᑐᒃ 

• ᕚᕕ ᖃᔭᖅᕼᐋᖅ 

• ᑕᒪᐅᕋ ᐊᖑᑎᓐᖑᕐᓂᖅ 

• ᔭᐃᓴᓐ ᓂᑉᑕᔪᖅ 

• ᑯᐊᕆ ᖃᕝᕕᒃ 

• ᑖᓄᓪ ᐅᖅᓱᑭᑦᑐᖅ 

• ᑳᓕ ᐃᓄᒃᓴᖅ 

• ᑰᑎ ᓈᓗᓐᖏᐊᖅ, ᐊᒻᒪᓗ  

• ᕕᐊᔅᓕ ᐊᕐᓇᓗᒋᐊᖅ−ᓈᓐᖑᖅ 

 

ᐅᖃᖅᑏ, ᑕᕝᕙᓂ ᐅᓪᓗᖓᓂᒃ ᑕᓗᕐᔪᐊᖅ 

ᐃᓕᓴᕕᖓᓂ ᑎᓴᒪᑦᑕᐅᖅ ᐱᔭᕇᔪᒻᒥᒻᒪᑕ 

ᖁᑦᑎᓂᖅᐹᖅ 12-ᒥ, ᐸᐃᑉᐹᖅᑖᕐᓂᐊᓕᖅᑐᑎᑦ 

ᐅᓪᓗᒥ. ᐊᒻᒪ ᑖᒃᑯᐊ ᐃᓕᓴᕆᒍᒪᒐᒃᑭᑦ: 

 

• ᑎᐊᕕ ᒪᓖᓇᖅ 

• ᓘᒃ ᓄᓕᐊᔪᒃ ᓄᑲᖅᑎᖅ 

• ᒍᕋᓐᑦ ᑕᖅᑐᖅ, ᐊᒻᒪᓗ 

• ᓘᓯ ᐊᓐ ᐲᑦᑕᓘ 

 

ᐊᒻᒪ ᑖᒃᑯᐊ ᐅᖃᕋᑖᖅᑕᓕᒫᒃᑲ ᐊᑎᖏᑦ, 

ᒪᓕᒐᓕᐅᖅᑎᒋᔭᐅᓪᓗᖓ ᐅᐱᒋᔭᐃᓐᓈᓗᒋᕙᔅᓯ. 

ᐅᖃᖅᑏ, ᑖᒃᑯᐊ ᓄᓇᕗᒻᒥ 

ᐃᓕᐅᖅᑲᐃᖃᑕᐅᑦᑎᐊᖃᑦᑕᕐᓂᐊᓕᕐᒥᔪᐃᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎᖓ ᐊᐃᕕᓕᒃ, ᒥᔅᑕ ᒪᓕᑭ. 

ᑯᐊᐸᒃᑯᑦ ᐅᒃᑯᐃᒃᑲᓐᓂᓛᕐᓂᖓ ᓴᓪᓕᓂ 

(ᒪᓕᑭ)  

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓴᓪᓕᕐᒥ 

ᖁᕕᐊᓱᖃᑎᒋᔪᒪᓪᓗᒋᑦ ᖁᕕᐊᒋᔭᐅᑦᑎᐊᓚᐅᕐᒪᑦ 

ᑕᐃᓐᓇ ᐅᑭᐊᒃᓵᖑᓚᐅᖅᑐᖅ ᑯᐊᐸᖓᑦ 

ᐃᑯᐊᓪᓚᑲᓴᓚᐅᖅᓯᒪᑎᓪᓗᒍ, ᐊᒻᒪᓗ  

ᐱᓇᓱᐊᕈᓯᕆᓚᐅᖅᑕᑦᑎᓐᓂ 

ᐅᒃᑯᐃᒃᑲᓐᓂᓚᐅᕐᓂᖓᓂᒃ. ᓴᓪᓕᕐᒥᐅᓄᑦ  

ᖁᕕᐊᒋᔭᐅᑦᑎᐊᖅᖢᓂ 

ᓂᐅᕕᕐᕕᑐᐊᖃᕈᓐᓃᕐᓂᖓᓄᑦ.  

 

ᓂᐅᕕᐊᒃᓴᐃᑦ 

ᐊᑭᑦᑐᖅᐸᓪᓕᐊᖏᓐᓇᑐᐃᓐᓇᓕᓚᐅᕐᒪᑕ 

ᐱᓇᓱᐊᕈᓯᑕᒫᖑᖅᑰᔨᔪᖅ ᖁᒻᒧᒃᐸᓪᓕᐊᓪᓗᑎᒃ 

ᑕᐃᑲᓂᒃ ᓂᐅᕕᕐᕕᖕᒥ, ᑖᓐᓇ 

ᑲᑦᑐᖅᑎᑦᑎᕚᓪᓕᕐᓂᐊᓕᖅᐳᖅ ᓂᐅᕕᐊᒃᓴᓂᒃ. 

ᖁᕕᐊᓱᖃᑎᒋᔪᒪᓪᓗᒋᑦ ᓴᓪᓕᕐᒥᐅᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭᒃ, ᒥᔅᑕ ᓚᐃᑦᓯᑑᓐ. 

ᐊᑐᕈᓐᓃᖁᔨᓂᖅ ᖃᐅᒻᒪᒃᐸᓪᓕᐊᔪᒧᑦ 

ᓯᕿᓐᖑᔭᖅ ᓅᑕᖅᑕᐅᖃᑦᑕᕐᓂᐊ 

(ᓚᐃᑦᓯᑑᓐ)  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᓄᓇᕗᒻᒥᐅᑦ 

ᐅᓄᖅᓯᕙᓪᓕᐊᔪᑦ ᓄᖅᑲᖁᔨᓕᖅᑐᑦ ᓯᕿᓐᖑᔭᕐᒥᑦ  

ᐊᓯᔾᔩᖃᑦᑕᓂᕐᒧᑦ.  

 

ᐅᖃᖅᑏ, ᐊᐃᑉᐱᐅᑎᓪᓗᒍ ᐱᓇᓱᐊᕈᓯᐅᓚᐅᖅᑐᒥ 

ᐃᖃᓗᐃᑦ ᓄᓇᓕᐸᐅᔭᐃᑦ ᑲᑎᒪᔨᖏᑦ 

ᓂᕈᐊᓚᐅᕐᒪᑕ ᐱᖁᔨᕗᖔᕈᑎᒥᒃ ᒪᓕᒐᓕᐅᖅᑎᓂᑦ 

"ᐱᖃᑕᐅᖁᓪᓗᒋᑦ ᐃᓚᐅᓂᖏᑦ ᓯᕿᓐᖑᔭᕐᒥᒃ 

ᐊᓯᔾᔩᖃᑦᑕᕈᓐᓃᓂᕐᒧᑦ." 

 

ᐅᖃᖅᑏ, ᑕᒪᓐᓇ ᐅᖃᐅᓯᕆᖃᑦᑕᖅᓯᒪᒐᒃᑯ 

ᐊᑕᐅᓯᐊᕐᓇᖓ ᑕᕝᕙᓂ ᒪᓕᒐᓕᐅᕐᕕᒻᒥ, ᐊᒻᒪᓗ 

ᖁᕕᐊᓱᓪᓚᕆᑦᑐᖓ ᓄᓇᓕᓐᓂ ᓯᕗᓕᖅᑎᕗᑦ 

ᓄᓇᓕᐸᐅᔭᐃᑦ ᑲᑎᒪᔨᖏᓐᓂ ᐱᖃᑕᐅᓯᒪᒻᒪᑕ 

ᓴᖅᑭᔮᖅᑎᑦᑎᒐᓱᐊᖅᑐᑎᒃ ᓄᓇᕗᑦ 

ᐊᕐᕌᒍᓃᓕᖅᑐᒍᑦ 2100-ᖏᓐᓃᓕᖅᑎᓪᓗᒍ. 

 

ᐅᖃᖅᑏ, ᐅᐱᒋᔪᒪᓗᐊᖅᑕᕋ ᑲᑎᒪᔨ ᓯᒥᑦ 

ᐱᒋᐊᖅᑎᑦᑎᓚᐅᕐᓂᖓᓄᑦ ᐱᖁᔨᕗᖔᕈᒻᒥᒃ, ᐊᒻᒪᓗ 

ᑲᑎᒪᔨ ᑎᓕ ᐊᐃᑉᐲᓂᖓᓄᑦ ᐱᖁᔨᕗᖔᕈᒻᒥᒃ. 

ᓇᓗᓇᐃᖅᓯᔪᒪᕗᖓ ᖁᔭᓕᓂᕐᓂᑦ ᑲᑎᒪᔨᓕᒫᓄᑦ 

ᐃᓚᒋᔭᐅᔪᓄᑦ ᓄᓇᓕᐸᐅᔭᐃᑦ ᑲᑎᒪᔨᖏᓐᓄᑦ 

ᐃᑲᔪᖅᑐᐃᔪᐃᓐᓇᐅᓚᐅᕐᒪᑕ ᐱᖁᔨᕗᖔᕈᑎᒥᒃ.  

 

ᐅᖃᖅᑏ, ᑭᖑᓪᓕᖅᐹᒥ ᐅᖃᐅᓯᖃᖅᑎᓪᓗᖓ 

ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ, ᒐᕙᒪᒃᑯᑦ 

ᐃᓱᒪᖃᖅᓯᒪᖏᒻᒪᑕ ᐲᖅᓯᓂᐊᕐᒪᖔᑕᓘᓐᓃᑦ 

ᐊᓯᔾᔩᓂᕐᒥᒃ ᓯᕿᓐᖑᔭᕐᒥᒃ ᒪᕐᕈᐊᖅᑎᖅ ᐊᕐᕌᒍᒥ. 

ᑕᐃᔅᓱᒪᓂ ᓇᓗᓇᐃᖅᓯᓚᐅᖅᓯᒪᒐᒪ ᓇᓕᐊ ᑲᓇᑕᒥ 

ᐊᕕᑦᑐᖅᓯᒪᔪᑦ ᐊᒻᒪᓗ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᔪᑦ ᖃᓄᐃᓕᒋᐊᖅᓯᒪᓕᕇᕐᓂᖏᓐᓄᑦ  

ᐊᒻᒪᓗ ᑲᔪᓯᑎᑦᑎᓯᒪᓕᕇᖅᑐᑎᒃ ᒪᓕᒐᕐᒥᒃ 

ᐊᕐᕌᒍᑕᒫᖅ ᓯᕿᓐᖑᔭᕐᒥ ᐊᓯᔾᔩᖃᑦᑕᓂᕐᒧᑦ.  

 

ᐃᒪᐃᓕᖓᓕᕋᒪ ᓄᓇᕗᑦ ᕿᒪᑦᑕᐅᒋᐊᖃᓐᖏᒻᒪᑦ  

ᐊᒻᒪᓗ ᐱᖃᑕᐅᓐᖏᓪᓗᑎ ᐊᓯᑦᑎᓐᓄᑦ 

ᓄᓇᓕᕐᔪᐊᓄᑦ. ᐅᖃᖅᓯᒪᒐᒪ, ᐃᓕᓴᖅᓯᔪᖓ 

ᑐᑭᓯᓪᓗᖓᓗ ᐃᓱᒪᒃᓴᖅᓯᐅᑦᑎᐊᕆᐊᖃᕐᓂᕐᒥᑦ  

ᑐᓴᕋᓱᒋᐊᖃᖕᓂᖏᓐᓂᒡᓗ, ᐊᔭᐅᖅᑐᖅᐸᒃᑲᓗ 

ᓄᓇᕗᑦ ᒐᕙᒪᒃᑯᖏᑦ ᐱᒋᐊᖁᓪᓗᒋᑦ 

ᐱᓕᕆᐊᖑᔭᕆᐊᓕᖕᓂᑦ. 

 

ᐅᖃᖅᑏ, ᐃᑲᔪᖅᑐᐃᖏᓐᓇᕐᓂᐊᖅᐳᖓ 

ᓄᖅᑲᖁᔨᓂᕐᒥᒃ ᐊᕐᕌᒍᑕᒫᖅ ᓯᕿᓐᖑᔭᕐᒥᒃ 

ᐊᓯᔾᔩᓂᐅᔪᒥᒃ, ᐊᒻᒪ ᓈᒻᒪᒃᓯᑉᐸᑦ 

ᐊᐱᖅᑯᑎᒃᓴᖃᕐᓂᐊᖅᑐᖓ ᓄᑖᒧᑦ ᒥᓂᔅᑕᒧᑦ 

ᒪᓕᒐᓕᕆᓂᕐᒧᑦ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑲᖏᖅᓯᓂᖅ−ᓂᒋᐊᓄᑦ, ᒥᔅᑕ ᑯᓱᒐᖅ. 

2023-ᒥ ᐃᓕᓐᓂᐊᖅᑐᑦ ᐊᓂᒍᐃᓂᐊᖅᑐᑦ 

ᑲᖏᖅᖠᓂᕐᒥ (ᑯᓱᒐᖅ)  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᑉᓗᒃᑯᑦ ᓄᓇᕗᒻᒥᐅᑦ.  

 

ᐅᖃᖅᑎᑦᓯᔩ, ᑲᖏᖅᖠᓂᕐᒥ ᐃᓕᓐᓂᐊᕐᕕᒡᔪᐊᖓ 

ᒫᓂ ᐅᓗᔪᖕᒧᑦ ᑕᐃᒎᓯᖃᖅᑐᖅ 

ᐃᓕᓐᓂᐊᕐᕕᖓᐃᓛᑦ ᐃᓱᓕᕝᕕᖃᕐᒥᖕᒪᑦ 

ᖁᑦᑎᖕᓂᖅᐹᖅ 12-ᒧᑦ. ᑕᒡᕙᓂ ᐅᑭᐅᖅ 

ᐃᓕᓐᓂᐊᖏᓐᓇᓚᐅᖅᑐᑦ 18-ᖑᖕᒪᑕ 

ᐃᓕᓐᓂᐊᕌᓂᖕᓂᐊᖅᑐᑦ ᖁᑦᑎᓐᓂᓕᒃ 12-ᒥᒃ 

ᐃᓱᓕᑦᑎᓗᑎᒃ.  

 

ᑕᐅᕗᖓ ᐃᓕᓐᓂᐊᒃᑲᓐᓂᕐᓂᐊᕈᑎᒃ 

ᓯᓚᑦᑐᖅᓴᕐᕕᒃᑯᓪᓗ ᐊᓯᖏᑦᑎᒍᑦ 

ᐃᓕᓐᓂᐊᒃᑲᓐᓂᕐᓂᐅᔭᖅᖢᑎᒃ. ᐅᐱᓐᓇᖅᑐᐊᓘᖕᒪᑕ 

ᐅᑯᐊᖑᖦᖤᖅᐳᑦ ᑕᐃᓂᐊᖅᐸᒃᑲ, 

ᑕᒻᒪᖅᑕᐃᓕᓇᓱᖕᓂᐊᖅᑕᕋᓗᐊᒃᑲ ᐊᑎᖏᑦ 

ᐅᖃᖅᑎᑦᓯᔩ: 

 

• ᑖᓐᔭ ᐊᒪᕐᓚᒃ    

• ᓯᓂᐅᓪ ᐊᔭᕈᐊᖅ 

• ᑲᐃᔪᓪ ᕗᕆᐊᑦᓚᓐ 

• ᕙᐃᓕ ᒍᕇᓐ 

• ᓛᓂ ᐃᓄᒃᓱᒃ 

• ᑐᕋᐃᓯ ᐃᑎᓐᓄᐊᖅ 

• ᕼᐊᐃᓕ ᔫᓐᔅ 

• ᔫᕕ ᑲᓪᓚᒃ 

• ᔨᐊᓯᑲ ᑲᓇᔪᖅ 

• ᐋᓕᓴᓐ ᒪᑲᐃ 

• ᐊᐃᑕ ᒨᖅᓱ 

• ᓕᓕᐋᓐ ᓄᑕᕋᑭᑦᑐᖅ 

• ᔫᓯ ᐸᓂᑲᒃ 

• ᓯᐅᕋ ᐸᐅᓗᓯ 

• ᑕᓃᓴ ᓴᒻᒧᖅᑐᖅ 

• ᕋᐃᒐᓐ ᑕᑦᑐᐃᓂᖅ 

• ᔫᓕᐊ ᐅᓴᒃ, ᐊᒻᒪ 

• ᐃᐊᓚ ᔭᐅᐋᑦᔅᑭ 

 

ᑖᒃᑯᐊ ᑕᒡᒐ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᑕᐃᕕᑎ 

ᐊᕿᐊᕈᖅ. 

ᐃᓕᓐᓂᐊᕐᕕᐊᓗᖕᒥ ᐊᓂᒍᐃᔪᑦ 

ᓂᕈᐊᖅᑕᐅᕕᐊᓂ(ᐊᕿᐊᕈᖅ, ᑕ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᑉᐹᓂ ᐊᐅᓱᐃᑦᑐᕐᒥ ᕿᑎᖅᑰᕐᒥᒃ 

ᖁᕕᐊᓲᑎᖃᓛᓕᕐᒥᒻᒪᑕ ᑖᔅᓱᒥᖓ ᐃᓕᓐᓂᐊᕐᕕᒻᒥ 

ᐊᓂᒍᐃᓂᐊᖅᑐᐊᓐᓄᒻᒥᒃ. ᑖᓐᓇ ᔭᐃᒥᓯ ᖃᐅᓐᓇᖅ 

ᐅᐱᒋᕐᔪᐊᕋᒃᑯ ᑖᔅᓱᒥᖓ 

ᐱᔭᕇᖅᓯᓂᐊᖅᑐᐊᓐᓅᓕᕐᒥᒻᒪᑦ ᖁᑦᑎᓂᖅᐹᒥᒃ 12-

ᒥᒃ. ᐃᓕᓐᓂᐊᕈᑎᒃᓴᒃᑲᓐᓂᕐᓂᑦ ᑲᔪᖏᖁᓪᓗᒍ. 

 

ᑖᓐᓇ ᐊᒃᓱᐊᓗᒃ  

ᐱᓕᕆᕈᓘᔭᖃᑦᑕᖅᓯᒪᓪᓗᓂᐅᒻᒪᓪᓗ ᐊᒻᒪᓗ 

ᐅᐱᒋᑦᑎᐊᖅᓱᒍ. ᑖᓐᓇ ᐃᑦᑐᖓᑦ ᐊᖅᓵᕐᔪᖅ 

ᓂᖏᐅᖅ, ᓯᓚᑐᔪᕐᔪᐊᕌᓘᓚᐅᕐᒪᑦ,  

ᑕᐃᒪᓐᓇᑦᑎᐊᖅᑕᐅᖅ ᐃᓚᖏᓐᓂᒃ 

ᐃᑲᔪᖅᑐᐃᖃᑦᑕᕐᒪᒡᒎᖅ ᑕᒪᒃᑯᓂᖓ 

ᖃᐅᔨᒪᔭᐅᒍᓐᓃᕋᐃᒻᒪᑦ ᖃᓄᐃᓕᐅᕆᐊᖃᓕᕋᐃᒻᒪᑦ, 

ᕿᒥᕐᕈᐊᓚᐅᖅᓱᓂᐅᒃ ᐋᖅᑭᖃᑦᑕᖅᓱᓂᒋᑦ 

ᑕᐃᒪᓐᓇᐃᓕᐅᖅᑐᑯᓘᖃᑦᑕᕐᒪᑦ.  

 

ᐊᑏ, ᐃᓕᓐᓂᐊᒃᑲᓐᓂᕆᑦ ᑕᒪᒃᑯᓂᖓ 

ᖁᕝᕙᓯᑦᑐᓄᑦ ᐱᓕᕆᔪᓐᓇᖅᓯᒃᑲᓐᓂᕐᓂᐊᕋᕕᑦ 

ᑕᐃᑲᓂ ᐅᒥᖕᒪᒃ ᐃᓕᓐᓂᐊᕐᕕᒻᒥ 

ᐱᔭᕇᖅᓯᔪᐊᓐᓅᓕᕐᒪᑦ ᐅᐱᒋᓪᓗᒍ. ᐊᒻᒪᓗ 

ᑕᐃᒪᓐᓇᐃᓕᖓᑎᓪᓗᒍ ᑖᒃᑯᐊ ᐃᓚᖏᑦ. 

ᑐᐹᖅᓴᐃᔨᒋᓚᐅᖅᑕᖏᑦ ᖁᔭᓐᓇᒦᕐᔪᐊᕌᓗᒃ 

ᑐᐹᖅᓴᖅᑕᐅᖃᑦᑕᖅᑐᐃᑦ ᕿᑐᕐᖓᑯᓗᑉᐳᑦ ᑕᐃᒪᓐᓇ 

ᐱᔭᕇᖅᑎᑕᐅᓇᓱᒃᓱᑎᒃ ᐊᓂᒍᐃᔭᕋᐃᒻᒪᑕ 

ᐊᖓᔪᖅᑳᖑᓪᓗᓂ ᐊᓕᐊᓇᐃᕌᓗᒃ 

ᐊᓂᒍᖅᑎᑦᑎᖃᑦᑕᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒥᔅ ᖁᐊᓴ. 

ᓇᓪᓕᐅᑎᑦᑎᐊᖁᔨᓂᖅ ᐃᕐᖑᑕᒥᓂᒃ (ᖁᐊᓴ)  

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᓇᓪᓕᓐᓂᐅᖅᓯᐅᑦᑎᐊᖁᔨᓗᐊᒧᑦ 

ᓂᑯᕕᑉᐳᖓ. ᑎᓴᒪᒋᔭᐅᔪᖅ ᐃᕐᖑᑕᕆᔭᓐᓂᒃ 

ᐅᐱᒋᑦᑎᐊᕋᒃᑯ ᒫᓐᓇ ᐊᔪᕈᓐᓃᖅᐸᓪᓕᐊᓂᖓᓄᑦ 

ᒪᓕᒃᖢᓂᐅᒃ ᐊᖏᔪᖅᑳᒥᓂᒃ ᐃᑲᔪᖃᑦᑕᕐᒪᑦ 

ᖃᓄᑐᐃᓐᓇᑦᑎᐊᖅ.  

 

ᑖᓐᓇ ᓇᓪᓕᐅᑎᑦᑎᐊᓯᒪᖁᕙᕋ ᑯᓘᐃ ᐊᒦᓕᐊ  

ᐊᕐᓇᓕᐊᖅ ᖁᐊᓴ, ᐅᓪᓗᒥ 16−ᖑᕐᒪᑦ 

ᐅᐱᒋᓪᓗᒍᓗ ᓇᒡᓕᒋᓪᓗᒍᓗ, ᕼᐋᐱ ᐴᔅᑕᐃᑦ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 328 - 6(2): 

ᐃᓕᓐᓂᐊᕐᕕᖕᒥ ᐊᓂᒍᐃᓂᐊᖅᑐᑦ ᑭᓐᖓᕐᓂ 

(ᔪᐊᓇᓯ)  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ 

ᐊᒻᒪᓗ ᐅᓪᓗᒃᑯᑦ ᑭᒻᒥᕈᒻᒥᐅᑦ ᑭᓐᖓᕐᒥᐅᓪᓗ.  

 

ᐅᖃᖅᑏ, ᐅᓪᓗᒥ ᓂᑯᕕᔾᔪᑎᖃᖅᑐᖓ ᕿᑭᖅᑖᓘᑉ 

ᓂᒋᐊᓂ ᑖᒃᑯᐊ ᑭᓐᖓᕐᓂ ᖁᕝᕙᓯᓐᓂᓖᑦ 12−ᒥ 

ᐃᓕᓐᓂᐊᕐᓂᕐᒥ ᐃᓱᓕᑦᑎᓂᐊᕐᒪᑦ ᑕᒫᓂ 

ᓈᑦᑎᐅᖑᔭᓛᕐᓂᐊᖑᑎᓪᓗᒍ 

ᓯᕙᑖᕐᕕᐅᓂᕋᖅᑕᐅᕙᒻᒥᔪᖅᑕᐅᖅ ᐊᓯᑦᑎᓐᓄᑦ. 

ᖁᕕᐊᓲᑎᒋᔭᐅᓛᕐᒪᑕ ᑖᒃᑯᐊ ᐊᑎᖏᑦᑕᐅᖅ 

ᑕᐃᓗᒋᑦ, ᑕᐃᓂᐊᖅᐸᒃᑲ. ᑖᒃᑯᐊ:  

 

• ᒪᓄᒥᑲᓪᓚᒃ ᐋᓯᕙᒃ 

• ᓕᓕ ᐊᓲᓇ 

• ᒪᓄᒥᑲᓪᓚᒃ ᐊᓲᓇ 

• ᓄᑕᕋᒃ ᐃᑯ 

• ᔮᓐ ᕼᐊᐃᐅᑦ 

• ᑕᕐᕋᓕᒃ ᔮ 

• ᒨ ᑭᐊᓕ 

• ᓖᑎᐊ ᓂᖏᐅᑦᓯᐊᖅ 

• ᐃᓚᐃᔾᔭ ᐹ 

• ᑕᐃᕕᑦ ᐳᓪᓚᑦ 

• ᑖᓂᐅᓪ ᕿᐊᑦᓱᒃ 

• ᐋᓐᑎ ᓵᒋᐊᖅᑐᖅ 

• ᖃᑦᓱᐊ ᓵ 

• ᒥᐊᓯ ᓵ, ᐊᒻᒪᓗ  

• ᓇᐸᑦᓯ ᑕᑉᐸᐅᖓᐃ 

 

ᑖᒃᑯᐊ ᐃᓕᓐᓂᐊᕐᓂᕐᒥᓂᒃ ᐅᐱᒋᔭᐅᓂᖃᓛᕐᒪᑕ 

ᐊᒻᒪᓗ ᓇᓗᓇᓐᖏᑦᓯᐊᖅᑐᓂ ᓄᓇᖅᑲᑎᖏᓐᓄᑦ 

ᐃᓚᖏᓐᓄᑦ ᐊᒻᒪᓗ ᑖᒃᑯᓄᖓ ᓄᑲᖅᑎᐅᔪᓄᑦ 

ᑕᐅᑐᑦᑕᐅᓂᐊᕐᒪᑕ ᖁᕕᐊᓲᑎᒋᔭᐅᓗᑎᒃ.  

 

ᑕᒪᒃᑯᐊ ᓄᓇᓕᑦᑎᓐᓂ ᑕᒪᒃᑯᓄᖓ 

ᐃᖅᑲᐅᒪᓇᖅᑐᓄᑦ ᑎᑭᐅᑎᔭᕌᖓᑕ 

ᐊᓕᐊᓇᐃᖅᑐᒋᐊᓪᓚᖃᑦᑕᕐᓗᒍ 

ᖁᑦᓯᓂᖅᓴᒧᑦ ᓯᕗᓂᒃᓴᖃᑦᑎᐊᖁᓪᓗᒋᑦ. 

ᐅᐱᒋᖃᓯᐅᑎᓚᕗᑦ, ᐅᖃᖅᑏ, ᐊᒻᒪᓗ 

ᓵᑐᑕᐃᖑᓂᐊᖅᑐᒥ ᐃᖅᑲᐅᒪᑦᓯᐊᕐᓂᐊᖅᐸᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 

5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 

ᒪᓕᒐᓕᐅᕐᕕᖕᒧᑦ. ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ−ᓯᓈ, ᒥᔅ ᐳᕉᔅᑐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 474 - 6(2): ᐃᖅᑲᖅᑐᐃᕕᒃᑯᑦ  

ᑎᓕᔭᐅᓂᖓ ᐅᖅᓱᐊᓗᒻᒥᒃ ᑯᕕᔭᕕᓂᐅᔪᑦ 

ᓴᓗᒻᒪᖅᓴᖅᑕᐅᖁᔭᐅᓪᓗᑎᒃ (ᐳᕉᔅᑐ) 

 

ᐳᕈᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒐ ᑐᕌᖅᑎᑦᓱᒪᔭᕋ ᒥᓂᔅᑕᖓᓐᓄᑦ 

ᐃᓕᓐᓂᐊᖅᑐᓕᕆᔨᒃᑯᑦ.   

 

ᐅᖃᖅᑏ, ᐃᓛᓐᓂᓚᐅᓱᖓᒃᑯᑦ ᒐᕙᒪᒃᑯᑦ 

ᐱᓕᕆᕕᖏᑦ ᑮᓇᐅᔭᓂᒃ 

ᓄᒃᑎᖅᑎᕆᔭᕆᐊᖃᖃᑦᑕᕐᒪᑕ 

ᐊᑭᑐᔪᖅᑐᕈᑎᒃᓴᖏᓐᓂᒃ ᑕᒪᒃᑯᐊ ᓴᓇᔭᐅᔭᕆᐊᓖᑦ 

ᑲᒪᒋᔭᐅᔪᓐᓇᕐᓂᐊᕐᒪᑕ. ᒥᓂᔅᑕᐃᑦ ᑐᓴᖅᑎᑦᑎᕙᑉᐳᑦ  

ᑲᑎᒪᔨᕋᓛᓄᑦ ᑖᒃᑯᐊ ᑮᓇᐅᔭᑦ 

ᓅᑉᐸᓪᓕᐊᓂᖏᓐᓂᒃ. 

 

ᒫᓐᓇᕋᑖᖅ, ᑐᓴᖅᑎᑕᐅᓚᐅᕋᑦᑕ ᑮᓇᐅᔭᓂᒃ 

ᓴᓂᕐᕙᐃᓂᐊᕋᑦᑕ ᑕᒪᒃᑯᐊ ᓴᓇᔭᐅᒋᐊᕆᐊᓖᑦ  

ᐅᖅᓱᐊᓗᖃᐅᑎᖏᑦ ᐃᓕᓐᓂᐊᕐᕖᑦ ᕿᑭᖅᑖᓗᒻᒥ. 

ᒪᓕᒐᓕᐅᖅᑏᑦ ᖁᔭᓕᓪᓚᕆᑦᑐᑦ 

ᑐᓴᐅᒪᑎᑕᐅᖃᑦᑕᕋᒥᒃ ᐱᒻᒪᕆᐅᔪᒥᒃ ᐱᓕᕆᐊᒥᒃ. 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᖅ ᐊᑯᓚᐃᑎᒋᔪᒥᒃ 

ᐃᓕᓐᓂᐊᕐᕖᑦ ᐃᓗᓕᖏᑦ, ᓲᕐᓗ ᐅᖅᓱᐊᓗᐃᑦ, 

ᐊᓂᕐᓂᒃᓴᐅᑏᑦ, ᐃᑭᑦᑐᖃᓕᕐᓂᖅᐸᑦ ᖁᖁᐊᕈᑎᑦ, 

ᐊᒻᒪ ᖃᐅᔨᓴᖅᑕᐅᖃᑦᑕᕐᒪᖔᑕ ᒪᓕᒐᕐᓂᒃ 

ᒪᓕᑦᑎᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎ ᐊᐱᕆᒻᒪᑦ 

ᓴᓇᔭᐅᒋᐊᕆᐊᖃᖅᑐᓄᑦ ᐃᓕᓐᓂᐊᕕᓐᓂ.  

ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᒃᑯᓐᓂᒃ ᑭᒡᒐᖅᑐᖅᑐᒋᑦ, 

ᐅᖃᖅᑏ, ᐊᐱᖅᑯᓯᐅᔪᖅ ᑖᒃᑯᓄᖓ 

ᑐᕌᖅᑎᑕᐅᖁᓪᓗᒍ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑐᓂᓯᒻᒪᑦ 

ᒥᓂᔅᑕᖓᓄᑦ ᓄᓇᓕᖕᓄᑦ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᐊᐱᖅᑯᑎᐅᔪᖅ ᑐᕌᖅᑎᑕᖓ, ᒫᓐᓇ 

ᑐᑭᓯᐅᒪᔾᔪᑎᓂᒃ ᐱᓯᒪᓐᖏᓐᓇᒪ 

ᐅᑎᕐᕕᒋᒋᐊᖃᕐᓂᐊᖅᑕᕋ (ᑐᓵᔨᑎᒎᓕᖅᑐᖅ) 

ᖃᐅᔨᒋᐊᓚᐅᕐᓗᒍ ᑭᐅᓛᖅᐸᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑎ 

ᑎᒍᔭᐅᑐᐃᓐᓇᑲᐃᓐᓇᕐᒪᑦ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᑕᓯᓗᒻᒧᑦ, ᒥᔅᑕ ᕼᐃᒃᔅ.  

 

ᐊᐱᖅᑯᑦ 475 - 6(2): ᐃᑎᔪᒥᒃ ᑐᓚᒃᑕᕐᕕᒃ 

ᐃᖃᓗᓐᓂ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒥᓂᔅᑕᒧᑦ ᑲᒪᔪᒧᒃ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

ᐊᒻᒪᓗᑦᑕᐅᖅ ᒥᓂᔅᑕᒧᑦ ᑐᓚᑦᑕᕐᕕᓐᓂ ᐅᒥᐊᕐᔪᐊᓄᑦ 

ᐅᖃᐅᓯᖃᕐᓂᐊᖅᑐᒍᑦ. 

  

ᐅᖃᖅᑏ, ᑖᒃᑯᓂᖓ 

ᑐᒃᓯᕋᐅᑎᓕᐅᖅᑕᐅᓚᐅᖅᓯᒪᒻᒪᑕ ᐃᖃᓗᓐᓂ 

ᑕᐃᓐᓇ ᑐᓚᑦᑕᕐᕕᒃ ᒪᐃ 11-ᒥ ᒪᑐᓚᐅᖅᓯᒪᔪᖅ 

ᓱᕋᔅᓯᒪᔪᑦ ᓴᓇᔭᐅᓪᓗᑎᒃ. ᑖᒃᑯᐊᓗ 

ᑐᒃᓯᕋᐅᑎᒋᔭᐅᔪᑦ ᐊᖏᖅᑕᐅᓯᒪᓪᓗᑎᒃ,  

ᐊᐅᓚᑕᐅᓂᖓ 

ᑐᓚᑦᑕᕐᕕᐅᑉ, ᑖᓐᓇ ᐊᐅᓚᑦᑎᔨᐅᔪᖅ, ᐊᕐᕌᒍ 

ᐊᕝᕙᕐᓗ ᐅᖃᐅᓯᕆᓚᐅᕋᑦᑎᒍ, ᐅᓪᓗᑐᐃᓐᓇᑎᓪᓗᒍ 

ᒪᑐᓚᐅᕐᒪᒍ ᐊᑕᐅᓯᑐᐃᓐᓇᕐᒥᒃ 

ᐊᑭᑦᑐᕋᐅᑎᖃᖅᑐᓂ.  

 

ᐃᖅᑲᓇᐃᔭᖅᑎᑖᕆᐊᖃᖅᐳᖅ ᑕᐃᒃᑯᐊ 

ᑐᓚᑦᑕᕐᕕᑦᑖᕐᓂᕐᒧᑦ ᐃᖅᑲᓇᐃᔭᖅᑏᑦ ᐃᕐᖐᓐᓇᖅ 

ᐃᖅᑲᓇᐃᔭᖅᑎᑖᕈᓐᓇᓐᖏᒻᒪᑕ. ᖃᖓᓕ ᑖᒃᑯᐊ 

ᑐᓂᔭᐅᓗᑎᒃ ᐱᔭᕇᖅᑕᐅᓂᐊᖅᐸᑦ ᑳᓐᑐᕌᓗ 

ᑐᓂᔭᐅᓗᑎᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓄᓪᓗ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑐᒃᓯᕋᐅᑏᒃ ᒪᕐᕉᒃ 

ᐱᔭᐅᓯᒪᓕᖅᑑᒃ, ᓯᕗᓪᓕᖅᐹᖅ ᑖᓐᓇ 

ᑐᓂᓛᓕᖅᑕᕗᑦ ᑳᓐᑐᕌᖓ ᐊᑯᓂᐅᓐᖏᑦᑐᖅ 

ᑐᓂᔭᐅᔪᒫᖅᑐᖅ ᐊᒻᒪᓗᑦᑕᐅᖅ ᐱᖃᑖᓂ 

ᐅᓪᓗᑐᐃᓐᓇᕐᒥ ᒪᑐᓚᐅᕐᒪᑦ ᑖᓐᓇ,  

ᐃᖅᑲᓇᐃᔭᖅᑎᕗᑦ ᕿᒥᕐᕈᓇᓐᓂᐊᖅᑐᖅ ᑖᒃᑯᓂᖓ 

ᑕᒫᓂ ᐱᓇᓱᐊᕈᓯᕐᒥ, ᐃᓱᒪᓕᐅᕆᐊᖃᕐᓂᐊᖅᑐᒍᑦ 

ᑖᔅᓱᒥᖓ. ᖃᐅᔨᒋᐊᕆᐊᖃᕐᓂᐊᖅᑐᒍᑦ 

ᓇᓗᓇᐃᖅᓯᓯᒪᓗᐊᓐᖏᒻᒪᑦ ᖃᖓᓪᓚᑦᑖᒃᑯᑦ ᐅᓪᓗ 

ᖃᖓᐅᓂᐊᕐᒪᖔᖅ ᓇᓗᓪᓗᒍ, ᑭᓯᐊᓂ 

ᒪᑐᓚᐅᖅᑎᓪᓗᒍ ᑳᓐᑐᕌᓂ ᐱᓇᓲᑎ ᐅᓪᓗᓄᑦ 30-

ᖃᕐᒪᑕ ᐊᖏᖅᑕᐅᓇᓱᐊᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ 

ᐊᐱᖅᑯᑎᖕᓄᑦ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᐅᖃᖅᑏ, ᑖᒃᑯᐊ 

ᒪᑐᐃᕈᓐᓇᖅᑐᖃᐃ 30 ᐊᓂᒍᖅᐸᑕ ᑐᓚᑦᑕᕐᕕᒃ. 

 

ᐅᖃᖅᑏ, ᖃᓄᕐᓕ ᓯᕗᒧᐊᒍᓐᓇᖅᐸ ᐃᖃᓗᓐᓂ 

ᑖᓐᓇ ᑐᓚᑦᑕᕐᕕᒃ ᐊᑕᐅᓯᐅᑯᓗᒃ ᑐᒃᓯᕋᐅᑎᒃ 

ᑐᓂᔭᐅᑉᐸᑦ ᓈᒻᒪᓐᓂᖏᓪᓗᓂᓗ 

ᖃᓄᐃᖅᑕᐅᒐᔭᖅᑲ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᒧᓪᓗ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᐅᖃᖅᑏ, ᐃᓱᒪᓕᐅᓗᐊᕈᒪᓐᖏᓚᖓ ᖃᓄᖅ 

ᑕᐃᒪᐃᓐᓂᐊᕐᒪᖔᖅ. ᑖᓐᓇ ᑳᓐᑐᕌᒃᓴᖅ 

ᕿᒥᕐᕈᓚᐅᖅᑕᕗᑦ ᓂᕆᐅᑦᑐᑕ ᓇᓂᓯᓂᐊᕐᓂᑎᓐᓂᒃ 

ᑐᒃᓯᕋᖅᑐᒥᒃ ᐊᒻᒪᓗ ᓂᕆᐅᑦᑐᖓ ᑕᒪᓐᓇ 

ᑲᔪᓯᓂᐊᕆᐊᔅᓴ, ᑭᓯᐊᓂᓕ ᕿᒥᕐᕈᒋᐊᖃᖅᑕᕗᑦ 

ᐊᒻᒪᓗ ᐃᓱᒪᓕᐅᕈᒪᖏᑦᑐᖓ ᓯᕗᓂᐊᒍᑦ 

ᕿᒥᕐᕈᔪᖃᓚᐅᓐᖏᓐᓂᖓᓂ ᐱᓕᕆᕕᒃᑯᑎᒍᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᒃ 

ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ 

ᐃᓱᒪᓕᐅᕈᑕᐅᒌᖅᓯᒪᒐᔭᓐᖏᑦᑐᖅ; ᐱᐅᕗᖅ 

ᐱᓕᕆᓂᕐᒧᑦ ᐸᕐᓇᒍᑎᖃᕆᐊᖓ.  

 

ᐅᖃᖅᑏ, ᖃᓄᐃᓕᐅᖅᓯᒪᕕᓯ 

ᐊᑐᐊᒐᓕᐅᕋᓱᒃᑎᓪᓗᒋᑦ ᐊᑐᐃᓐᓇᖃᕐᓂᕐᒧᑦ, 

ᓴᐳᒻᒥᑦᑎᓂᕐᒧᑦ, ᓯᕐᓗᐊᓕᕆᓂᕐᒧᑦ, ᐊᒻᒪᓗ  

ᖃᓄᑐᐃᓐᓇᖅ ᐊᑭᓕᐅᑕᐅᓂᐊᖅᑐᓂᒃ ᓲᕐᓗ 

ᑐᓚᒃᑕᕐᕕᖕᒧᑦ ᐊᑭᓕᐅᑕᐅᓂᐊᖅᑐᓂᒃ ᓄᑖᒧᑦ 

ᑐᓚᒃᑕᕐᕕᖕᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᐅᖃᖅᑲᐅᒻᒪᑦ, 

ᑖᓐᓇ ᑐᓚᑦᑕᕐᕕᒃ ᒪᑐᐃᓛᓕᖅᑐᖅ ᒫᓐᓇᕈᓗᒃ. 

ᑕᒪᒃᑯᐊ ᐊᑐᐊᒐᐃᑦ, ᐱᓕᕆᐊᖑᔪᓕᒫᑦ 

ᐅᐸᓗᖓᐃᔭᖅᑕᐅᓯᒪᓕᖅᑐᑦ ᐊᒻᒪᓗ 

ᓴᖅᑭᑕᐅᓛᖅᑐᑎᒃ ᒫᓐᓇᒫᕈᓗᒃ 

ᐊᑐᖅᑕᐅᓂᐊᖅᑐᓄᑦ. ᑐᑭᓯᔭᒃᑯᑦ, ᑕᒪᑐᒧᖓ 

ᐱᒋᐊᓐᖓᐅᑎᒧᑦ, ᐱᑕᖃᔾᔮᕙᓪᓚᐃᖏᑦᑐᒍᑦ 

ᑐᓚᑦᑕᖅᕕᒻᒧᑦ ᐊᑭᓕᕆᐊᓕᓐᓂᒃ, ᑭᓯᐊᓂᓕ ᑕᒪᓐᓇ 

ᓱᓕ ᐃᓚᒋᒻᒪᒍ ᐱᓕᕆᐊᖑᕙᓪᓕᐊᔫᑉ ᐊᒻᒪᓗ 

ᑕᒪᓐᓇ ᓴᖅᑭᕆᐊᖃᖅᑐᑎᒍ ᐊᐅᔭᕈᓚᐅᖅᑎᓐᓇᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐊᓇᕕᓗᒃ.  

 

 

 

 

 

ᐊᐱᖅᑯᑦ 476 - 6(2): ᐊᒪᖅᑯᑦ 

ᖃᐅᔨᓴᐅᑎᖏᓐᓄᑦ ᑲᑎᖅᓱᒐᐅᔪᒧᑦ 

ᐱᓕᕆᐊᖅ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᓄᑖᓄᑦ ᐊᕙᑎᓕᕆᓂᕐᒧᑦ 

ᒥᓂᔅᑕᒋᔭᐅᔪᒧᑦ.  

 

ᐃᑉᐸᔅᓴᖅ ᑲᑎᒪᕐᔪᐊᑎᓪᓗᑕ ᒪᓕᒐᓕᐅᕐᕕᒻᒥ ᒥᓂᔅᑕ 

ᑐᓴᖅᑎᑦᑎᓚᐅᕐᒪᑦ ᐱᐅᓯᒋᐊᕈᑎᒃᓴᓂᒃ 

ᐱᓕᕆᕕᖓᑕ ᐊᒪᖅᑯᑦ ᖃᐅᔨᓴᐅᑎᖏᓐᓄᑦ 

ᑲᑎᖅᓱᐊᒐᐅᔪᒧᑦ ᐱᓕᕆᐊᖑᔪᒥᒃ.  

 

ᐅᖃᖅᑏ, ᐊᒥᓱᕈᕆᐊᕐᓂᖏᑦ ᐊᑭᓕᐅᑕᐅᕙᑦᑐᑦ 

ᐊᑕᐅᓯᕐᒧᑦ ᖃᐅᔨᓵᖑᒐᔭᖅᑐᒧᑦ ᑐᓴᕈᒥᓇᕐᓂᐊᖅᐳᖅ 

ᐊᖑᓇᓱᑦᑎᓄᑦ ᖁᕐᓗᖅᑐᕐᒥ. 

 

ᒥᓂᔅᑕ ᖃᐅᔨᒪᖕᒪᑦ ᑕᒪᓐᓇ 

ᐅᖃᐅᓯᕆᖃᑦᑕᖅᓯᒪᒐᒃᑯ ᑕᐃᒪᓐᖓᑦ ᒪᓕᒐᓕᐅᖅᑏᑦ 

ᐱᒋᐊᓚᐅᖅᓯᒪᒻᒪᑕᓂᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᔅᓯᓂᑦ 

ᐊᑭᓕᖅᑕᐅᓯᒪᓕᕐᒪᖔᑕ ᐅᓪᓗᒥᒧᑦ ᑖᒃᑯᑎᒎᓇᖅ 

ᐱᓕᕆᐊᒃᑯᑦ ᖁᕐᓗᖅᑐᕐᒥ ᐆᒪᔪᕐᓂᐊᖅᑎᒃᑯᓐᓄᑦ? 

(ᑐᓵᔨᑎᒎᕈᓐᓃᖅᑐᖅ) ᖁᐊᓇᖅᑯᑎᑦ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, 

ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑖᓐᓇ ᐊᐱᖅᑯᑎᒋᖕᒪᒍ 

ᑲᑎᒪᔨᐅᖃᑎᒪ. ᒪᐃ 12, 2023−ᒧᑦ ᑎᑭᓪᓗᒍ, 

ᑖᒃᑯᐊ ᐊᑭᓕᖅᑕᐅᓯᒪᓕᖅᑐᑦ ᐊᖑᓇᓱᒃᑎᓄᑦ 

ᑐᓂᓯᔪᓄᑦ, $43,000ᖑᔪᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ, 

ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. 

(ᑐᓵᔨᑎᒎᓕᖅᑐ) ᐱᒻᒪᕆᐅᖕᒪᑦ, ᐃᓘᓐᓇᖏᑦ 

ᒪᓕᒐᓕᐅᖅᑏᑦ ᑕᐃᒪᓐᓇ  



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓴᐅᒪᐅᑎᖃᑦᑎᐊᕆᐊᖃᕐᒪᑕ ᒐᕙᒪᒃᑯᑦ 

ᐱᓕᕆᔾᔪᑎᖏᓐᓄᑦ ᐊᑭᓕᐅᑎᖏᓐᓄᓪᓗ.  

ᒥᓂᔅᑕ ᐊᖏᕈᓐᓇᖅᐹ ᐊᕐᕌᒍᑕᒫᑦ 

ᐅᓂᒃᑳᓕᐅᕈᓐᓇᕐᒪᖔᑦ ᒪᓕᒐᓕᐅᕐᕕᖕᒧᑦ ᖃᓄᖅ 

ᐊᐅᓚᑕᐅᖕᒪᖔᑦ ᑕᐃᒃᑯᐊ ᐊᒪᕈᖃᑦᑕᖅᑐᓄᑦ 

ᐊᑭᓖᔾᔪᑎᐅᖃᑦᑕᖅᑐᑦ? (ᑐᓵᔨᑎᒎᓕᖅᑐᖅ) 

ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, 

ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ, 

ᑕᒪᒃᑯᓂᖓ ᑐᓴᕈᒪᖕᒪᑦ. ᑕᒪᒃᑯᐊ ᑲᑎᑕᐅᕙᒡᓕᐊᔪᑦ 

ᑎᑎᕋᖅᑕᐅᕙᒡᓕᐊᖃᑦᑕᕐᒪᑕ, ᑕᑯᔭᐅᔪᒪᔭᕌᖓᑕ 

ᐊᔪᕐᓇᖏᑦᑐᖅ ᐊᕐᕌᒍᑕᒫᑦ ᐱᓂᐊᓂᒃᑕᐅᓯᒪᓕᕌᖓᑕ. 

ᓇᓕᐊᒃ ᖃᓄᖅ 

ᖁᕝᕙᖅᐸᓪᓕᐊᔭᕆᐊᒃᓴᖏᓐᓂᒡᓘᓐᓃᑦ 

ᑲᑕᒃᐸᓪᓕᐊᔭᕆᐊᒃᓴᖏᓐᓂᒡᓘᓐᓃᑦ, ᑕᒪᒃᑯᐊ 

ᑎᑎᕋᖅᑕᐅᕙᓪᓕᐊᖏᓐᓇᕐᒪᑕ ᐅᓂᒃᑳᓂᒃ 

ᐱᑕᖃᖃᑦᑕᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᓗ 

ᐃᓚᒋᐊᕈᑏᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. ᖁᐊᓇᖅ 

ᑭᐅᔪᖅ. (ᑐᓵᔨᑎᕉᓕᖅᑐᖅ) ᐃᑉᐸᒃᓴᖅ ᑲᑎᒪᑎᓪᓗᒋᑦ 

ᒪᓕᒐᓕᐅᖅᑏ, ᒥᓂᔅᑕ ᐅᖃᐅᓯᖃᓚᐅᕐᒪᑦ ᑐᒃᑐᓂᑦ, 

ᐅᖃᖅᖢᓂ, “ᑐᒃᑐᐃᒡᒎᖅ ᐃᓄᐃᓴᒡᓕᕙᓪᓕᐊᓕᕐᒪᑕ 

ᑐᒃᑐᐃᑦ ᐅᓄᕈᓐᓃᖅᐸᓪᓕᐊᑎᓪᓗᒋᑦ, ᓲᕐᓗ 

ᑐᒃᑑᒑᔪᖃᖅᑐᖅ, ᕿᓐᖓᐅᑦ, ᐊᒻᒪ ᕿᑭᖅᑕᑦ 

ᑐᒃᑐᖏᑦ.”  

 

ᑭᖑᓪᓕᖅᐹᒥ ᐅᖃᐅᓯᖃᖅᑎᓪᓗᖓ ᑐᒃᑐᐃᑦ 

ᐅᓄᕐᓂᖏᓐᓂᒃ ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ, 

ᒥᓂᔅᑕᐅᓚᐅᖅᑐᖅ ᓇᓗᓇᐃᖅᓯᓚᐅᖅᐳᖅ 

ᐃᑲᔪᖅᓱᐃᓂᕋᖅᖢᓂ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᔨᖏᑕ ᐃᓱᒪᓕᐊᕆᔭᖓᓂᒃ "... ᑎᑎᕋᕐᓗᒋᑦ 

ᕿᑭᖅᑕᑦ ᑐᒃᑐᖏᑦ ᐅᓄᕐᓂᖏᑦ ᑐᒃᑐᐃᑦ 

ᓄᖑᑉᐸᓕᐊᔪᑦ."  

 

ᐅᖃᓚᐅᕐᒥᔪᖅ ᑖᓐᓇ ᐃᓱᒪᓕᐅᕈᑕᐅᔪᖅ "... 

ᐱᓕᕆᔾᔪᑎᒃᑲᓐᓂᕐᓂᒃ ᓴᖅᑭᑦᑎᓗᑎᒃ 

ᐃᑲᔫᑕᐅᓂᐊᖅᑐᓂᒃ ᑐᒃᑐᓄᑦ, ᓴᖅᑭᑦᑎᓗᑎᒡᓗ 

ᐃᓚᐅᑎᑦᑎᓂᖅᓴᐅᓕᕐᓗᑎᒃ ᐊᒻᒪ 

ᐊᐅᓚᑦᑎᔾᔪᑎᖃᕐᓂᖅᓴᐅᓕᕐᓗᑎᒃ." 

ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᐃᑦᑐᓂᒃ ᓄᑖᓂᒃ 

ᐊᐅᓚᑦᓯᔾᔪᑎᓂᒃ ᐱᒋᐊᖅᑎᑦᑎᓯᒪᖕᒪᖔᑕ 

ᐱᔾᔪᑎᒋᓪᓗᒋᑦ ᑐᒃᑐᐃᑦ? (ᑐᓵᔨᑎᒎᓕᖅᑐᖅ) 

ᖁᐊᓇᖅᑯᑎᑦ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, 

ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ  

ᑐᑭᓯᒋᐊᓪᓚᒃᑲᓐᓂᕈᒪᖕᒪᑦ ᑕᒪᒃᑯᓂᖓ ᖃᓄᖅ 

ᑲᒪᒋᐅᖃᑦᑕᕋᔭᕆᐊᒃᓴᖏᓐᓂᒃ ᑐᒃᑐᐃᑦ. 

 

ᐊᔾᔨᒌᖏᑦᑐᓂᒃ ᑲᒪᒋᔭᐅᖃᑦᑕᖅᐳᑦ, ᓲᕐᓗ ᑕᒫᓂ 

ᕿᑭᖅᑖᓗᖕᒥ ᑕᒪᒃᑯᓂᖓ ᖁᖓᓯᕈᖃᖅᑎᑦᑎᓂᕐᒥᒃ 

ᐊᑐᖁᔨᖏᒻᒪᑕ, ᑖᓐᓇ ᐊᑲᐅᓂᖅᐹᖑᒐᓗᐊᖅᑎᓪᓗᒍ 

ᑕᐅᕙᓂ ᖃᐅᔨᓴᖅᑕᐅᓕᖅᑎᓪᓗᒋᑦ 

ᖁᖓᓯᕈᖅᑕᐅᓯᒪᓂᐊᖅᐳᑦ ᐃᓚᖏᑦ ᑐᒃᑐᐃᑦ.  

 

ᓇᒧᓐᖓᐅᕙᓪᓕᐊᓲᖑᖕᒪᖔᖏᓐᓂᒃ ᐊᒻᒪᓗ 

ᖁᓕᒥᒎᓕᒃᑯᑦ ᓇᐃᓴᖅᑕᐅᖃᑦᑕᕐᒪᑕ. ᑕᒪᒃᑯᐊᑦᑕᐅᖅ 

ᐊᑐᖅᑕᐅᕙᓪᓕᐊᓂᐊᕐᒥᔪᑦ  

ᖁᖓᓯᕈᖅᓯᒪᖃᑦᑕᖅᑐᐃᑦ ᑕᒪᒃᑯᐊ 

ᓇᓗᓇᐃᖅᑕᐅᓯᒪᓂᖅᓴᐅᓂᐊᕐᒪᑕ ᖃᓄᑎᒋ 

ᓄᖑᑉᐸᓪᓕᐊᑎᒋᔭᕆᐊᒃᓴᖏᓐᓂᒃ ᐊᒻᒪ 

ᖃᐅᔨᔭᐅᕙᓪᓕᐊᔪᓐᓇᕐᓂᖅᓴᐅᓂᐊᕐᒪᑕ ᑭᓱᓄᑦ 

ᓄᖑᑉᐸᓪᓕᐊᓕᓵᕐᓂᖏᓐᓂᒃ, ᐊᖑᓇᓱᒃᑕᐅᓂᐊᕐᒪᑦ, 

ᓂᖃᐅᑎᓂᕐᒧᑦ ᐅᕝᕙᓘᓐᓃᑦ ᐋᓐᓂᐊᖅᑖᕐᓂᕐᒧᑦ.  

 

ᑕᒪᒃᑯᐊ ᐊᔾᔨᒌᖏᑦᑐᓂᒃ 

ᖃᐅᔨᓴᖅᑕᐅᔾᔪᑎᖃᕐᓂᐊᖅᑐᑦ, ᖃᓄᒃᑲᓐᓂᖅ 

ᐱᑕᖃᖅᓲᔭᒃᑲᓐᓂᕆᐊᒃᓴᖏᓐᓂᒃ 

ᖃᓄᖅᑑᕈᑎᒃᓴᖏᓐᓂᒃ, 

ᐋᖅᑭᒃᓱᐃᕙᓪᓕᐊᔪᓐᓇᕐᓂᖅᓴᐅᓂᐊᕐᒪᑕ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ.  

 

ᐊᐱᖅᑯᑦ 477 - 6(2): ᐊᑲᐅᓐᖏᓪᓕᐅᕈᑏᑦ 

ᑎᒍᐊᖅᓯᓂᐅᑉ ᐊᐅᓚᑕᐅᓂᕆᕙᑦᑕᖓᓂᒃ 

(ᕿᓕᖅᑎ) 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᓲᑎᒐ 

ᑐᕌᖅᑎᑦᑐᒪᓪᓗᒍ ᓱᓕ ᑕᕝᕗᖓ ᐃᓄᓕᕆᔨᒃᑯᓐᓄᑦ 

ᒥᓂᔅᑕᖓᓐᓄᑦ.  

 

ᐃᑉᐸᔅᓴᐅᓚᐅᖅᑐᒥ, ᑖᒃᑯᐊ ᐊᐱᖅᓲᑎᒋᓚᐅᖅᑕᒪ, 

ᑎᒍᖅᐊᑐᓕᕆᓂᐅᑉ ᒥᔅᓵᓄᑦ 

ᑭᖑᕙᖅᓯᒪᓗᐊᖃᑦᑕᕐᓂᕆᕙᑦᑕᖏᓐᓂᒃ ᑕᕝᕗᖓ 

ᐅᑎᕐᕕᖃᕈᒪᓗᖓ.   

 

ᐅᖃᖅᑎᑦᑎᔩ. ᑕᐃᒃᑯᐊ ᑕᑯᓇᑦᑐᒋᑦ ᐃᑉᐸᔅᓴᖅ 

ᑲᑎᒪᔾᔪᑎᒋᓚᐅᖅᑕᑎᓐᓂ, ᑕᐃᑲᓂ ᒥᓂᔅᑕ 

ᓇᓗᓇᐃᓚᐅᕐᒪᑦ (ᑐᓵᔨᑎᒎᓕᖅᑐᖅ) 

"ᐅᖃᐅᓯᕆᔭᑎᑦ, ᓲᕐᓗ 23 ᐃᓄᐃᑦ 

ᑎᒍᐊᕈᓯᖏᑎᒍᑦ ᑲᒥᓴᓇᐃᑦ ᑕᒫᓂ ᓄᓇᕗᒻᒥ, 

ᐃᓄᓕᕆᔨᒃᑯᓐᓄᑦ ᐊᑖᓃᖏᒻᒪᑕ."  

 

ᐃᓚᖓ 6 ᑕᕝᕙᓂ ᓄᓇᖃᖅᑳᖅᓯᒪᔪᑦ ᑎᒍᐊᕈᓯᖏᑦ 

ᐃᓕᓴᕆᔭᐅᓯᒪᓂᖏᓐᓄᑦ ᒪᓕᒐᖅ, 

ᓇᓂᔭᐅᔪᓐᓇᖅᑐᖅ ᒪᓕᒐᓕᕆᔨᒃᑯᑦ ᐱᖁᔭᒃᓴᖏᑕ 

ᐃᑭᐊᖅᑭᕕᖓᓂ, ᐅᖃᖅᓯᒪᖕᒪᑦ, "ᒥᓂᔅᑕ 

ᑎᒃᑯᐊᖅᓯᔪᓐᓇᖅᑐᖅ ᑎᒍᐊᕐᓂᕐᒧᑦ ᑲᒥᓴᓇᓂᒃ..." 

ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ ᒪᓕᒐᖏᑦ 

ᓇᓗᓇᐃᖅᓯᓯᒪᒻᒪᑕ ᑖᓐᓇ ᐃᓄᓕᕆᔨᒃᑯᑦ 

ᒥᓂᔅᑕᖓᑦ ᑲᒪᒋᔭᖃᕐᒪᑦ ᓄᓇᖃᖅᑳᖅᓯᒪᔪᑦ 

ᑎᒍᐊᕈᓯᖏᓐᓂᒃ ᐃᓕᓴᕆᔭᐅᓂᕐᒧᑦ ᒪᓕᒐᕐᒥᒃ. 

 

ᑖᓐᓇ ᐃᓄᓕᕆᔨᒃᑯᑦ ᒥᓂᔅᑕᖓᑦ 

ᑲᒪᒋᔭᔅᓴᖃᕈᓐᓃᖅᐸᑦ ᑎᒃᑯᐊᖅᓯᓂᕐᒥᒃ ᐃᓄᐃᑦ 

ᑎᒍᐊᕈᓯᖏᓐᓂᒃ ᑲᒥᓴᓇᓂᒃ, ᑭᓇᐅᕙᓕ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᑖᓐᓇᑦᑕᐅᖅ ᑭᖑᓂᐊᒍᑦ, 

ᕿᒥᕐᕈᒋᐊᒃᑲᓐᓂᓚᐅᕋᒃᑯ ᑐᑭᓯᑲᒻᒪᔅᓯᒪᓚᐅᕋᒃᑯ. 

ᑖᒃᑯᐊ ᐅᖃᓚᐅᕋᒪ ᐃᖅᑲᖅᑐᐃᓂᓕᕆᔨᒃᑯᑦ 

ᐱᓕᕆᖃᑎᒋᖃᑦᑕᕋᑦᑎᒍ 

ᑕᐃᒪᐃᑦᑐᓕᕆᖃᑦᑕᖅᑐᓂᒃ, ᑭᓯᐊᓂ ᑖᒃᑯᐊ 

ᐃᓕᓐᓂᐊᖅᑎᑕᐅᓂᖏᑦ, ᑲᒪᒋᔭᐅᓂᖏᑦ, 

ᐃᓄᓕᕆᔨᒃᑯᑎᒍᑦ ᑲᒪᒋᔭᐅᖃᑦᑕᖅᑐᐃᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᑕᒪᓐᓇ ᑐᑭᓯᓇᖅᓯᕙᓪᓕᐊᖏᓐᓇᓂᐊᕐᒪᑦ. 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑭᐅᓪᓗᒍ 

ᐊᐱᖅᑯᑎᒋᓚᐅᖅᑕᕋ ᐃᓄᐃᑦ ᑎᒍᐊᕈᓯᖏᑦ, ᒥᓂᔅᑕ 

ᐅᖃᖅᑲᐅᒻᒪᑦ, ᐊᒻᒪᓗ ᐅᖃᒃᑲᓂᕐᓗᖓ 

ᑲᑎᒪᔾᔪᑎᒥᓂᕐᓂᒃ ᒪᐃ 29-ᒥ: 

 

"ᑖᓐᓇ ᓇᓗᓇᐃᕈᒪᖅᑲᐅᔭᕋ, ᑭᓯᐊᓂ ᑖᒃᑯᐊ 

ᓄᓇᕗᑦ ᑐᓐᖓᕕᒃᑯᑦ ᑎᒥᖓᒎᖓᒻᒪᑕ, ᑖᒃᑯᐊ 

ᐸᐃᑉᐹᓕᕆᖃᑦᑕᕐᒪᑕ ᓄᓇᖃᖅᑳᖅᓯᒪᔪᑦ 

ᑎᒍᐊᕈᓯᖏᑦ ᐃᓕᓴᕆᔭᐅᓯᒪᓂᖏᓐᓄᑦ ᒪᓕᒐᖅ..." 

 

ᐃᓚᖓ 7 ᓄᓇᖃᖅᑳᖅᓯᒪᔪᑦ ᑎᒍᐊᕈᓯᖏᑎᒍᑦ 

ᐃᓕᓴᕆᔭᐅᓂᕐᒧᑦ ᒪᓕᒐᖅ ᐅᖃᖅᓯᒪᕗᖅ ᒪᓕᒐᐃᑦ 

ᐋᖅᑭᑦᑕᐅᔪᓐᓇᕐᒪᑕ ᐱᔾᔪᑎᒋᓪᓗᒋᑦ ᐱᓇᓲᑎᑦ 

ᐃᓅᔪᖅᓯᐅᑎᓂᑦ. ᑖᒃᑯᐊ ᒪᓕᒐᐃᑦ ᐊᑐᐃᓐᓇᐅᔪᑦ 

ᒪᓕᒐᓕᕆᔨᒃᑯᑦ ᐃᑭᐊᖅᑭᕕᖓᓂ ᐊᒻᒪᓗ 

ᐅᖃᐅᓯᕆᓇᒋᑦ ᓄᓇᕗᑦ ᑐᓐᖓᕕᒃᑯᑦ 

ᑲᒪᒋᔭᖃᕐᓂᖏᓐᓂᒃ ᐊᑐᓕᖅᑎᑦᑎᓂᕐᒥᒃ ᒪᓕᒐᕐᒥᒃ. 

 

ᐊᐱᖅᑯᑎᒐ ᐅᓇ: ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐅᖃᐅᓯᕆᓚᐅᖅᑕᖏᓐᓂᒃ ᓄᓇᕗᑦ ᑐᓐᖓᕕᒃᑯᑦ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᐊᖏᓐᓂᒃ ᐃᓄᐃᑦ ᑎᒍᐊᕈᓯᖏᑦᑕ ᒥᒃᓵᓄᑦ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᑦ ᒥᓂᔅᑕᖓᑦ, 

ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᒃᑲᓐᓂᕋᕕᑦ. ᑖᒃᑯᐊ, ᐅᕙᓂᓕ 

ᐅᖃᖅᓯᒪᒻᒪᑕ, (ᑐᓵᔨᑎᒎᓕᖅᑐᖅ) ᑎᒍᐊᕐᓂᖅ 

ᑎᒍᐊᖅᑐᓕᕆᔨᑎᒎᖏᑦᑐᖅ (ᑐᓵᔨᑎᒎᕈᓐᓃᖅᑐᖅ)  

ᐊᕐᕌᓂᐅᓚᐅᖅᑐᖅ 17−ᖑᓚᐅᕐᖓᑕ. ᑖᒃᑯᐊ 17, 

ᓄᑕᕋᖅᑖᖅᓯᒪᔪᐃᑦ ᖃᐅᔨᒃᑲᐃᓯᒪᓚᐅᖅᑐᐃᑦ ᐊᒻᒪᓗ 

ᐱᓕᕆᖃᑎᖃᖅᑐᑎᒃ ᐃᓄᓕᕆᔨᒃᑯᓐᓂᑦ ᐊᒻᒪᓗ 

ᐃᓄᐃᑦ ᑎᒥᖁᑎᖏᓐᓂᒃ, ᑖᒃᑯᐊ ᓄᓇᕗᑦ 

ᑐᓐᖓᕕᒃᑯᑦ ᑕᐃᒪᐃᑦᑐᓂᒃ ᑲᒪᓲᖑᒋᐊᖅ 

ᑲᐅᔨᒪᒐᒃᑭᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ 

ᐊᐱᖅᑯᑏᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᒥᐊᓇᕐᓗ 

ᑐᓵᔩᑦ, ᓱᒃᑲᓕᓪᓗᖓ, ᐅᑯᐊ, ᐃᓛᒃ 

ᑕᑭᓪᓕᓯᒪᒻᒪᑕᐃᓛᒃ. ᓇᐃᓪᓕᑎᒐᓱᔅᓯᒪᔭᕋᓗᐊᒃᑲ, 

ᐃᓄᒃᑎᑐᑦ ᐅᖃᕋᓗᐊᕈᒪᓗ 

ᐊᑯᓂᐅᓂᖅᓴᐅᓂᐅᓴᓪᓗᓂ ᒪᒥᐊᑉᐳᖓ. ᑐᓵᔨᓂᓪᓗ 

ᑐᐊᕕᓗᐊᕐᓂᓐᓂᒃ ᓯᑭᓐᖑᔭᖅ ᑕᑯᓐᓇᖅᑐᒍᑦ. 

 

ᐅᖃᖅᑎᑦᑎᔩ, (ᑐᓵᔨᑎᒎᓕᖅᑐᖅ) ᓇᓗᓇᓐᖏᓚᖅ 

ᐊᑲᐅᓐᖏᓕᐅᕈᑎᑕᖃᕐᒪᑦ ᐃᓄᐃᑦ ᑎᒍᐊᕈᓯᖏᓐᓂᑦ 

ᓇᓗᓕᕈᑕᐅᖅᑰᔨᓪᓗᓂᓗ ᑭᒃᑯᑦ ᐊᐱᕆᔪᓐᓇᕐᒪᖔᑕ 

ᑕᒪᒃᑯᓂᖓ ᐊᑲᐅᓐᖏᓕᐅᕈᑎᐅᔪᓂᑦ. ᑲᒪᓇᓐᖏᓚᖅ 

ᑎᒍᐊᖅᑐᑦ ᐊᖏᔪᖅᑳᕆᔭᐅᔪᑦ ᐊᒻᒪ ᑎᒍᐊᖃᑦᑕᖅᑐᑦ 

ᐱᒡᒐᓇᖅᑐᒃᑰᕐᒪᑕ. 

 

ᐄ, ᖁᔭᓕᔪᖓ ᑖᒃᑯᐊ ᐃᓄᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᑦ ᐊᒥᒐᕐᒪᑕ 

ᑎᒍᐊᕐᓂᕐᒧᑦ ᐸᐃᑉᐹᓂᒃ ᐃᓚᔮᕇᓄᑦ.  

 

ᐅᖃᖅᑏ, ᒥᓂᔅᑕ ᐊᖏᕈᓐᓇᖅᐹ 

ᕿᒥᕐᕈᓇᒍᓐᓇᕐᒪᖔᑦ ᐃᓄᐃᑦ ᑎᒍᐊᕈᓯᑐᖃᖏᓐᓂᒃ 

ᑕᒪᒃᑯᐊ ᐃᓚᒌᑦ ᐊᑯᓂᐊᓗᒃ ᐅᑕᖅᑭᓯᒪᔪᑦ 

ᐸᐃᑉᐹᓂᒃ ᐱᓇᓱᒃᑎᓪᓗᒋᑦ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᐄ, ᐊᖏᖅᑯᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ−ᓂᒋᐊᓄᓪᓗ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 478 - 6(2): ᐃᓄᓕᒫᖅᓯᐅᑎᓄᑦ 

ᐃᒡᓗᒃᓴᐃᑦ ᐊᕐᕕᐊᓂ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 

ᐅᖃᖅᑎᑦᓯᔩ, ᐊᐱᖅᓱᕈᒪᓪᓗᒍ ᒥᓂᔅᑕ 

ᐃᒡᓗᓕᕆᔨᒃᑯᓐᓄᑦ.   

 

ᐅᖃᐅᓯᖃᖃᑦᑕᓚᐅᖅᑐᒍᑦ ᐃᓪᓗᓕᕆᓂᕐᒥᒃ 

ᐊᕐᕕᐊᓂ. ᑕᒪᓐᓇ ᖃᐅᔨᒋᐊᒃᑲᓐᓂᕈᒪᑐᐃᓐᓇᖅᑕᕋ. 

ᐊᐃᐳᕈᓪ 28, 2023−ᖑᑎᓪᓗᒍ 

ᑐᓴᒐᒃᓴᖅᑕᖃᓚᐅᖅᓯᒪᕗᖅ ᐃᒡᓗᓕᕆᔨᒃᑯᑦ 

ᐃᒡᓗᖁᑎᒃᓴᖏᓐᓂᒃ ᓴᓂᕐᕙᐃᓂᐊᖅᑐᓂᒃ, 

ᐊᕐᕕᐊᓪᓗ 20-ᓂᒃ ᐃᓪᓗᓂᑦ ᐱᑎᑕᐅᓛᖅᖢᑎᒃ 

ᐊᐅᔭᐅᓂᐊᖅᑐᖅ. 8-ᖑᖅᑰᖅᑐᑦ ᑲᑎᓐᖓᔪᑦ ᐊᒻᒪᓗ 

12-ᖑᓪᓗᑎᒃ ᑲᑎᓐᖓᔪᑦ.  

 

ᒥᓂᔅᑕ ᑐᓴᖅᑎᑦᑎᑎᒍᓐᓇᕈᒃᑯ ᐊᕐᕕᐊᕐᒥᐅᓂᒃ 

ᐊᑕᐅᓯᕐᒥᒃ ᐃᓪᓗᕈᓯᖃᕐᒪᖔᑕ, ᒪᕐᕉᓐᓂᒃ 

ᐃᓪᓗᕈᓯᖃᕐᒪᖔᑕ, ᐱᖓᓱᓂᒃ ᐃᓪᓗᕈᓯᖃᕐᒪᖔᑕ; 

ᖃᓄᐃᑦᑐᓂᒃ ᐃᒡᓗᒃᓴᓂᒃ ᐸᕐᓇᐃᓯᒪᕙᑦ ᐊᕐᕕᐊᓄᑦ? 

ᖁᔭᓐᓇᒦᒃ, ᐅᖃᖅᑏ. 

 

 

 

 

 

 

 

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, ᒥᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᒡᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᐄ, ᑕᐃᒃᑯᐊ ᐊᑕᔪᑦ 

ᐊᒥᓱᓐᖑᕆᐊᖅᓯᒪᖃᑦᑕᖅᑐᐃᑦ ᐃᒡᓗᐃᑦ 

ᓴᓇᔭᐅᓂᐊᖅᑐᑦ. ᑕᐃᑲᓂ ᐊᕙᑎᐅᖕᒪᑕ ᐊᕐᕕᐊᓂ,  

ᑭᓯᐊᓂ ᓇᓗᓇᐃᖅᓯᒪᓐᖏᑦᑐᖓ ᖃᑉᓯᓂᒃ 

ᖃᕆᐊᖃᖃᑦᑕᕐᓂᐊᕐᒪᖔᑖ ᑖᒃᑯᐊ ᐃᒡᓗᑦ 

ᓴᓇᔭᐅᔪᑦ, ᐅᖃᖅᑎᑦᑎᔩ.  

 

ᑖᒃᑯᐊ ᖃᐅᔨᒍᑉᑭᑦ ᑐᓂᓂᐊᖅᐸᒃᑲ ᑖᒃᑯᓄᖓ 

ᑲᑎᒪᔨᐅᖃᑎᒻᓄᑦ ᐊᒻᒪ ᐊᓯᖏᓐᓄᑦ ᓄᓇᓕᖕᓂ 

ᓴᓇᕝᕕᐅᓂᐊᖅᑐᓄᑦ ᖃᑉᓯᓂᒃ 

ᖃᕆᐊᖃᕐᓂᐊᕐᒪᖔᑕ ᑖᒃᑯᐊ ᓴᓇᔭᐅᔪᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, ᑖᓐᓇ 

ᐅᒡᒍᕐᓇᖅᑑᒐᓗᐊᖅ ᑖᓐᓇ ᒥᓂᔅᑕ ᒫᓐᓇ 

ᖃᐅᔨᒪᓐᖏᒻᒪᑦ ᑖᒃᑯᐊ ᖃᑉᓯᓂᒃ 

ᐃᒡᓗᑕᖃᕐᓂᐊᕐᒪᖔᑕ ᑖᒃᑯᐊ ᐊᐅᔭᖅ 

ᓴᓇᔭᐅᓂᐊᓕᕐᒪᑕ. ᑖᒃᑯᐊ ᕿᔪᕋᓗᐃᑦ 

ᑎᑭᓴᐃᕌᓂᖅᓯᒪᓕᖅᑰᕐᒪᑕ ᐊᕐᕕᐊᓄᑦ 

ᑎᑭᓐᓂᐊᓂᕐᒪᑕ.  

 

ᑖᓐᓇ ᓇᓖᕋᐅᔭᕐᓂᐊᖅᐳᒍᑦ ᑖᒃᑯᐊ ᖃᑉᓯᓂᒃ 

ᐃᒡᓗᑕᖃᕐᓂᐊᕐᒪᖔᑕ ᑖᒃᑯᐊ ᐃᒡᓗᓕᕆᔨᒃᑯᑦ 

ᐃᒡᓗᕐᔪᐊᒃᓴᐅᑎᖏᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᖃᐅᓯᖃᓚᐅᕐᒥᔪᒍᑦ 

ᐊᑭᑐᓗᐊᓐᖏᑦᑐᓂᒃ ᐃᓪᓗᓂᒃ ᐊᕐᕕᐊᓂ. 20-ᓂᒃ 

ᐊᑭᑐᓗᐊᓐᖏᑦᑐᓂᒃ ᐃᓪᓗᓕᐅᖅᑐᖃᕐᓂᐊᕐᒪᑦ, 

ᑭᖑᓪᓕᖅᐹᒥ ᐅᖃᖃᑎᖃᓚᐅᖅᓯᒪᒐᒪ ᒥᓂᔅᑕᒥᒃ 

ᐊᕐᕕᐊᓂ. ᑐᓴᖅᑎᑕᐅᔪᓐᓇᖅᐳᖓ 

ᐊᑭᑐᓗᐊᓐᖏᑦᑐᓂᑦ 

ᐃᒡᓗᓂᑦ ᐊᕐᕕᐊᓂ; ᐊᑭᑦᑐᕋᐅᑎᓕᐅᖅᑐᖃᖅᓯᒪᑉᐸᑦ, 

ᑐᓂᔭᐅᓐᓂᖅᐸᑦ, ᐊᒻᒪᓗ ᖃᓄᐃᑦᑐᓂᒃ ᐃᓪᓗᓂᒃ 

ᐱᑕᖃᕐᓂᐊᖅᐸ ᑖᒃᑯᐊ 20-ᖑᔪᑦ ᐊᑭᑐᓗᐊᓐᖏᑦᑐᑦ 

ᐃᓪᓗᐃᑦ ᐊᕐᕕᐊᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄ, ᒥᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᒫᓐᓇᒧᑦ ᑎᑭᖦᖢᒍ ᓇᓗᓇᐃᖅᓯᒪᔪᒍᑦ 

20-ᓂᒃ ᑕᐃᑲᓂ ᐊᕐᕕᐊᓂ 

ᓴᓇᔪᖅᑕᖃᕐᓂᐊᕐᓂᕆᔭᖏᓐᓂᒃ. ᑭᓯᐊᓂ 

ᐊᑕᓂᐊᕐᒪᖔᑕ ᖃᓄᕐᓗ ᐃᓗᓕᖃᕐᓂᐊᕐᒪᖔᑕ ᓱᓕ 

ᒫᓐᓇ ᐋᖅᑭᒃᓯᒪᓐᖏᑦᑐᑦ. ᑖᒃᑯᐊᑦᑕᐅᖅ 

ᖃᐅᔨᒍᑉᑎᒍᑦ ᑲᑎᒪᔨᐅᖃᑎᒻᓄᑦ 

ᓇᓗᓇᐃᕐᓂᐊᕆᕙᒃᑲ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ 

ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᑭᐅᕋᑖᓐᖏᒻᒪᑦ ᐅᕙᖓ ᐊᐱᖅᑯᑎᖓᓂᒃ. 

ᑖᓐᓇ ᐊᐱᖅᑯᑎᒋᕋᑖᖅᑕᕋ, ᐊᑭᑦᑐᕋᐅᑎᓂᐅᔪᖅ 

ᐊᒻᒪᓗ ᑐᓂᔭᐅᓯᒪᓕᖅᑳ ᑳᓐᑐᕌᒥ  

ᐊᑭᑐᓗᐊᓐᖏᑦᑐᓄᑦ ᐃᓪᓗᓄᑦ ᓴᓇᔭᐅᓂᐊᖅᑐᓄᑦ 

ᐊᕐᕕᐊᓂ? ᑖᒃᑯᐊ ᑳᓐᑐᕌᒐᔅᓴᐃᑦ ᓴᖅᑭᑕᐅᓚᐅᖅᐹᑦ 

ᐃᓪᓗᓕᕆᔨᕐᔪᐊᒃᑯᓐᓄᑦ 20-ᓄᑦ ᐃᓪᓗᓄᑦ 

ᐊᑭᑐᓗᐊᓐᖏᑦᑐᓄᑦ ᐊᕐᕕᐊᓂ? ᓴᖅᑭᑕᐅᓚᐅᖅᐹ  

ᐊᒻᒪ ᑐᓂᔭᐅᕙ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, ᒥᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᑎᓕᐅᕐᓂᖅᑕᖃᓚᐅᕋᑉᑕ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᐊᒻᒪ ᓄᓇᕗᑦ ᓴᓇᔪᓕᕆᔨᒃᑯᑦ 

ᑲᒻᐸᓂᖓᑦᑎᒍᑦ ᑖᒃᑯᐊ 

ᐱᓕᕆᖃᑎᒌᓐᓂᐊᕐᓂᕋᖅᖢᑕ. ᑕᐃᑲᓂ 

ᐊᖏᖃᑎᒌᒍᑎᐅᑉ ᐃᓗᐊᓂ 

ᓇᓗᓇᐃᖅᓯᒪᔪᑦ ᓄᓇᕗᑦ ᓴᓇᔪᓕᕆᔨᒃᑯᑦ 

ᑯᐊᐳᕇᓴᐅᓂᕋᖅᑕᐅᔪᑦ, ᑖᒃᑯᓂᖓ 

ᓴᓇᓂᐊᕐᓂᕆᔭᖏᖕᓂᑦ ᓇᓗᓇᐃᖅᓯᒫᓂᒃᑐᖅ. 

ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ. 

 

ᐊᐱᖅᑯᑦ 479 - 6(2): ᒪᒥᓴᐃᓂᖅ 

ᐋᖓᔮᕐᓇᖅᑐᓂᒃ ᐊᑐᕐᓂᓘᑎᖃᖃᑦᑕᖅᑐᓄᑦ 

(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥ ᐊᐱᖅᓱᕈᒪᓕᖅᑐᖓ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ 

ᐃᒥᐊᓗᓗᐊᖃᑦᑕᕐᓂᕐᒧᑦ.  

 

ᐅᖃᖅᑏ, ᒫᓐᓇᓵᖑᓚᐅᖅᑐᖅ ᔫᑳᓐ ᒐᕙᒪᒃᑯᖏᑦ 

ᐊᖏᓪᓕᒋᐊᖅᑎᑦᑎᓚᐅᕐᒪᑕ ᐋᓐᓂᐊᖑᑯᑖᑦᑐᓂᒃ 

ᐊᒻᒪᓗ ᑎᒥᒥᒍᑦ ᐊᔪᕈᑎᖃᖅᑐᓂᒃ ᐃᑲᔫᑎᐅᔪᓂᒃ 

ᐄᔭᒐᕐᓄᑦ ᐊᑐᖅᑕᐅᕙᑦᑐᓄᑦ 

ᐃᒥᐊᓗᓗᐊᖃᑦᑕᖅᑐᓄᑦ. ᐅᑉᐱᕈᓱᒃᑲᒪ 

ᐃᒥᐊᓗᓗᐊᖃᑦᑕᕐᓂᕐᒧᑦ ᐊᔪᕈᑎᐅᔪᖅ 

ᐊᑦᑐᐃᓂᖃᕐᒪᑦ ᐊᒥᓱᓂᒃ ᓄᓇᕗᒻᒥᐅᓂᒃ ᐊᒻᒪᓗ 

ᓇᓗᓇᖅᑐᓂ ᖃᓄᐃᑦᑐᓂᒃ ᒪᒥᓴᐃᓂᕐᒧᑦ 

ᐱᓕᕆᐊᖑᔪᓂᒃ, ᐃᓅᓯᓕᕆᓂᕐᒥᒃ, ᐊᒻᒪᓗ 

ᐊᓯᖏᓐᓂᒃ ᐃᑲᔫᑎᓂᒃ ᐊᑐᐃᓐᓇᖅᑕᖃᒻᒪᖔᖅ 

ᑲᒪᒋᔭᐅᖁᓪᓗᒋᑦ ᑎᒥᖏᓐᓄᑦ. 

 

ᒥᓂᔅᑕ ᐊᐱᕆᔪᒪᔭᕋ ᐅᓂᒃᑳᕈᓐᓇᖅᐹ ᖃᓄᐃᑦᑐᓂᒃ 

ᐃᓅᓕᓴᐅᑎᓂᒃ ᐱᔨᑦᑎᕈᑎᖃᖃᑦᑕᕐᒪᖔᓪᓗ 

ᓄᓇᕗᒻᒥ ᐱᓗᐊᖅᑐᒥᒃ ᑕᐃᒃᑯᓄᖓ 

ᐃᒥᐊᓗᓗᐊᖃᑦᑕᖅᑐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐊᑕᐅᖄ 

ᑕᒪᓐᓇ ᒪᓐᓈᖅᐸᕋ ᐅᖃᐅᓯᔫᓪᓗᐊᕐᒪᒍ ᑕᒪᓐᓇ 

ᐃᒡᓘᑉ ᐃᓗᐊᓂ. ᑕᒪᓐᓇ ᐃᑲᔪᖅᑕᐅᔫᓪᓗᐊᕋᑉᑕ 

ᖃᐅᔨᒪᔭᐅᕚᓪᓕᖁᑉᓗᑎᒍᑦ ᑕᕝᕙᓂ 

ᐅᖃᐅᓯᐅᔫᓪᓗᐊᕐᒪᑦ ᖁᕕᐊᓱᒃᑐᖓ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᖅᑯᑎᑕᖃᕈᓐᓇᕐᖓᑦ 

ᐃᑲᔪᖅᑕᐅᒍᓐᓇᓂᕐᒧᑦ ᐊᒻᒪᓗ 

ᑎᓕᐅᕆᐊᒃᑲᓐᓂᕈᒪᕗᖓ ᑭᓇᑐᐃᓐᓇᕐᒥᒃ 

ᐃᓱᒫᓘᑎᖃᕈᕕᑦ ᐃᒥᐊᓗᒻᒧᑦ ᐅᕝᕙᓘᓐᓃᑦ 

ᐊᓯᖏᓐᓄᑦ ᐋᖓᔮᓐᓇᖅᑐᓄᑦ, 

ᐊᓯᐊᒍᕐᕕᖃᕈᓐᓇᖅᑯᑦ. ᖃᔅᓯᑲᓪᓚᖕᓂᒃ 

ᐊᔾᔨᒌᓐᖏᑦᑐᓂᒃ ᐱᓕᕆᐊᖑᖔᕈᓐᓇᖅᑐᓂᒃ 

ᐱᑕᖃᖅᐳᖅ: 

 

• ᐅᐸᒍᑎᓯᒪᓪᓗᑕ ᐃᓅᓯᓕᕆᔭᐅᖃᑦᑕᖅᐳᒍᑦ ᐊᒻᒪ 

ᐃᑲᔪᖅᑎᖃᖅᖢᑕ.  

 

• ᒫᓐᓇ ᐱᓕᒻᒪᒃᓴᐃᔪᒍᑦ ᐱᓕᕆᔨᒻᒪᕆᖕᓄᑦ 

ᐃᑲᔪᖅᑎᓂᑦ ᐃᓗᐊᓂ ᐃᓱᒪᓕᕆᓂᕐᒧᑦ 

ᐱᖁᓪᓗᒋᑦ ᐱᐅᓂᖅᓴᒥᒃ ᐃᓂᖃᕐᓂᕐᒥᒃ 

ᐋᖓᔮᕐᓇᖅᑐᖅᑐᖃᑦᑕᕐᓂᕐᓂ.  

 

• ᐅᖓᓯᒃᑐᒥᑦ ᒪᒥᓴᐅᑎᑕᓕᒃ ᐊᑐᐃᓐᓇᐅᔪᒥᑦ, 

ᐱᓗᐊᖅᑐᒥᑦ ᒪᒥᓴᖕᓂᕗᑦ ᐅᖃᓪᓚᖕᓂᒃᑯᑦ 

ᐱᓕᕆᐊᒃᓴᑎᒍᑦ ᐱᓕᕆᕝᕕᒃᑯᑦ.  

 

• ᓄᓇᑐᐃᓐᓇᕐᒥ ᐱᓕᕆᐊᒃᓴᖃᖅᑐᒍᑦ ᑕᒪᐃᓐᓂᒃ 

ᐱᖓᓱᓂᒃ ᐊᕕᒃᑐᖅᓯᒪᔪᓂ 

ᐱᕙᓪᓕᐊᑐᐃᓐᓇᖅᑐᓂᒃ; $3,500,000-ᓂᒃ 

ᑮᓇᐅᔭᓂᒃ ᐊᑐᖅᑐᔅᓴᓂᒃ ᑕᒫᓂ ᐊᕐᕌᒍᒥ.  

 

• ᐃᒥᐊᓗᖕᒧᑦ ᐊᑐᕐᓂᕐᓗᖕᓂᕐᒧᑦ ᐃᓅᓕᓴᐅᑎᑕᓕᒃ 

ᐋᓐᓂᐊᕕᓕᒫᓂᒃ ᓄᓇᕗᒻᒥ. Naltrexone 

ᐊᑎᖃᖅᑐᖅ ᐄᔭᒐᐃᑦ. ᐃᓚᔭᐅᓚᐅᖅᑐᖅ 

2022−ᒥᑦ.  

 

ᖃᔅᓯᑲᓪᓚᖕᓂᒃ ᐊᔾᔨᒌᓐᖏᑦᑐᓂᒃ 

ᐃᑲᔪᖅᑕᐅᔪᓐᓇᖅᐳᒍᑦ ᐊᒻᒪ ᑭᖑᓪᓕᖅᐹᖅ ᓄᓇᕗᑦ 

ᓯᓚᑖᓂ ᑲᒪᒋᔭᐅᔪᓐᓇᖅᖢᓂ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᒻᒪᓗ ᖁᔭᓐᓇᒦᒃ, ᒥᓂᔅᑕ ᑭᐅᖕᒪᑦ. ᐅᖃᖅᑏ, 

ᐃᒥᐊᓗᓗᐊᖃᑦᑕᕐᓂᖅ ᐋᓐᓂᐊᕈᑕᐅᒻᒪᑦ 

ᐊᑦᑐᐃᓂᖃᑲᒻᒪᒍᓐᓇᖅᑐᓂᓗ ᐃᓅᑉ ᑎᒥᖓᓂᒃ, 

ᐃᖅᑲᓇᐃᔮᖓᓂᒃ, ᐃᓅᓯᖏᓐᓂᒃ, ᑭᓯᐊᓂ 

ᐱᒻᒪᕆᐅᓂᖅᐸᐅᔪᖅ, ᐃᓚᖏᓐᓂᑦ.  

 

ᐅᖃᖅᑏ, ᑕᒪᓐᓇ ᑐᑭᓯᑎᑕᐅᓯᒪᕗᖓ... ᒪᒥᐊᓇᖅ, 

ᐅᖃᖅᑏ. ᐊᐃᑦᑖᖑᒐᓗᐊᕐᓕ, ᐊᒥᓱᒻᒪᕆᖕᓂᑦ 

ᐃᓄᖕᓂᑦ ᓂᐅᕕᖅᐸᑦᑐᑦ ᓄᓇᕗᒻᒥᑦ 

ᐃᒥᐊᓗᓕᕆᓂᕐᒧᑦ ᓱᕐᕋᓐᓇᖅᑐᓕᕆᓂᕐᒧᓪᓗ 

ᑲᑎᒪᔨᖏᑦ ᓂᐅᕕᕐᕕᖏᓐᓂᑦ ᐊᓯᖏᓐᓂᒡᓗ 

ᐃᒥᐊᓗᖃᕐᕕᖕᓂᑦ ᓄᓇᕗᒻᒥᑦ. ᖁᔭᒋᔭᕋ ᒥᓂᔅᑕᐅᑉ 

ᑭᐅᔾᔪᑎᖓ ᑭᓱᑦ ᐊᑐᐃᓐᓇᐅᒻᒪᖔᑕ ᓄᓇᕗᒻᒥ 

ᐊᒻᒪᓗ ᓄᓇᕗᑦ ᓯᓚᑖᓂ.  

 

ᐊᐱᕆᔪᒪᔭᕋ ᒥᓂᔅᑕᐅᔪᖅ 

ᓇᓗᓇᐃᕐᓯᒋᐊᒃᑲᓐᓂᕈᓐᓇᕐᒪᖔᖅ ᐊᒻᒪᓗ 

ᒥᓂᔅᑕᐅᔪᖅ ᓇᓗᓇᐃᕐᓯᒋᐊᕈᓐᓇᖅᐸ ᖃᓄᑎᒋ 

ᐊᕐᕌᒍᑕᒫᑦ ᖃᓄᑎᒋ ᓄᓇᕗᒻᒥᐅᑕᐅᔪᑦ 

ᖃᐅᔨᔭᐅᖃᑦᑕᕐᒪᖔᑕ ᐃᒥᐊᓗᓗᐊᖃᑦᑕᕐᓂᕐᒧᑦ, 

ᐃᑲᔪᖅᑕᐅᔭᖅᑐᖅᑐᑎᒃ, ᐊᒻᒪᓗ ᖃᑦᓯᐅᔪᑦ 

ᐊᐅᓪᓚᖅᑎᑕᐅᕙᒻᒪᖔᑕ ᓄᓇᕗᑦ ᓯᓚᑖᓄᑦ 

ᐃᑲᔪᖅᑕᐅᔭᖅᑐᖅᑐᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐋᓐᓂᐊᖃᕐᓇᓐᖏᖅᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᓱᒃᑲᓐᓂᕐᒪᑦ. 

(ᑐᓵᔨᑎᒎᓕᖅᑐᖅ) ᑖᒃᑯᐊ ᓈᓴᐅᑏᑦ 

ᐊᐱᖅᑯᑎᒋᔭᖓᑦ, ᒫᓐᓇ ᐱᓯᒪᓐᖏᓐᓇᒃᑭᑦ, ᑭᓯᐊᓂ 

ᖃᐅᔨᒋᐊᕈᓐᓇᖅᑕᕋ ᐅᑎᕐᕕᔅᓴᕆᓗᒍᓗ 

ᒪᓕᒐᓕᐅᖅᑎ. ᐊᐱᖅᑯᑎ ᖃᐅᔨᒋᐊᓚᐅᕐᓗᒍ 

ᑭᐅᓛᖅᐸᕋ, ᐅᖃᖅᑎᑦᑎᔩ; ᐊᖏᑐᐃᓐᓇᕐᓗᖓ 

ᐅᑎᓛᕐᓂᐊᕐᓂᕋᕐᓗᖓ ᒪᓕᒐᓕᐅᖅᑎᒧᑦ 

ᓈᓴᐅᑎᒃᑲᓐᓂᕐᓂᒃ ᖃᐃᑕᐅᕙᓪᓕᐊᔪᓂᒃ.  

 

ᓄᓇᕗᑦ ᓯᓚᑖᓄᑦ ᐃᓅᓕᓴᖅᑕᐅᓂᖅ ᐱᔾᔪᑎᒋᓪᓗᒍ, 

ᐊᒡᒍᖅᑐᖅᓯᒪᓐᖏᓇᑦᑕ ᐱᔾᔪᑎᓪᓚᕆᖓᓂᒃ, 

ᐃᒥᐊᓗᓗᐊᖃᑦᑕᕐᓂᕐᒧᑦ ᐊᔪᕈᑎᖃᕋᓗᐊᕈᓂ, 

ᑭᓯᐊᓂ 2022-23-ᒥ, 153-ᓂᒃ 

ᑲᒪᒋᔭᐅᔪᖃᓚᐅᖅᑐᖅ ᓄᓇᕗᑦ ᓯᓚᑖᓄᑦ ᐊᒻᒪᓗ 

ᖁᐊᖅᓵᖅᓯᒪᓂᒃᑰᕈᓐᓇᖅᑐᓂ ᐅᕝᕙᓘᓐᓃᑦ 

ᐃᒥᐊᓗᒻᒧᑦ ᐊᑐᖅᑕᐅᒍᓐᓇᖅᑐᓂ. 

ᐊᑕᐅᓯᐅᓐᖏᑦᑐᓂᒃ ᐊᔾᔨᒌᓐᖏᑦᑐᓂᒃ 

ᐃᒡᓗᕐᔪᐊᖁᑎᖃᕋᑦᑕ 

ᑕᒪᒃᑯᓂᖓ ᐱᔨᑦᑎᕈᑕᐅᓂᐊᖅᑐᓂᒃ ᑭᓯᐊᓂ 

ᓄᓇᕗᒻᒥ ᐱᕙᓪᓕᐊᑎᒍᓐᓇᓚᐅᖅᑎᓐᓇᑕ.  

 

ᑭᖑᓪᓕᖅᐹᒥ, ᐃᓄᖕᒨᖓᔪᒥᒃ ᒪᒥᓴᐃᓂᕐᒧᑦ 

ᑐᒃᓯᕋᐅᑎᖃᓚᐅᖅᑐᒍᑦ ᑐᒃᓯᕋᐅᑎᓂᒃ ᒫᓐᓇᓵᒃᑯᑦ 

ᒪᑐᓵᓚᐅᖅᑐᓂᒃ ᐊᒻᒪᓗ ᓄᑖᒥᒃ ᐃᒡᓗᕐᔪᐊᒥᒃ 

ᐃᓚᓯᓯᒪᓕᖅᖢᑕ ᐱᔨᑦᑎᕋᖅᑎᑦᑎᔨᓂᒃ ᓄᓇᕗᑦ 

ᓯᓚᑖᓂ. ᑖᓐᓇ ᒪᒥᓴᕐᕕᒃ ᐊᒻᒪᓗ 

ᖁᕕᐊᓱᓪᓚᕆᑦᑐᖓ ᑕᐃᓐᓇ ᐃᓪᓗ ᐱᔭᕇᓛᓕᕐᖓᑦ  

ᒫᓐᓇᕈᓗᒃ ᐃᑲᔪᕐᓂᐊᕐᓗᓂ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ 

ᑭᖑᓪᓕᖅᐹᕆᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ 

ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓱᓕ, 

ᖁᔭᓐᓇᒦᕈᒪᔭᕋ ᒥᓂᔅᑕ ᑭᐅᔾᔪᑎᖓᓄᑦ ᐊᒻᒪᓗ 

ᐱᓯᒪᑐᐃᓐᓇᓂᐊᓐᖏᓐᓂᕋᕐᖓᒍ ᐊᐱᖅᑯᑎᐅᔪᖅ. 

ᐅᖃᖅᑎᑦᑎᔩ, ᐅᐃᕆᓯᒪᓂᖅ ᐊᒻᒪ ᖁᐋᖅᓵᖅᓯᒪᔪᑦ 

ᑲᒪᒋᔭᐅᖔᓕᖃᑦᑕᖅᐳᑦ ᐱᓐᖐᓐᓇᖅᖢᑎᒃ. 

ᐅᖃᖅᑏ, ᐃᑲᔪᖅᓱᖅᑕᐅᕙᓪᓕᐊᕗᑦ ᐊᐅᓚᑕᐅᓪᓗᑎᒃ 

ᐃᒥᐊᓗᓕᕆᓂᕐᒧᑦ ᐱᓕᕆᐊᑦ ᓯᓚᕐᔪᐊᕐᒥ, ᑕᒫᓂᓗ 

ᑲᓇᑕᒥ. ᑕᐃᒃᑯᐊ ᐊᐅᓚᑕᐅᔪᑦ ᐃᒥᐊᓗᖕᒧᑦ 

ᐱᓕᕆᐊᑦ ᐱᓕᕆᐊᖑᑦᑎᐊᖃᑦᑕᖅᓯᒪᕗᑦ ᐃᓄᖕᓄᑦ 

ᓄᓇᕘᑉ ᓯᓚᑖᓄᑦ.  

 

ᐅᖃᖅᑏ, ᐊᐱᕆᔪᒪᔪᖓ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑮᓇᐅᔭᖃᖅᑎᑦᑎᖃᑦᑕᕐᒪᖔᑕ ᐃᓄᓐᓂᒃ 

ᐃᒥᐊᓗᓗᐊᖃᑦᑕᖅᑐᓄᑦ ᐊᒻᒪᓗ 

ᑕᐃᒪᐃᑦᑐᓴᐃᓐᓇᐸᓗᒻᒥᒃ ᓴᖅᑮᔪᖃᕐᓂᕐᐸᑦ 

ᓄᓇᕗᒻᒥ, ᐱᓕᕆᕕᒃᑯᑦ ᐃᑲᔪᖅᑐᐃᒐᔭᖅᐹᑦ 

ᐊᑭᓖᓗᑎᒃ ᐱᔨᑦᑎᓂᕐᒧᑦ ᐊᖏᕈᑎᑎᒍᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᖃᐅᔨᒪᓐᖏᓚᖓ ᐃᓚᐅᒻᒪᖔᑉᑕ 

ᓄᓇᕗᑦ ᓯᓚᑖᓂ ᐊᐅᓚᑕᐅᕙᓐᓂᖏᑦ 

ᐃᒥᐊᓗᓕᕆᓂᕐᒧᑦ ᐊᔪᕈᑎᖃᖅᑐᓄᑦ. 

ᕿᒥᕐᕈᒋᐊᒃᑲᓐᓂᕈᓐᓇᖅᑕᕋ. 

ᓄᓇᕗᒻᒥᓕ ᑕᐃᒪᐃᑦᑐᒥᒃ ᓴᖅᑭᖅᑐᖃᕋᔭᖅᐸᑦ 

ᐃᓱᒪᒃᓴᖅᓯᐅᕈᑎᒋᔪᓐᓇᕋᔭᖅᑕᕗᑦ. 

 

ᐱᓕᕆᖃᑎᖃᑦᓯᐊᒻᒪᕆᒃᐸᒻᒥᒐᑉᑕᓗ 

ᑮᓇᐅᔭᓕᐅᕋᓱᑦᑎᐅᓐᖏᑦᑐᓂᒃ ᑎᒥᐅᔪᓂᒃ 

ᓄᓇᕗᒻᒥ,  ᐃᓕᓴᖅᓯᕕᒃ ᑲᖏᖅᑐᒑᐱᖕᒥ, ᐳᓛᕐᕕᒃ 

ᑲᖏᖅᓯᓂᕐᒥ, ᐃᓕᑕᕆᑦᑎᐊᕋᑉᑎᒍᑦ ᑕᒪᒃᑯᐊ 

ᑮᓇᐅᔭᓕᐅᕋᓱᑦᑎᐅᓐᖏᑦᑐᑦ ᑎᒥᐅᔪᑦ ᒪᒥᓴᕐᓂᕐᒧᓪᓗ 

ᐱᓕᕆᕙᑦᑐᐃᑦ ᐸᖅᑭᑦᓯᓂᕐᒧᑦ ᐃᓚᐅᑐᐃᓐᓇᕐᒪᑕ 

ᓄᓇᕗᒻᒥ. 

 

ᑕᒪᓐᓇ ᐊᐅᓚᑕᐅᔪᒥᒃ ᐃᒥᐊᓗᒻᒧᑦ ᐊᔪᕈᑎᖃᖅᑐᖅ 

ᒪᒥᓴᕐᓂᖅ ᓴᖅᑭᑦᑐᖃᖅᐸᑦ,  

ᐃᓱᒪᒃᓴᖅᓯᐅᕈᑎᒋᔪᓐᓇᕋᔭᖅᑕᕗᑦ. ᖁᔭᓐᓇᒦᖅᐸᕋ 

ᒪᓕᒐᓕᐅᖅᑎ ᑕᒪᑦᓱᒪᓐᖓᑦ ᐅᖃᐅᓯᖃᕐᖓᑦ  

ᐱᒻᒪᕆᐅᔪᒥᒃ ᐃᑲᔪᖅᑕᐅᒍᒪᒐᔭᖅᑐᓄᑦ ᓄᓇᕗᒻᒥᐅᑦ. 

ᐃᑲᔪᖅᑕᐅᒍᒪᒍᕕᑦ, ᐊᑐᐃᓐᓇᐅᕗᑦ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 480 - 6(2): ᐃᒥᓕᕆᓂᕐᒧᑦ 

ᐱᖁᑎᕐᔪᐊᑦ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐅᓐᓄᓴᒃᑯᑦ ᓴᓂᑭᓗᐊᕐᒥᐅᑦ.  

 

ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ.  

 

ᑖᓐᓇ ᒥᓂᔅᑕ ᖃᐅᔨᒪᔪᒃᓴᐅᕗᖅ 

ᐃᖅᑲᓇᐃᔭᖅᐸᓪᓕᐊᓕᕐᒪᑕ ᓴᓂᑭᓗᐊᕐᒥ ᐃᒥᖅᑕᕐᕕᒃ 

ᐱᔾᔪᑎᒋᓪᓗᒍ. 

 

ᒫᑦᓯ 20, 2023-ᒥ, ᒥᓂᔅᑕᐅᑉ ᐱᓕᕆᕝᕕᐊ 

ᑳᓐᑐᕌᒃᑦᓴᓂᒃ ᑕᖅᑲᐅᓐᖓᐃᓚᐅᖅᓯᒪᔪᑦ ᐃᒡᓘᑉ 

ᑕᐅᑦᑐᖓ ᑎᑎᕋᐅᔭᖅᑕᐅᖁᓪᓗᒍ ᐊᒻᒪᓗ ᒪᑯᐊ 

ᐱᑐᐃᓐᓇᐅᓐᖏᑦᑐᑦ ᐱᔨᑦᑎᕈᑏᑦ 

ᐋᖅᑭᒃᓱᖅᑕᐅᔪᓐᓇᕐᓂᐊᕐᒪᑕ. ᑖᓐᓇ ᒪᑐᓚᐅᖅᑐᖅ 

ᐄᐳᕈᓪ 21, 

2023-ᒥ ᑕᖅᑭᐅᓗᐊᖅᑐᖅ ᐊᓂᒍᖅᓯᒪᓕᖅᑐᖅ. 

ᑐᓴᒐᒃᓴᐅᔪᑦ ᐱᓕᕆᕕᒻᒦᖔᖅᑐᑦ ᓇᓗᓇᐃᖅᓯᓯᒪᕗᑦ 

ᐱᖓᓱᑦ ᑎᒥᐅᔪᑦ ᑖᒃᑯᓂᖓᒎᖅ ᐱᓇᓱᒃᓯᒪᔪᑦ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ  

ᖃᓄᐃᓕᖓᓕᕐᒪᖔᑕ ᑕᐃᒃᑯᐊ ᕿᒥᕐᕈᓇᒃᑕᐅᓂᖏᑦ 

ᑐᒃᓯᕋᐅᑏᑦ ᑐᓐᓂᖅᑯᑕᐅᓚᐅᖅᑐᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑏᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᓕᕆᕕᒃᐳᑦ 

ᐸᕐᓇᐃᕙᓪᓕᐊᓯᒪᓕᖅᑐᑦ ᑕᐃᑲᓂ ᓴᓂᑭᓗᐊᕐᒥ 

ᐃᒥᖅᑕᕐᕕᓕᐊᕆᔭᐅᓂᐊᖅᑐᒥᒃ, ᑎᑎᕋᐅᔭᖅᑕᐅᓂᖓ 

ᐊᖏᖅᑕᐅᓯᒪᓕᖅᖢᑎᒃ 2023-2024-ᒥᒃ. ᑕᐃᒃᑯᐊ 

ᑐᓐᓂᖅᑯᑕᐅᓚᐅᖅᑐᑦ ᐆᒃᑐᖅᑐᑦ ᖃᐅᔨᓴᖅᑕᐅᓂᖏᑦ 

ᕿᒥᕐᕈᓇᒃᐸᓪᓕᐊᓕᖅᑕᕗᑦ ᐊᒻᒪᓗ ᐅᓪᓗᒥᒨᖓᔪᒥᒃ 

ᖃᐃᑦᑎᔭᐅᓯᒪᓐᖏᓚᖓ, ᑭᓯᐊᓂ  

ᑐᓐᓂᖅᑯᑎᒋᓛᖅᖢᒍ ᓴᓂᑭᓗᐊᑉ 

ᒪᓕᒐᓕᐅᖅᑎᖓᓐᓄᑦ ᐱᔪᓐᓇᖅᓯᑐᐊᕈᒪ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓂᕆᐅᒃᐳᖓ ᑕᐃᒃᑯᓂᖓ ᐱᑎᑕᐅᓂᐊᕐᓂᓐᓂᒃ. 

ᐅᖃᖅᑏ, ᑖᓐᓇ ᒥᓂᔅᑕ ᖃᐅᔨᒪᕗᖅ 

ᑕᕆᐅᓕᐊᓘᖕᒪᑦ ᓴᓂᑭᓗᐊᑉ ᐃᒥᖅᑕᕐᕕᐊ ᐊᒻᒪ 

ᑕᒪᓐᓇ ᐊᑲᐅᓐᖏᓕᐅᕈᑎᒋᓯᒪᓕᖅᖢᑎᒃᑯᑦ 

ᐊᕐᕌᒍᓄᑦ. ᑕᕆᐅᔾᔭᐃᒃᑯᖕᒥᒃ ᐅᑕᖅᑭᓯᒪᓕᕋᑦᑕ 

ᐃᒥᑦᑎᐊᕙᓐᖑᕈᓐᓇᕐᓂᐊᕐᒪᑦ. 

 

ᔪᓚᐃ 2022-ᒥ, ᑲᓇᑕᐅᑉ ᒐᕙᒪᒃᑯᖏᑦ ᓄᓇᕗᓪᓗ 

ᒐᕙᒪᒃᑯᖏᑦ ᑮᓇᐅᔭᓕᖅᓯᓚᖅᑐᑦ 

ᐸᕐᓈᕆᔭᐅᕙᓪᓕᐊᔪᓐᓇᖁᓪᓗᒍ ᓄᑖᖅ 

ᓴᓇᔭᐅᓂᐊᖅᑐᖅ ᓴᓂᑭᓗᐊᕐᒥ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐹ ᖃᓄᐃᓕᖓᓕᕐᒪᖔᖅ ᑕᒪᓐᓇ 

ᐅᓪᓗᒥ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᓴᓂᑭᓗᐊᕐᒥ 

ᐊᔾᔨᐅᓐᖏᑦᑐᒥᒃ ᐱᐅᓯᖃᕐᒪᑦ ᑕᕆᐅᖃᕐᓂᖓ 

ᐱᔾᔪᑎᒋᓪᓗᒍ ᐊᔾᔨᐅᖏᒻᒪᓪᓗ ᐊᔾᔨᐅᖏᑦᑐᒃᑯᑦ 

ᑲᒪᒋᔭᕆᐊᖃᖅᖢᑎᒃᑯᑦ. ᑖᔅᓱᒪ ᓴᓗᒻᒪᖅᓴᐃᕕᐅᑉ 

ᖃᓄᐃᓕᖓᓂᖓ ᐅᓪᓗᒥ. ᐄ, ᓱᓕ ᑮᓇᐅᔭᓂᒃ 

ᐱᓇᔪᓐᓂᐊᖅᑐᒍᑦ ᑖᔅᓱᒧᖓ ᐊᑐᖅᑐᔅᓴᓂᒃ, 

ᑎᑎᕋᐅᔭᖅᑕᐅᓂᖓᓗ 2023-2024 ᐊᕐᕌᒍᐊᓂ. 

2024-ᒥᓗ ᓴᓇᔭᐅᕙᓪᓕᐊᓕᕐᓗᓂ 

ᐱᔭᕇᖅᑕᐅᓗᓂᓗ 2026-ᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᓪᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᑉᐸᒃᓴᖅ ᒪᓕᒐᓕᐅᖅᑏᑦ ᑲᑎᒪᕐᔪᐊᖅᑎᓪᓗᒋᑦ 

ᒥᓂᔅᑕ ᓴᖅᑭᑦᑎᓚᐅᖅᑐᖅ ᐅᑕᖅᑭᔭᑐᖄᓗᑦᑎᓐᓂᒃ 

ᐃᒥᑦᑎᐊᕙᓕᕆᓂᕐᒧᑦ ᑐᕌᖓᔪᑦ ᐊᒻᒪᓗ ᑖᒃᑯᐊ 

ᕿᒥᕐᕈᓇᑦᑎᐊᓂᐊᖅᑕᒃᑲ.  

 

ᒥᓂᔅᑕᖃᐃ ᓇᓗᓇᐃᖅᓯᑲᐃᓐᓇᕈᓐᓇᖅᐳᖅ 

ᖃᓄᐃᓕᐅᓂᐊᓕᕐᒪᖔᖅ 

ᐊᑐᓕᖅᑎᑕᐅᕙᓪᓕᐊᓂᐊᖅᑎᓪᓗᒍ ᑖᓐᓇ 

ᓴᖅᑭᑕᐅᓵᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ 

ᒐᕙᒪᒃᑯᖏᓪᓗ ᐱᔨᑦᑎᖅᑏᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᓴᖅᑭᓚᐅᖅᑕᕗᑦ 

ᐃᑉᐸᔅᓴᖅ ᐊᕗᖓᐅᔨᓯᒪᔪᒧᑦ ᐋᖅᑭᒃᓯᒪᔪᑦ 

ᐃᖅᑲᓇᐃᔭᖃᑎᒋᓂᐊᖅᖢᑎᒃᑯᑦ ᕼᐋᒻᒪᓚᒃᑯᑦ ᐊᒻᒪᓗ 

ᐊᓯᖏᑦ ᐊᑦᑐᖅᑕᐅᓯᒪᔪᑦ ᐊᑐᓕᖅᑎᑕᐅᓂᖏᑦ 

ᐱᓕᕆᐊᖑᓂᐊᖅᑐᑦ.  

 

ᐊᕐᕌᒍᒥ ᐊᕐᕌᒍᓪᓗᐊᒥᖃᐃ ᐅᖓᑖᓄᓪᓘᓐᓃᑦ 

ᒐᕙᒪᒃᑯᑦ ᐱᓕᕆᕝᕕᖏᑦ 

ᐊᔾᔨᒌᓐᖏᑦᑐᑦ ᑎᒥᐅᔪᑦ ᑖᔅᓱᒥᖓ 

ᐱᓕᕆᐊᖃᖅᐸᓪᓕᐊᓂᕐᒪᑕ ᐃᒥᖅ, ᐃᒥᕐᒧᑦ 

ᑐᕌᖓᔪᑦ ᓱᓇᒃᑯᑖᑦ ᑕᒪᒃᑯᐊ 

ᐃᓱᒫᓘᑎᒌᓐᓇᖃᑦᑕᕋᑦᑎᒃᑯᑦ ᒫᓐᓇ 

ᐱᓕᕆᐊᕆᕙᓪᓕᐊᔭᕗᑦ ᓴᓂᑭᓗᐊᖅ ᐃᓚᒋᔭᐅᓪᓗᓂ 

ᐊᒻᒪᓗ ᑲᖏᖅᖠᓂᖅ. ᑕᐃᒃᑯᐊ ᑭᓐᖒᒪᒋᔭᐅᔪᑦ 

ᓴᖅᑭᑕᐅᖁᓪᓗᒋᑦ ᐃᒥᑦᑎᐊᕙᖃᖁᓪᓗᒋᓪᓗ ᓄᓇᓖᑦ 

ᓄᓇᕗᒻᒥᐅᑦ ᐊᑦᑕᓇᓐᖏᑦᑐᒥᒃ ᐃᒥᖃᕈᓐᓇᖁᓪᓗᒋᑦ 

ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑖᒃᑯᐊ 

ᐃᖅᑲᓇᐃᔭᖃᑎᒋᒻᒥᔭᕗᑦ ᒪᓕᒐᐃᑦ ᐱᔾᔪᑎᒋᓪᓗᒋᑦ 

ᐃᒥᖅᐸᒃᑕᕗᑦ ᐱᔾᔪᑎᒋᓪᓗᒋᑦ.  

 

ᐄ, ᑖᓐᓇ ᑕᐃᒪᓐᖓᓕᒫᖅ ᐱᓕᕆᐊᕆᓂᐊᖅᑕᕗᑦ 

ᐊᕗᖓᐅᔨᓯᒪᓪᓗᒍ ᐋᖅᑭᔅᓱᖅᐸᓪᓕᐊᒐᑦᑎᒃᑯᑦ 

ᐱᓕᕆᕕᑦᑎᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒥᔅᑕ ᒪᓕᑭ, ᐊᐃᕕᓕᖕᒧᑦ ᒪᓕᒐᓕᐅᖅᑎ. 

 

ᐊᐱᖅᑯᑦ 481 - 6(2): ᐳᔪᕐᓗᖃᓗᐊᔾᔭᐃᒃᑯᑏᑦ 

(ᒪᓕᑭ) 

ᒪᓕᑭ: ᖁᔭᓐᓇᒦᒃ, ᐅᖃᖅᑏ. ᑖᒃᑯᓄᖓ ᒥᓂᔅᑕᒧᑦ 

ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᓐᓄᑦ 

ᐊᐱᖅᑯᑎᒃᓴᖃᖅᑐᖓ.  

 

(ᑐᓵᔨᒃᑰᓕᖅᑐᖅ) ᐅᖃᖅᑏ, ᐊᐅᔭᕈᖅᐸᓪᓕᐊᓕᕐᒪᑦ. 

ᓄᓇᓕᖁᑎᕗᑦ ᓂᕆᐅᒃᐳᑦ 

ᐅᒥᐊᖅᑐᖃᑦᑕᕐᓂᐊᓕᕐᓂᕐᒥᓂᒃ ᐅᖅᑰᓯᓗᓂᓗ ᓯᓚ 

ᑭᓯᐊᓂ ᒪᓐᓇ ᐳᔪᕐᓗᒃ ᐊᒃᓱᐊᓗᒃ ᐊᑲᐅᓐᖏᒻᒪᑦ.  

 

ᑕᐃᒃᑯᓄᖓᓗ ᒪᒃᑯᒃᑐᓄᑦ ᓱᕈᓯᓛᓄᑦ ᐃᓐᓇᕐᓄᓪᓗ 

ᐃᓐᓇᕐᓂᓪᓗ ᐊᒃᑐᐃᓗᐊᖃᑦᑕᖅᑐᑦ ᑕᒪᓐᓇ ᐳᔪᕐᓗᒃ.  

 

ᒥᓂᔅᑕ ᖃᐅᔨᒪᔪᖅ ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ 

ᑎᑎᖅᑲᓂᒃ ᓴᖅᑭᑦᑎᓚᐅᕐᒪᑕ “ᐊᕙᑎᓕᕆᓂᕐᒧᑦ 

ᒪᓕᒐᓂᒃ ᐳᔪᕐᓗᖃᓐᖏᓐᓂᖅᓴᐅᖁᓪᓗᒋᑦ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᕿᑯᒃᓯᒪᓐᖏᑦᑐᑦ ᐊᖅᑯᑏᑦ.” ᖁᓕᐅᓪᓗᐊᓕᖅᑐᑦ 

ᐊᕐᕌᒍᑦ ᑖᒃᑯᐊ  

ᓄᑖᓐᖑᕆᐊᖅᑎᑕᐅᓚᐅᖅᓯᒪᓐᖏᖦᖢᑎᒃ.  

 

ᑖᓐᓇ ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ 

ᐅᖃᓚᐅᖅᓯᒪᖕᒪᑦ ᑖᒃᑯᐊ 

ᓄᑖᓐᖑᕆᐊᖅᑎᑕᐅᔭᕆᐊᖃᖅᑐᑦ. ᐅᓪᓗᒥᖃᐃ 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᖓ ᑕᐃᒃᑯᐊ 

ᑎᑎᕋᖅᑕᐅᓚᐅᖅᑐᑦ 

ᓄᑖᓐᖑᕆᐊᖅᑎᑕᐅᓂᐊᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐄ, ᑕᒪᓐᓇ 

ᐳᔫᓕᕇᖅᑐᕐᓖ ᓯᓚ ᐃᓚᖏᓐᓂᒃ ᓄᓇᓕᓐᓂ. 

ᑕᒪᓐᓇ ᖃᐅᔨᒪᔭᕋ.  

 

ᐅᖃᖅᑏ, ᖃᐅᔨᒪᔪᒍᑦ ᐊᒥᓱᑦ ᓄᓇᓖᑦ 

ᐊᒃᓱᕈᖃᑦᑕᕐᒪᑕ ᐳᔪᕐᓗᖃᓗᐊᖅᑕᐃᓕᒪᓂᕐᒥᑦ.  

ᑖᒃᑯᐊ ᐱᓕᕆᕝᕕᒋᔭᒃᑲ ᐃᑲᔪᖅᑐᐃᖃᑦᑕᖅᑐᑦ 

ᐳᔪᕐᓗᖃᓗᐊᖅᑕᐃᓕᒪᑎᑦᑎᒐᓱᓐᓂᕐᒥᒃ.  

ᑎᑎᖅᑲᒥᑦᑕᐅᖅ ᐊᖏᔪᖅᑳᖓᓐᓄᑦ ᓄᓇᕗᒻᒥ 

ᓄᓇᓖᑦ ᑲᑐᔾᔨᖃᑎᒌᖏᑦ, ᑐᑭᓯᒋᐊᕈᑎᔅᓴᖃᕐᒥᔪᒍᑦ 

ᓄᓇᓖᑦ ᒐᕙᒪᕋᓛᖏᑕ ᐃᓱᒪᔅᓴᖅᓯᐅᕈᑎᔅᓴᖏᓐᓂᑦ.  

 

ᐊᕐᕌᒍᑕᒫᑦ ᑕᒪᓐᓇ ᓴᖅᑭᕋᐃᒻᒪᑦ ᐊᒻᒪᓗ 

ᐊᑐᓕᖅᑎᑦᑎᓇᓱᐊᖅᐸᒃᑐᑕ ᓄᑖᖑᔪᓂᒃ 

ᐊᑐᖅᑕᐅᕙᓕᖅᑐᓂᒃ ᐊᑐᖅᑕᐅᔪᓐᓇᕐᓂᐊᖅᑐᓂᓪᓗ  

ᓄᓇᑦᑎᓐᓂ.  

 

ᑖᒃᑯᐊ ᐅᖃᓕᒫᒐᐃᑦ ᐱᔾᔪᑎᒋᓪᓗᒋᑦ, ᐅᖃᖅᑎᑦᑎᔩ, 

ᑕᒪᓐᓇ ᐅᑎᕐᕕᒋᔭᕆᐊᖃᕐᓂᐊᖅᑕᕋ 

ᒪᓕᒐᓕᐅᖅᑎᐅᖃᑎᒐ, ᑭᓯᐊᓂ ᑕᒪᓐᓇ ᖃᐅᔨᒪᒐᒃᑯ 

ᓄᓇᓖᑦ ᒐᕙᒪᖏᑦ ᑕᒪᑐᒥᖓ ᑲᒪᔪᒪᑦᑎᐊᕐᒪᑕ 

ᐊᐅᔭᐅᓕᖅᑲᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) 

ᐄ, ᑕᒪᓐᓇ ᑕᐃᒪᓐᖓᓕᒫᖅ ᒪᓕᒐᓕᐅᖅᑏᑦ 6-

ᖑᓕᕐᒪᑕ ᑕᐃᒪᓐᖓᓕᒫᖅ 

ᐅᖃᐅᓯᕆᔭᐅᖏᓐᓇᐅᔭᖅᑐᑦ.  

ᖃᓄᖅᑑᕈᑎᒋᔭᐅᓪᓚᕆᒋᐊᖃᓕᖅᑐᑦ ᑕᐃᒪᓐᖓᓕᒫᖅ 

ᓴᖅᑭᑕᐅᖃᑦᑕᕐᒪᑦ. ᖃᓄᐃᒻᒪᓄᑯᐊ ᒐᕙᒪᒃᑯᑦ 

ᑕᒪᑐᒥᖓ ᐱᕙᓪᓕᐊᑎᑦᑎᓐᖏᓚᑦ ᐊᒻᒪᓗ 

ᖃᓄᐃᒻᒪᑦ ᖃᓄᖅᑑᕈᑎᒋᔭᐅᓐᖏᓚᑦ 

ᐱᓕᕆᐊᕆᔭᐅᓐᖏᓚᕐᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᐅᖃᖅᑏ, ᐱᓕᕆᕕᒐ ᐱᑕᖃᖅᑐᑦ 

ᐳᔫᓗᐊᖅᑕᐃᓕᑎᑦᑎᒍᑎᑦᓴᒥᒃ ᐊᒻᒪᓗ ᓄᓇᓕᖕᓂ 

ᒐᕙᒪᖃᖅᑐᑕ ᐊᑐᖅᐸᑦᑐᓂᒃ ᐊᖅᑯᑎᖏᓐᓂ. 

ᐱᓕᕆᐊᖑᒋᐊᖃᖅᐳᖅ ᐃᓚᖓᒍᑦ 

ᐊᐅᓚᓂᖃᑦᑎᐊᖁᓪᓗᒍ. ᒥᓂᔅᑕᐅᕝᕕᒋᔭᕋ 

ᐱᓕᕆᖃᑎᖃᐃᓐᓇᖅᐳᖅ ᕼᐋᒻᒪᓚᒃᑯᑦ 

ᐊᔪᕈᓐᓃᖅᓴᖅᑎᑦᑎᓂᕐᒧᑦ ᑲᑐᔾᔨᖃᑎᒌᖏᓐᓂᒃ, ᓲᕐᓗ 

ᐃᒪᓐᓇ, ᓇᓗᓐᖏᑦᑎᐊᕈᒪᓂᕐᒧᑦ ᑕᒪᒃᑯᐊ 

ᕼᐋᒻᒪᓚᒃᑯᑦ ᐃᖅᑲᓇᐃᔭᖅᑎᖏᑦ 

ᐊᑐᓕᖅᑎᑦᑎᔪᓐᓇᕋᓗᐊᕐᒪᖔᑕ ᑕᒪᑐᒥᖓ 

ᐳᔫᓗᐊᖅᑎᑦᑎᑦᑕᐃᓕᒪᓂᕐᒧᑦ 

ᐋᖅᑭᒃᓯᒪᓕᕈᑕᐅᔪᓐᓇᖅᑐᒥᒃ.  

 

ᐅᖃᖅᑏ, ᓱᓕ, ᐊᓯᖏᓐᓂᒃ ᐱᑕᖃᑉᐸᑦ 

ᐊᑐᖅᑕᐅᕙᓕᖅᑐᓂᒃ ᐅᕝᕙᓘᓐᓃᑦ ᐊᓯᖏᓐᓂᒃ 

ᐊᑐᖅᑕᐅᒍᓐᓇᖅᑐᓂᒃ ᐳᔫᓗᐊᔾᔭᐃᒃᑯᑎᓂᒃ 

ᓄᓇᕗᒻᒥ, ᐱᓕᕆᕕᒐ ᑕᐃᑲᓃᒃᑲᔭᖅᑐᖅ 

ᖃᐅᔨᓴᕆᐊᖅᑐᕐᓗᓂ ᐊᒻᒪᓗ ᐊᑐᐃᓐᓇᐅᓗᓂ 

ᕼᐋᒻᒪᓚᒃᑯᓐᓄᑦ. ᖃᐅᔨᒪᔪᖓ ᖁᕕᐊᓇᓐᖏᒻᒪᕆᒻᒪᑦ 

ᑐᓴᖅᑐᓂ ᓄᓇᕗᓕᒫᒥ ᐊᒻᒪᓗ ᐊᒥᓱᐊᖅᑎᖅᑐᓂ 

ᓴᖅᑭᖃᑦᑕᕐᓯᒪᓪᓗᓂ ᐊᓯᖏᓪᓗ, ᑭᓯᐊᓂᓕ 

ᐊᒃᓱᕈᕋᓱᐊᖅᑐᒍᑦ ᐱᓕᕆᖃᑎᖃᕋᓱᐊᖅᑐᑕ 

ᕼᐋᒻᒪᓚᒃᑯᓐᓂᑦ ᑕᒪᔅᓱᒧᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ 

ᐃᒡᓗᓕᒑᕐᔪᖕᒧᓪᓗ, ᒥᔅᑕ ᓴᒻᒧᖅᑐᖅ. 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 482 - 6(2): ᑐᐊᐸᐃᑦ 

ᐊᐅᓚᑕᐅᓂᖏᑦ (ᓴᒻᒧᖅᑐᖅ) 

  

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ. ᐃᒡᓗᓕᒑᕐᔪᖕᒥᐅᑦ 

ᑲᖏᖅᖠᓂᕐᒥᐅᑦ ᓄᓇᕗᒻᒥᐅᑦ ᐅᑉᓗᒃᑯᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᑯᐊ 

ᐊᐱᖅᑯᑎᒋᓂᐊᖅᑕᒃᑲᑦ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑏᑦ ᒥᓂᔅᑕᖓᓐᓄᑦ.  

 

ᒥᓂᔅᑕ ᖃᐅᔨᒪᔪᖅ, ᑐᐊᐸᐃᑦ ᑕᒪᒃᑯᐊ ᐊᒃᓱᐊᓗᒃ 

ᐊᑐᖅᑕᐅᒻᒪᑕ ᓄᓇᓕᓕᒫᓄᑦ ᐃᓚᓕᐅᒃᖢᒍ 

ᐃᒡᓗᓕᒑᕐᔪᒃ ᐊᒻᒪᓗ ᑲᖏᖅᖠᓂᖅ.  

 

ᒥᓂᔅᑕ ᖃᐅᔨᒪᖕᒪᑦ ᑖᒃᑯᐊ ᑐᓴᒐᒃᓴᐃᑦ 

ᓴᖅᑭᑕᐅᓚᐅᖅᓯᒪᔪᑦ ᐱᓕᕆᕕᖓᓐᓄᑦ 

ᐱᔾᔪᑎᒋᓪᓗᒋᑦ ᐃᒡᓗᓕᒑᕐᔪᖕᒥ ᓄᓇᓕᖕᓂ 

ᑲᔪᓰᓐᓇᕈᓐᓇᕐᓂᕐᒧᑦ ᐸᕐᓇᐅᑎᖏᑦ ᐅᖃᖅᓯᒪᖕᒪᑕ 

ᐊᕐᕌᒎᒃ ᒪᕐᕉᒃ ᑐᖔᓂ ᑐᐊᐸᒃᑕᖃᕐᓂᖓᓂᒃ ᒫᓐᓇ 

ᑐᐊᐸᒃᑕᕐᕕᖕᒥ ᐊᒻᒪᓗ ᑐᐊᕕᕐᓇᖅᑐᒥᒃ 

ᓴᓇᔭᕆᐊᖃᓕᖅᖢᑎᒃ ᓄᑖᓂᒃ ᐃᒡᓗᒃᓴᓂᒃ. 

 

ᑕᒪᓐᓇ ᐅᖃᐅᓯᕆᒐᒃᑯ ᐅᑭᐅᖅ ᑲᑎᒪᑎᓪᓗᑕ 

ᒥᓂᔅᑕ ᐅᖃᓚᐅᖅᓯᒪᒻᒪᑦ ᐱᓕᕆᕕᖓᒎᖅ 

“ᕿᒥᕐᕈᒻᒪᑕᒎᖅ ᐊᔾᔨᒌᓐᖏᑦᑐᓂᒃ ᓇᓖᕌᕈᑎᓂᒃ 

ᓄᓇᓕᓐᓂ ᑐᐊᐸᖃᕐᓂᖅᓴᐅᒍᓐᓇᕐᓂᖏᓐᓂᒃ.” / 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᖃᓄᐃᑦᑐᓂᒃ 

ᓇᓖᕌᕈᑎᓂᒃ ᐃᓱᒪᒃᓴᖅᓯᐅᕈᑎᖃᕐᒪᖔᑕ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᖓᓱᓂᒃ ᐊᐱᖅᑯᑎᖃᖅᐳ 

ᐊᒻᒪᓗ ᑐᓐᖓᓱᒃᑎᑦᑎᐊᖅᑐᒋᑦ.  

 

ᐱᓕᕆᕕᒐ ᐱᓇᓱᐊᖅᓯᒪᒻᒪᑦ ᓄᑖᒥᒃ 

ᑐᐊᐸᓕᕆᓂᕐᒧᑦ, ᓯᖁᓪᓗᐃᔾᔪᑎᓂᒃ, ᐊᒻᒪᓗ 

ᐊᓯᐊᒍᑦ ᑐᐊᐸᒃᑕᕈᑎᓂᒃ ᖃᐅᔨᓴᕈᒪᔪᒍᑦ ᐊᒥᓱᓂᒃ 

ᓄᓇᓕᖕᓂ, ᖃᐅᔨᓴᕐᓂᐊᖅᑐᑦ ᐊᒻᒪᓗ 

ᓇᓗᓇᐃᖅᓯᓗᑎᒃ ᐊᑐᐃᓐᓇᐅᔪᓂᒃ ᐅᔭᕋᓐᓂᒃ 

ᓄᓇᓕᓐᓂ ᑐᐊᐸᖃᓗᐊᓐᖏᑦᑐᓂᒃ. ᖃᐅᔨᒪᔪᒍᑦ 

ᐃᓚᖏᑦ ᐱᔭᕆᐊᖃᕐᓂᖅᓴᐅᒻᒪᑕ ᐊᓯᖏᓐᓂᑦ. 

ᐅᖃᖅᑏ, ᓂᕆᐅᒍᒪᒐᓗᐊᖅᐳᒍᑦ ᑕᒪᒃᑯᐊ 

ᐅᔭᕋᒃᑕᕐᕖᑦ ᖃᐅᔨᓴᖅᑕᐅᖁᓪᓗᒋᑦ 

ᐊᐅᔭᐅᓂᐊᖅᑐᒥ, ᐊᒻᒪ ᓂᕆᐅᒃᑐᑕ ᑐᒃᓯᕋᐅᑎᓂᑦ 

ᐱᓇᓱᐊᒐᑎᒍᑦ ᓴᖅᑭᓚᐅᖅᑕᑦᑎᓐᓂᑦ, 

ᕼᐋᒻᒪᓚᐅᔪᓂᑦ, ᐃᑲᔪᖅᑐᐃᓂᐊᕐᓗᑕ 

ᑐᐊᐸᖃᕆᐊᖃᖅᑐᓂᑦ ᐱᔭᕆᐊᖃᓛᖑᔪᓂᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑏᑦ, 

ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᓐᓇᕈᓗᒃ ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ ᒥᓂᔅᑕ 

ᐊᐱᕆᓚᐅᖅᓯᒪᖕᒥᔭᕋ ᖃᓄᐃᓕᖓᖕᒪᖔᑦ ᑕᐃᒃᑯᐊ 

ᑐᐊᐸᓕᐅᕈᑏᑦ ᓯᖅᑯᑦᑎᕆᓲᑦ.  

 

ᐅᖃᖅᑏ, ᐃᑲᔪᖅᓱᐃᑦᑎᐊᖅᑐᖓ ᑖᔅᓱᒪ 

ᐱᒋᐊᖅᑎᑕᐅᓚᐅᕐᓂᖓᓂᒃ ᐊᒻᒪᓗ 

ᐊᖏᖅᓯᓚᐅᖅᓯᒪᓪᓗᑕ $5-ᒥᓕᐊᓂᒃ ᑮᓇᐅᔭᓂᒃ 

ᑕᒪᒃᑯᓄᖓ ᐊᑐᖅᑕᐅᔪᒃᓴᒫᓂᒃ 2023-2024 

ᐊᑭᑐᔪᖅᑐᕈᑎᒃᓴᐃᑦ ᑲᒪᒋᔭᐅᑎᓪᓗᒋᑦ.  

 

ᑕᒪᓐᓇ ᓂᓪᓕᐅᑎᒋᒐᒃᑯ ᐅᑭᐅᒃᑯᑦ 

ᑲᑎᒪᕐᔪᐊᖅᑎᓪᓗᑕ ᒥᓂᔅᑕᕆᔭᐅᔪᖅ ᐅᖃᓚᐅᖅᑐᖅ 

ᑮᓇᐅᔭᓂᒡᒎᖅ ᐊᑐᐃᓐᓇᖃᓐᖏᑦᑐᑦ ᓱᓕ ᐊᑐᐊᒐᐃᑦ 

ᐱᔭᕇᖅᑕᐅᓚᐅᓐᖏᓐᓂᖏᓐᓂᒃ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᐃᒃᑯᐊ 

ᑐᐊᐸᓕᐅᕈᑏᑦ ᓱᓇᒃᑯᑖᓄᑦ ᐊᑐᖅᑐᑦ ᐊᑐᐊᒐᖅ 

ᖃᖓ ᐊᖏᖅᑕᐅᓛᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃᑲᓂᖅᑐᒍ  

ᐊᐱᖅᑯᑎᒋᔭᖓᓂᒃ. ᑐᐊᐸᓕᕆᓂᕐᒧᑦ ᐊᑐᐊᒐᖅ 

ᓴᖅᑭᓚᐅᖅᑕᕗᑦ ᐊᖏᖅᑕᐅᓯᒪᓕᖅᑐᖅ ᐊᒻᒪᓗ 

ᓂᕆᐅᒃᑐᑕ ᓴᖅᑭᑕᐅᓛᕆᐊᖓ ᒫᓐᓇᕈᓗᒃ.  

 

ᐅᖃᖅᑏ, ᑐᒃᓯᕋᐅᑎᓂᑦ ᐱᑕᖃᖅᑐᒍᑦ 

ᑐᓂᓂᐊᖅᑕᑎᓐᓂᒃ ᕼᐋᒻᒪᓚᐅᔪᓄᑦ ᐊᒻᒪᓗ 

ᓂᕆᐅᑦᑐᑕ ᑕᐃᒃᑯᐊ ᑐᒃᓯᕋᐅᑎᐅᔪᑦ 

ᑎᑭᒌᕐᓂᐊᖅᑐᒋᓕᖅᑕᕗᑦ ᒫᓐᓇᕈᓗᒃ. 

ᐱᓕᕆᖃᑎᖃᖅᑐᒍᑦ ᐊᓪᓚᑦᑎᖏᓐᓂᒃ ᓄᓇᓕᖕᓂ 

ᖃᐅᔨᒪᑦᑎᐊᖁᓪᓗᒋᑦ ᖃᕋᓴᐅᔭᒃᑯᑦ  

ᐊᑐᐃᓐᓇᐅᓕᖅᑲᑕ ᑐᒃᓯᕋᐅᑎᔪᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ,  

ᑖᓐᓇ ᑐᓴᕈᒥᓇᖅᑐᖅ. ᑕᐃᒪ ᓇᒡᒐᔾᔭᐅᒥ 

ᐃᔅᓯᕙᓂᖃᖅᑎᓪᓗᒍ ᒪᓕᒐᓕᐅᕐᕕᒃ ᐊᐱᕆᓚᐅᕋᒪ 

ᒥᓂᔅᑕᐅᔪᒧᑦ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓐᓄᓪᓗ ᐊᐱᖅᑯᑎᖃᖅᑐᖓ 

ᐃᒡᓗᓕᒑᕐᔪᒻᒥ ᓄᑖᒥᒃ ᐅᑕᖅᑭᕕᖕᒥ 

ᖃᖓᑕᓲᒃᑯᕕᒻᒥ.  

 

ᐅᖃᖅᑏ, ᐃᓱᒫᓗᓪᓚᕆᓕᕋᒪ ᑖᓐᓇ 

ᑭᖑᕙᕆᐊᖅᑕᐅᓂᐅᓴᔫᔮᕐᖓᑦ 

ᑐᐊᐸᒃᓴᖃᓐᖏᓐᓂᖓᓄᑦ ᐃᒡᓗᓕᒑᕐᔪᖕᒥ 

ᐱᔾᔪᑕᐅᓗᓂ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᐱᓕᕆᕕᖓ 

ᐃᖅᑲᓇᐃᔭᖃᑎᖃᖅᐸᒻᒪᖔᖅ 

ᐱᕙᓪᓕᐊᔪᓕᕆᔨᒃᑯᓐᓂᒃ ᐃᖏᕐᕋᔪᓕᕆᔨᒃᑯᓐᓂᓪᓗ, 

ᐱᓇᓱᐊᕐᓂᖃᕐᓂᕐᒧᑦ ᑖᓐᓇ 

ᖄᖏᐅᑎᓂᐊᖏᒃᑲᓗᐊᕐᒪᖔᑦ ᐱᓕᕆᐊᖑᔪᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕕᒐ 

ᐱᓕᕆᖃᑎᖃᖅᐸᑦᑐᖅ ᖃᓂᔅᓴᖅᑐᑎᒃ 

ᐊᓯᖏᓐᓂᒃ ᐱᓕᕆᕕᐅᔪᓂᒃ ᐊᑭᑐᔪᖅᑐᖅᑐᒥᓂᕐᓂᒃ 

ᐱᓕᕆᐊᖃᖅᑎᓪᓗᒋᑦ, ᑖᔅᓱᒥᖓᓗᑦᑕᐅᖅ,  

ᐃᒡᓗᓕᒑᕐᔪᒻᒥ ᖃᖓᑕᓲᒃᑯᕕᖕᒥ. ᖃᐅᔨᒪᔪᖓ 

ᕼᐋᒻᒪᓚᒃᑯᖏᑦ ᑳᓐᑐᕌᒃᑕᐅᓯᒪᔪᒥᒃ 

ᐱᓕᕆᖃᑎᖃᖃᑦᑕᕐᖓᑕ ᓈᒻᒪᑦᑐᓂᒃ 

ᐋᖅᑭᑦᑎᕆᒐᓱᐊᖅᑐᑎᒃ ᑕᑲᓇᓂ ᐃᒡᓗᓕᒑᕐᔪᒻᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒥᔅᑕ ᖂᑭᐊᖅ. 

ᑐᖁᖓᔪᒃᑯᕖᑦ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐊᐱᖅᑯᑎᒃᑲ ᑐᕌᖓᓐᖑᓱᑦᑐᑦ ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ.  

 

ᐅᖃᖅᑏ, ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ 

ᐱᒻᒪᕆᐊᓗᒻᒥᒃ ᐅᖃᐅᓯᖃᔪᒐᒪ ᓄᓇᓕᑦᑕ ᐅᑭᐅᒃᑯᑦ 

ᐃᔅᓯᕙᓂᖃᖅᑎᓪᓗᑕ ᑐᖁᖓᔪᓕᕆᕖᑦ ᒥᔅᓵᓄᑦ.  

 

ᑕᐃᔅᓱᒪᓂ ᐅᖃᐅᓯᖃᓚᐅᕋᒪ ᐱᒻᒪᕆᐊᓘᓂᕋᖅᑐᒍ 

ᖃᐅᔨᒪᑦᑎᐊᖅᑐᖃᖃᑦᑕᖅᑲᑦ 

ᐃᓅᒍᓐᓃᕋᑖᒥᓂᐅᔪᐃᑦ 

ᑲᒪᒋᔭᐅᑦᑎᐊᖃᑦᑕᕆᐊᖃᕐᖓᑕ, ᑕᐃᒫᒃ ᑕᕝᕙ 

ᓴᓐᖏᓈᖅᑐᒍ ᐅᑉᐱᕈᓱᓪᓚᕆᑉᐳᖓ ᓄᓇᕗᒻᒥ 

ᓄᓇᓕᓕᒫᑦᑎᐊᑦ ᑐᖁᖓᔪᒃᑯᕕᖃᕆᐊᖃᖅᑐᒋᓪᓗᒋᑦ.  

 

ᐅᓇ ᐅᖃᐅᓯᕆᒐᒃᑯ ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᑕ,  

ᒥᓂᔅᑕ ᐅᖃᓚᐅᖅᑐᖅ ᑮᓇᐅᔭᓂᒡᒎᖅ ᐱᓕᕆᕕᖓ 

ᐊᑐᐃᓐᓇᖃᑐᐃᓐᓇᕆᐊᖃᕐᖓᑦ ᕼᐋᒻᒪᓚᓄᑦ 

ᐃᑲᔫᑎᔅᓴᐅᒐᔭᖅᑐᓄᑦ ᑐᔅᓯᕋᐅᑎᓕᐅᕇᖅᓯᒪᔪᓄᑦ.  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᑦᑎᓂᒃ 

ᑮᓇᐅᔭᓂᒃ ᑐᓂᓯᓯᒪᓕᖅᑲᑦ ᑕᕝᕙᓂ 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ ᓄᓇᓕᖕᓂ 

ᑐᖁᖓᔪᒃᑯᕕᔅᓴᓄᑦ? ᖁᔭᓐᓇᒦᒃ, ᐅᖃᖅᑎ. 

2992 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᓪᓗᒋᑦ ᑐᖁᖓᔪᒃᑯᕖᑦ,  

ᐱᓕᕆᕕᒐ ᐊᑕᐅᑦᑎᒃᑯᑦ ᑮᓇᐅᔭᓂᒃ ᑐᔅᓯᕌᔅᓴᓂᑦ 

ᑐᔅᓯᕋᐅᑎᓕᐅᕈᑎᒃᑯᑦ ᐱᔭᐅᖃᑦᑕᕈᓐᓇᖅᑐᓂᒃ 

ᐊᑐᐃᓐᓇᖅᑕᖃᖅᑐᖅ ᖃᓄᑐᐃᓐᓇᖅ ᐊᑐᕈᒪᔭᐅᑉᐸᑕ 

ᐊᑐᖅᑕᐅᒍᓐᓇᖅᑐᑦ, ᓴᓇᒍᑎᔅᓴᐅᓗᑎᒃ 

ᐋᖅᑭᒍᑎᔅᓴᐅᓗᑎᒃ, ᐅᕝᕙᓘᓐᓃᑦ ᕼᐋᒻᒪᓚᒃᑯᑦ 

ᐱᖁᑎᖏᓐᓂᒃ. 

 

ᖃᓄᑎᒋ ᑮᓇᐅᔭᓂᒃ ᑐᓂᓯᓯᒪᓕᕐᒪᖔᑦᑕ 

ᐊᐱᕆᕋᑖᕐᖓᑦ, ᑖᒃᑯᐊ ᒫᓐᓇ ᐱᓯᒪᓐᖏᑲᓚᐅᕋᒃᑭᑦ 

ᓇᓕᐊᒃ ᑐᔅᓯᕋᐅᑦ ᑐᓂᔭᐅᓯᒪᒻᒪᖔᑕ ᓄᓇᓕᖕᓂ. 

ᒫᓐᓇ ᐱᓯᒪᓐᖏᑲᓚᐅᕋᒃᑭᑦ ᑐᑭᓯᒋᐊᕈᑎᐅᔪᑦ, 

ᑭᓯᐊᓂ ᑖᒃᑯᐊ ᖃᐅᔨᒋᐊᕈᓐᓇᖅᑕᕋᓗᐊᒃᑲ 

ᐱᓕᕆᕕᓐᓂ ᑐᑭᓯᒃᑲᓐᓂᕈᑎᔅᓴᒥᒃ ᐅᖃᐅᑎᓛᕐᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓇ ᐅᖃᐅᓯᕆᒐᒃᑯ ᐅᑭᐅᒃᑯᑦ 

ᐃᔅᓯᕙᓂᕆᕋᑖᓚᐅᖅᑕᑎᓐᓂ ᒥᓂᔅᑕ ᐅᖃᓚᐅᕐᖓᑦ 

ᐊᒥᓱᑲᓪᓚᒻᒪᕇᒡᒎᖅ ᓄᓇᕗᒻᒥ ᕼᐋᒻᒪᓚᐃᑦ 

ᓇᓗᓇᐃᖅᓯᓯᒪᓕᕐᖓᑕ ᐱᑖᕆᐊᖃᕐᓂᕋᖅᑐᑎᒃ 

ᑐᖁᖓᔪᒃᑯᕕᔅᓴᓂᑦ ᕼᐋᒻᒪᓚᖏᑕ ᐸᕐᓇᐅᑎᖏᓐᓂᒃ. 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᓇᓕᐊᒃ 

ᓄᓇᕗᒻᒥ ᓄᓇᓖᑦ ᐃᖃᓗᐃᑦ ᐱᖃᓯᐅᑎᓐᖏᓪᓗᒍ,  

ᓈᒻᒪᑦᑐᓂᒃ ᑐᖁᖓᔪᒃᑯᕕᖃᖅᑲᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᖕᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᔭᒃᑲ ᒪᓕᑦᑐᒋᑦ 

ᐅᑯᐊ ᕼᐋᒻᒪᓚᐃᑦ ᑲᔪᓰᓐᓇᓂᕐᒧᑦ ᐸᕐᓇᐅᑎᖏᓐᓂᒃ 

ᖁᓕᑦ ᓄᓇᓖᑦ, 24-ᖑᓪᓗᑎᑦ ᓄᓇᓕᐅᔪᑦ  

ᑐᖁᖓᔪᒃᑯᕕᖃᕐᓂᕋᖅᑐᑦ ᐸᕐᓇᐅᑎᖏᓐᓂᒃ. 

ᑖᓐᓇᐃᓛᒃ 

ᑐᑭᖃᖅᐸᓪᓚᐃᓐᖏᑦᑑᒐᓗᐊᖅ  

ᑐᖁᖓᔪᒃᑯᕕᖃᓐᖏᓐᓂᕋᖅᑐᑦ ᑕᐃᒪᐅᒻᒪᑕ 

ᐸᕐᓇᐅᑎᖏᓐᓂᒃ ᓇᓗᓇᐃᖅᓯᓯᒪᓐᖏᑦᑐᑦ,  

ᖁᓖᓪᓕᐅᑯᐊ 24-ᖑᑎᓪᓗᒋᑦ ᓄᓇᓕᓕᒫᑦ 

ᐱᔭᕆᐊᖃᕐᓂᖅᐹᖑᔫᔮᖅᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓕᓴᖅᓯᔪᖓ ᑐᑭᓯᓪᓗᖓᓗ ᒐᕙᒪᒃᑯᑦ 

ᐃᓱᖃᓐᖏᑦᑐᓂᒃ ᑮᓇᐅᔭᖃᖏᒻᒪᑕ ᐊᒻᒪᓗ 

ᐃᓕᓴᖅᓯᔪᖓ ᐊᒻᒪᓗ ᑐᑭᓯᓪᓗᖓ ᐱᒍᒪᔭᐃᑦ 

ᑐᔅᓯᕌᖑᔪᑦ ᐊᒥᓲᓂᖅᓴᐅᓐᖏᓐᓇᓂᐊᕐᖓᑕ 

ᑮᓇᐅᔭᓂᑦ.  

 

ᐅᖃᖅᑏ, ᒥᓂᔅᑕ ᐊᖏᕈᓐᓇᖅᐹ ᐱᓕᕆᕕᖓ 

ᐃᖅᑲᓇᐃᔭᖃᑎᖃᖁᓪᓗᒍ ᓄᓇᕗᒻᒥ ᓄᓇᓖᑦ 

ᑲᑐᔾᔨᖃᑎᒌᖏᓐᓂᒃ ᖃᐅᔨᓴᐃᖁᓪᓗᒋᑦ ᖃᓄᖅ 

ᒪᑭᒪᒍᓐᓇᕋᔭᕐᒪᖔᑕ ᑮᓇᐅᔭᖃᖅᑎᑦᑎᓂᖅ 

ᓈᒻᒪᑦᑐᓂᑦ ᑐᖁᖓᔪᒃᑯᕕᖃᖅᑎᑦᑎᓂᕐᒥᒃ  

ᓄᓇᓕᓕᒫᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ  

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᓄᓇᕗᒻᒥ ᕼᐋᒻᒪᓚᐃᑦ 

ᑲᑐᔾᔨᖃᑎᒌᖏᑦ ᐱᓕᕆᕕᒐ ᑕᐃᒃᑯᓂᖓ 

ᐱᓕᕆᖃᑎᖃᑦᑎᐊᕈᓐᓇᖅᓯᒪᔪᐊᓗᐃᑦ. ᐊᒻᒪᓗᑦᑕᐅᖅ 

ᐱᓕᕆᐊᕆᓯᒪᔭᖏᑦ ᐃᖅᑲᓇᐃᔮᕆᓯᒪᔭᖏᑦ 

ᑐᓴᖃᑦᑕᖅᓯᒪᒐᑦᑎᒍᑦ ᐱᓕᕆᐊᖑᖁᔭᐅᔪᓂᒃ 

ᐱᓕᕆᐊᖃᖅᓯᒪᒻᒪᑕ.   

 

ᖄᖓᒍᒃᑲᓐᓂᖅ ᑕᐃᒪᐃᑦᑐᓂᒃ ᑐᖁᖓᔪᒃᑯᕕᔅᓴᓂᒃ 

ᐱᓕᕆᐊᖃᕈᓐᓇᕐᒥᔪᒍᑦᑕᐅᖅ ᕼᐋᒻᒪᓚᐃᑦ 

ᑲᑐᔾᔨᖃᑎᒌᖏᑦ ᐱᖃᑎᒋᓗᑎᒍᑦ. 

ᖃᐅᔨᒋᐊᕈᓐᓇᖅᑕᕗᑦ ᒪᑭᒪᒍᓐᓇᕋᔭᕐᒪᖔᖅ 

ᖃᐅᔨᓴᖅᑕᐅᒍᓐᓇᖅᑐᖅ, 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᕆᒃᑲᓐᓂᓛᖅᑲᕗᑦ ᑕᒪᓐᓇ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

ᐃᖅᑲᓇᐃᔭᑎᖏᑕ ᐃᓪᓗᖏᑦ ᓅᑕᐅᓂᖏᑦ  

ᓄᓇᓕᓐᓂ ᐃᒡᓗᓕᕆᔨᒃᑯᓐᓄᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᖃᕈᒪᖅᑲᐅᒐᓗᐊᕆᓪᓗᖓ ᒥᓂᔅᑕ 

ᓄᓇᓕᖕᓂᒃ ᒐᕙᒪᒃᑯᖏᑦ ᐱᔨᑦᑎᕋᖅᑎᒃᑯᖏᓐᓄᑦ. 

ᐃᒃᓯᕙᐅᑕᖓ ᐆᓇᓗᐊᑲᓚᐅᕐᒪᑦ 

ᓂᓪᓕᑦᑎᐊᕆᑲᓚᐅᕐᓂᐊᕋᒃᑯ.  

 

ᑭᓯᐊᓂ, ᑐᕌᖅᑎᑦᑐᒪᓕᖅᑕᕋ ᐊᐱᖅᑯᑎᒐ 

ᒥᓂᔅᑕᐅᔪᒧᑦ ᑖᔅᓱᒧᖓ ᑲᒪᒋᔭᖃᖅᑐᒧᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᐅᓇ ᐱᔾᔪᑎᒋᓪᓗᒍ ᑕᒪᒃᑯᐊ 

ᓄᓇᕗᒻᒥ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᐅᖃᑦᑕᖅᑐᐃᑦ ᐃᒡᓗᖏᓐᓂᒃ. 

ᖃᐅᔨᒪᔪᐃᓐᓇᐅᔪᒍᑦ ᑕᕝᕙᓂ ᐃᒡᓗᕐᔪᐊᕐᒥᒃ, 

ᐃᒡᓗᑭᒃᓴᕐᒪᑦ ᓄᓇᕗᒻᒥ.  

 

ᑖᓐᓇ ᓄᓇᕗᑦ 3000 ᐃᒡᓗᓕᐅᖃᑎᒌᖕᓂᖅ 

ᐸᕐᓇᒃᑕᐅᑎᓪᓗᓂ. ᐆᒥᖓ ᑐᑭᓯᔪᒪᖦᖤᓕᕐᒥᒐᒪ 

ᐅᖃᖅᑎᑦᑎᔩ, ᑕᐃᒪ ᐊᕐᕌᓂᐅᓚᐅᖅᑐᒃᓴᐅᔪᖅ 

ᑖᒃᑯᐊ ᒥᓂᔅᑕ ᖃᐅᔨᒪᔪᒃᓴᐅᔪᖅ ᑕᐃᒪ ᓄᓇᓕᖕᒥᒃ 

ᐊᑕᐅᓯᕐᒥᒃ ᒐᕙᒪᒃᑯᓐᓄᑦ ᐃᒡᓗᒋᔭᐅᔪᒥᒃ 

ᐃᒡᓗᓕᕆᔨᒃᑯᓐᓄᑦ ᑐᓂᓯᓚᐅᕐᒪᑕ.  

 

ᑖᒃᑯᐊ ᐊᖏᓐᖏᑦᑐᒃᓴᐅᒐᓗᐊᖅᑎᓪᓗᒋᑦ ᑖᒃᑯᐊ 

ᐃᒡᓗᓕᕆᔨᐊᓛᒃᑯᖏᑦ ᓄᓇᓕᖕᒥ ᐅᖃᐅᓯᕆᔭᓐᓂᒃ 

ᖃᐅᔨᒪᔪᒃᓴᐅᔪᖅ ᑖᓐᓇ ᒥᓂᔅᑕ, ᐊᒻᒪᓗ ᖃᓄᕐᓕ 

ᑕᐃᒪ ᓄᓇᓖᒃ ᑖᒃᑯᐊ ᑭᒡᒐᖅᑐᐃᕝᕕᒋᔮᒃᑲ,  

ᐃᒡᓗᓕᒡᓗ ᓴᓂᕋᔭᒡᓗ, ᑕᐃᒪᓐᓇ ᐱᔪᒪᓕᕋᔭᕈᑎᒃ, 

ᐅᓇ ᐆᒃᑑᑎᒋᓗᒍ.  

 

ᐃᓐᓇᐃᑦ ᐃᓐᓇᓐᖑᖅᑐᐃᑦ ᓄᖅᑲᕐᓂᐊᓕᖅᑐᐃᑦ 

ᐃᖅᑲᓇᐃᔮᖏᓐᓂᒃ, ᒐᕙᒪᒃᑯᓐᓂᒃ 

ᐃᖅᑲᓇᐃᔭᖅᑎᐅᔪᓐᓃᕈᑎᒃ, ᐊᓂᖃᑦᑕᕆᐊᖃᕐᒪᑕ. 

ᐅᑕᖅᑭᓕᖅᖢᑎᒡᓗ ᐃᒡᓗᑖᕋᓱᖕᓂᕐᒥᒃ. 

 

ᖃᓄᕐᓕ ᑕᐃᒪ ᑖᓐᓇ ᓄᓇᓕᒃ ᐊᑕᐅᓯᖅ ᑖᓐᓇ 

ᒐᕙᒪᒃᑯᑦ ᐃᒡᓗᓕᒋᔭᖓ ᓄᓇᓕᒃ 

ᐃᒡᓗᓕᕆᔨᐊᓛᒃᑯᓐᓄᑦ ᑐᓂᓚᐅᕐᓂᕐᖓᒍ ᓱᒃᑲᔪᒃᑯᑦ. 

ᐃᒪᓐᓇ ᑕᕝᕗᓐᖓᑲᐅᑎᒋ, ᖃᓄᖅ 

ᐱᔪᓐᓇᐅᑎᖃᖅᑎᓚᐅᓐᖏᓐᓇᔅᓯᐅᒃ ᑖᒃᑯᐊ 

ᐃᒡᓗᓕᕆᔨᐊᓛᕈᔪᐃᑦ ᑕᐃᑲᓂ ᓄᓇᓕᖕᓂ 

ᐅᖃᐅᓯᕆᔭᕐᓂᒃ.  

 

ᑖᓐᓇ ᓄᓇᓕᒃ ᑕᐃᒋᐊᖃᕐᓂᐊᕈᒃᑯ 

ᑕᐃᔪᓐᓇᕐᓂᐊᖅᐸᕋ. ᖃᓄᖅ ᐱᓂᐊᕐᓂᖃᓚᐅᕋᔅᓯᓕ 

ᑕᕝᕘᓇ ᑖᓐᓇ ᐃᒡᓗᖓ ᐃᒡᓗᓕᕆᔨᒃᑯᓐᓄᑦ 

ᑐᓂᓯᓪᓗᓯᐅᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᒡᓗ ᑖᔅᓱᒥᖓ ᐊᐱᕆᒐᕕᑦ. 

ᐅᖃᖅᑎᑦᓯᔩ, ᑕᐃᒃᑯᐊ ᐃᒡᓗᓕᕆᔨᒃᑯᑦ ᓄᓇᓕᖕᓂ 

ᐱᓕᕆᖃᑎᒋᔭᐅᖃᑦᑕᕐᒪᑕ ᑖᒃᑯᓄᖓ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᐊᒻᒪ ᑖᒃᑯᐊ 

ᐱᓕᕆᖃᑎᒋᖃᑦᑕᕐᒥᒐᑉᑎᒍᑦᑕᐅᖅ ᒐᕙᒪᒃᑯᑦ 

ᐃᒡᓗᖁᑎᖏᓐᓂᒃ ᐊᐅᓚᑦᓯᔨᐅᔪᑦ ᑎᒥᒋᔭᖓᑦ 

ᓇᓗᓇᐃᖅᓯᖃᑦᑕᖅᑐᑦ ᓇᓕᐊᒃ ᐃᒡᓗᐃᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᑐᕌᕐᓂᐊᕐᒪᖔᑕ. 

 

ᓄᓇᓕᖕᓂ ᐃᒡᓗᒥᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒧᑦ 

ᐊᑐᖅᑕᐅᔾᔮᓐᖏᑦᑐᖅᑕᖃᓕᖅᐸᑦ ᐊᒻᒪ ᑖᓐᓇ 

ᓄᓇᓕᖕᓂ ᐃᒡᓗᓕᕆᔨᒃᑯᖏᑦ ᑖᑉᓱᒥᖓ ᐃᒡᓗᒥᒃ 

ᐱᔪᒪᔭᖃᕐᓂᖅᐸᑕ ᐅᕙᑉᑎᒻᓄᑦ ᕿᓄᐃᓵᑐᐊᖅᐸᑕ 

ᐃᑲᔪᕆᐊᕈᓐᓇᖃᑦᑕᖅᑕᕗᑦ ᑕᒪᒃᑯᐊ 

ᑐᓂᔾᔪᑎᒋᓗᑎᒍᑦ ᑖᒃᑯᓄᖓ ᐃᒡᓗᓕᕆᔨᒃᑯᓐᓄᑦ 

ᓄᓇᓕᖕᓂ. 

 

ᑕᒪᓐᓇ ᐃᓛᓐᓂᑦ ᕿᓚᒥᒻᒪᕆᐊᓘᕈᓐᓇᖅᖢᓂ 

ᑕᒪᕐᒥᒃ ᑖᒃᑯᐊ ᐃᒡᓗᓕᕆᔨᒃᑯᓪᓗ ᐱᔪᒪᓂᖓ 

ᑕᒡᕙᐅᑐᐊᖅᐸᑦ ᕿᓚᒥᒻᒪᕆᑯᓗᒃ ᑕᒪᒃᑯᐊ 

ᑐᓂᔾᔪᑕᐅᔪᓐᓇᖃᑦᑕᖅᑐᑦ ᐃᒡᓗ ᑖᓐᓇ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒐᕙᒪᒃᑯᓐᓂ ᐃᖅᑲᓇᐃᖅᑎᓄᑦ 

ᐊᑐᖅᑕᐅᔾᔮᓐᖏᓱᖓᖅᐸᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ ᑕᐃᒪ 

ᑭᒡᒐᖅᑐᖅᑕᓐᓂ ᐱᖃᑖᓂᒃ, ᑖᒃᑯᐊ ᑕᐃᒪ 

ᐃᓐᓇᖅᑕᖃᕐᒥᔪᖅ ᒐᕙᒪᒃᑯᓐᓂ ᐃᒡᓗᒥᒃ 

ᐊᑐᖅᑐᐊᖅᑐᒥᒃ. ᑕᒪᓐᓇ ᑕᐃᒪᓐᓇ ᓱᒃᑲᑦᑎᒋᔪᒥᒃ 

ᑐᓂᓯᑎᒍᓐᓇᖅᑎᑦᑎᓪᓗᒋᑦ, ᑕᐃᒪ ᐊᐱᕆᓕᕐᒥᕗᖓ 

ᑭᒡᒐᖅᑐᖅᑕᓐᓂᒃ ᑕᐃᒪᐃᔪᓐᓇᕆᕚ ᑕᐃᒪᓐᓇ 

ᒐᕙᒪᒃᑯᑦ ᐃᒡᓗᖁᑎᐊᖑᓚᐅᕐᓗᓂ? ᐱᔾᔪᑎᒋᓪᓗᒍ 

ᑖᓐᓇ ᓄᓇᕗᑦ 3000 ᑕᑉᐸᐅᖓ ᐊᒥᑦᑐᕐᒧᑦ, 

ᐱᑕᖃᓗᐊᓐᖏᒻᒪᑦ ᐱᑕᖃᓐᖏ, ᐃᓛᒃ 

ᐱᑕᖃᖅᑑᒐᓗᐊᖅ. ᑭᓯᐊᓂ, ᑕᐃᒪᓐᓇᐅᔪᓐᓇᖅᐹ 

ᐊᒥᑦᑐᕐᒥᐅᓄᑦ ᑖᒃᑯᐊ ᐃᒡᓗᓕᕆᔨᒃᑯᑦ 

ᐃᒡᓗᓕᕆᔨᕐᔪᐊᒃᑯᓐᓂᒃ ᐃᒡᓗᒋᔭᐅᔪᑦ 

ᑐᓂᔭᐅᒃᑲᐅᖅᑐᕐᓗᑎᒃ ᐃᒡᓗᓕᕆᔨᒃᑯᓐᓄᑦ, 

ᐃᒡᓗᓕᕆᔨᒃᑯᓐᓂᒃ ᐱᒋᔭᐅᓕᕐᓗᓂ? 

ᑕᐃᒪᓐᓇᐃᑎᑕᐅᔪᓇᕆᕚ ᐊᒥᑦᑐᕐᒧᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᖃᖅᑲᐅᒐᒪᑐᑦ, ᐱᔪᒪᓂᖅᑕᖃᖅᐸᑦ 

ᐃᒡᓗᓕᕆᔨᒃᑯᓐᓂᑦ ᑕᐃᑲᓂ ᐊᒥᑦᑐᕐᒥ 

ᓄᓇᓕᒋᔭᖓᓂᒃ.   

 

ᑕᐃᒻᓇ ᐃᒡᓗ ᑐᒃᓯᕌᖑᔪᖅ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑐᓄᑦ ᓴᓂᕐᕙᖅᑕᐅᓯᒪᓐᖏᑉᐸᑦ 

ᐊᑐᐃᓐᓇᕈᖅᑎᑕᐅᔪᓐᓇᕐᓂᐊᕐᓗᓂᓗ ᑕᐃᑲᓂ 

ᓄᓇᓕᖕᒥ ᐅᖃᐅᓯᕆᔭᖓᓂᒃ, 

ᐊᑯᓂᐅᓗᐊᕋᓐᖏᑦᑐᖅ ᐱᓕᕆᐊᕆᓗᒍ, 

ᐅᖃᖅᑎᑦᓯᔩ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑭᐅᔭᐅᑦᑎᐊᕆᐅᖅᑰᔨᕗᖓ, ᐅᖃᖅᑎᑦᑎᔩ. 

ᑕᐃᒪᓐᓇᐃᓕᑎᓪᓗᖓ, ᒪᓐᓇ ᐃᒪᓐᓇᓕᑦᑕᐅᖅ 

ᑕᐃᒪ ᑕᕝᕗᖓ ᒥᓂᔅᑕ ᓇᓗᓇᐃᖅᓯᖁᑦᑕᓕᕆᕙᕋ 

ᑕᕝᕙ ᒪᓕᒐᓕᐅᖅᑎᐅᓗᓂ, ᑮᓇᐅᔭᓕᐅᖅᑕᕗᑦ 

ᑕᐅᑐᒃᑕᐅᖃᑦᑕᕐᒪᑦ ᖁᕝᕙᓯᓗᐊᕐᒪᑦ ᐃᒡᓗᓕᕆᔨᒃᑯᑦ 

ᐃᒡᓗᖓᓐᓄᑦ ᐃᓯᕈᓐᓇᓐᖏᑉᐳᒍᑦ. 

 

ᒪᑯᐊᓗᑦᑕᐅᖅ ᐅᑕᖅᑭᔪᐃᑦ ᐊᑯᓂ ᐅᑕᖅᑭᔪᐃᑦ 

ᐃᒡᓗᑖᕋᓱᒃᑐᐃᑦ. ᑕᐅᑐᖅᑳᖔᖃᑦᑕᕋᓗᐊᖅᐱᓯᐅᒃ? 

ᑖᓐᓇ ᐃᖅᑲᓇᐃᔭᖅᑎᐅᓚᐅᖅᑐᖅ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᐅᔪᓐᓃᕋᒥ, ᑖᓐᓇ ᐃᒡᓗᖓᑦ 

ᐊᓂᔭᕆᐊᖃᓕᕋᓗᐊᖅᑎᓪᓗᓂ, ᑭᓯᐊᓂ  

ᐃᒡᓗᓕᕆᔨᒃᑯᓐᓄᑦ ᐃᒪᓐᓇᑳᓪᓚᒃ 

ᑮᓇᐅᔭᓕᐊᖏᓐᓂᒃ.  

 

ᓇᓪᓕᐊᒃ ᓯᕗᓪᓕᖅᐹᖑᑎᖃᑦᑕᖅᐱᓯᐅᒃ ᐃᓐᓇᐃᑦ 

ᐊᓂᓂᐊᓕᖅᑐᐃᑦ ᑖᒃᑯᓂᖓ ᒐᕙᒪᒃᑯᑦ 

ᐃᒡᓗᖁᑎᐊᓂ ᐅᕝᕙᓘᓐᓃᑦ ᑖᒃᑯᐊ ᒪᓕᒐᓕᐅᖅᑏᑦ 

ᐃᒡᓗᒥᒃ ᐊᑐᖅᑐᐊᖅᑐᐃᑦ ᐃᒡᓗᓕᕆᔨᒃᑯᓐᓂᒃ ᖃᓄᖅ 

ᓯᕗᓪᓕᐅᑎᑦᑎᖃᑦᑕᖅᐱᓯ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᑕᐃᒪᓐᓇ ᐸᕐᓇᒐᓱᓕᕌᖓᑕ? 

ᐃᓐᓇᐃᑦ ᓄᖅᑲᕐᓂᐊᓕᖅᑐᐃᑦ ᒐᕙᒪᒃᑯᓐᓂ 

ᒐᕙᒪᒃᑯᓐᓂ ᐊᓂᔭᕆᐊᖃᓕᖅᑎᓪᓗᒋᑦ ᐅᕝᕙᓘᓐᓃᑦ 

ᒪᓕᒐᓕᐅᖅᑏᑦ ᑖᒃᑯᐊ ᐃᒡᓗᑖᕋᓱᒃᑎᓪᓗᒋᑦ, ᓇᓕᐊᒃ 

ᓯᕗᓪᓕᐅᔾᔭᐅᓲᖑᕙ? ᑕᕝᕗᖓ ᓇᓗᓇᐃᔭᕈᓐᓇᕈᓂ 

ᐃᒡᓗᕐᔪᐊᕐᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐃᒡᓗᓕᕆᔨᐊᓛᒃᑯᑦ ᑖᒃᑯᓂᖓ ᑭᑐᑦ 

ᓯᕗᓪᓕᐅᓂᐊᖅᐸᑦ ᐅᑕᖅᑭᓂᐊᖅᐸᑦ. ᑕᐅᓄᖓ 

ᐃᓚᖏᑦ 200, 300, 400−ᓂᒡᓘᓐᓃᑦ 

ᐅᑕᖅᑭᔪᖃᖃᑦᑕᕐᒪᑕ ᓄᓇᓕᖕᓂᒃ ᐃᒡᓗᑖᕋᓱᒃᑐᓂᒃ,  

ᑖᒃᑯᐊ ᒪᓕᒐᖃᐅᖃᑦᑕᕐᒪᑕ ᐃᓗᓕᖃᐅᖅᖢᑎᒃ 

ᖃᓄᖅ ᐊᑯᓂᐅᑎᒋᔪᖅ ᐅᑕᖅᑭᓯᒪᓕᕐᒪᖔᑦ, 

ᖃᑉᓯᓂᒃ ᕿᑐᕐᖓᖃᕐᒪᖔᑦ, ᖃᓄᖅ 

ᑮᓇᐅᔭᓕᐅᖅᑎᒋᓐᖏᒻᒪᖔᑦ, ᖃᓄᖅ 

ᑮᓇᐅᔭᓕᐅᖅᑎᒋᖕᒪᖔᓪᓗ. ᐊᔾᔨᒌᓐᖏᑦᑐᓂᒃ 

ᒪᓕᒐᖃᐅᖃᑦᑕᕐᒪᑕ ᑕᒪᒃᑯᓂᖓ ᐃᒡᓗᑖᕋᓱᒃᑐᓄᑦ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2995 

ᑕᒪᒃᑯᐊ ᐃᒡᓗᓕᕆᔨᒃᑯᓐᓄᑦ ᓄᓇᓕᖕᓂ 

ᑲᑎᒪᔨᐊᓛᖏᑦ ᐃᓱᒪᒃᓴᖅᓯᐅᖃᑎᒌᖃᑦᑕᕐᒪᑕ ᑖᒃᑯᐊ 

ᒪᓕᒃᖢᒋᑦ ᐅᑕᖅᑭᔪᑦ ᑖᒃᑯᐊᓗ 

ᐃᒡᓗᑖᕈᓐᓇᕈᑎᒋᔭᖏᑦ ᓈᓴᖅᑕᐅᕙᓪᓕᐊᑉᓗᑎᒃ 

ᓈᓴᐅᓯᖅᓱᖅᑕᐅᕙᓪᓕᐊᑉᓗᑎᒃ ᓇᓗᓇᐃᕆᓲᖑᖕᒪᑕ 

ᑕᒪᒃᑯᓂᖓ. ᑕᐃᒃᑯᐊ ᐃᓐᓇᐅᓂᖏᑦᑕᐅᖅ ᑕᕝᕗᖓ 

ᓈᓴᖅᑕᐅᖃᑕᐅᓯᒪᓲᖑᖕᒥᖕᒪᑕ ᐃᒡᓗᑖᕋᓱᒃᑐᓄᑦ. 

ᑕᒪᓐᓇ ᐅᐃᒪᔮᕐᓇᖅᑑᒐᓗᐊᖅ ᓯᓚᑖᓂᒃ ᑕᐅᑐᒃᖢᒍ 

ᖃᓄᖅ ᐃᓕᐅᖅᑲᖅᑕᐅᓯᒪᓇᔭᕐᒪᖔᑦ.  

 

ᑭᓯᐊᓂ ᑖᓐᓇ ᐊᐱᖅᑯᑎᒋᔭᖓᑦ, ᑐᕌᖓᔪᖅ 

ᒐᕙᒪᒃᑯᓐᓂ ᐃᖅᑲᓇᐃᔭᓚᐅᖅᑐᖅ ᐃᒡᓗᖓᑦ 

ᐃᒡᓗᓕᕆᔨᐊᓛᓄᑦ ᑐᓂᔭᐅᓂᐊᖅᐸᑦ ᑭᐊᑉ 

ᐃᒡᓗᑖᕆᓇᔭᕐᒪᖔᒎ ᑖᒃᑯᐊ ᐱᓕᕆᐊᖑᖃᑦᑕᖅᑐᑦ 

ᑖᒃᑯᓄᖓ ᐃᒡᓗᓕᕆᔨᐊᓛᒃᑯᓐᓄᑦ 

ᑐᓂᔭᐅᓯᒪᕝᕕᐅᔪᒧᑦ, ᐅᖃᖅᑎᑦᓯᔩ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 485 - 6(2): ᖃᓄᐃᓕᖓᓂᖓ 

ᖃᐅᔨᓴᖅᑕᐅᔪᖅ ᓱᕈᓰᑦ ᐸᖅᑭᔭᐅᓂᖏᓐᓄᑦ 

(ᓯᒪᐃᓚᒃ) 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓪᓗᒥ ᐊᐱᖅᑯᑎᒋᓂᐊᖅᑕᕋ 

ᓯᕗᓕᖅᑎᒧᑦ ᑐᕌᖅᑐᖅ.  

 

ᐅᖃᖅᑏ, ᑖᒃᑯᐊ ᖃᐅᔨᒪᔪᖓ ᑖᒃᑯᐊ ᐅᓄᖅᑐᑦ 

ᒪᓕᒐᓕᐅᖅᑎᐅᖃᑎᒃᑲ ᐃᓱᒫᓘᑎᖃᕐᒥᖕᒪᑕ 

ᑕᐃᑯᓂᖓ ᐅᖃᓕᒫᕐᒥᖕᒪᑕ ᐱᕙᓪᓕᐊᔪᑎᒍᑦ 

ᓱᕈᓯᕐᓂᒃ ᓄᓇᕗᒻᒥᐅᓂᒃ ᑕᐃᒃᑯᐊ 

ᓚᐃᓴᓐᓯᖃᓐᖏᑦᑐᓂᒃ ᐸᖅᑭᔭᐅᖕᒪᑕ ᐃᐅᓪᕘᑕᒥ.  

 

ᐱᒋᐊᕐᓂᖓᓂᒃ ᒪᐃ ᓯᕗᓕᖅᑎ 

ᑐᓴᖅᑎᑦᑎᓚᐅᖅᓯᒪᖕᒪᑦ ᖃᐅᔨᒋᐊᖅᑕᐅᖁᓪᓗᒍ 

ᑕᒪᓐᓇ. ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ 

ᖃᓄᐃᓕᖓᓕᕐᒪᖔᖅ ᑕᒪᑐᒧᖓ ᖃᐅᔨᓴᕐᓂᐅᔪᖅ? 

ᒪᓕᒐᓕᐅᕐᕕᖕᒥᓗ ᖃᖓ ᑐᓴᖅᑎᑦᑎᔪᒫᖅᐸᑦ 

ᖃᐅᔨᔭᐅᔪᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᐊᖏᖃᑎᒋᑦᑎᐊᖅᖢᒍ.  

ᖁᐊᖅᓵᖅᑐᐃᓐᓇᐅᖅᑰᓚᐅᕋᑦᑕ ᑖᒃᑯᐊ 

ᕿᑐᕐᖓᑯᓗᐃᑦ ᓄᓇᕗᑦ ᓯᓚᑖᓃᑦᑐᑦ 

ᐃᓱᒫᓘᑎᒋᓪᓗᑎᒍᑦ.   

 

ᒫᓐᓇᐅᔪᖅ ᑕᒪᓐᓇ ᕿᒥᕐᕈᓂᖅ ᓱᓕ ᑲᔪᓯᒻᒪᑦ 

ᐅᖃᐅᓯᕆᒍᓐᓇᓐᖏᑦᑕᕋ ᖃᖓ ᐊᓂᒍᕐᓂᐊᕐᒪᖔᖅ.  

ᑭᓯᐊᓂ ᑲᔪᓯᕙᓪᓕᐊᑎᐊᖅᑐᑦ ᑕᒪᒃᑯᐊ 

ᕿᒥᕐᕈᓂᐊᕐᓂᕋᓚᐅᖅᓯᒪᒐᑦᑎᒍᑦ 

ᐊᑐᖅᑕᐅᓯᒪᓚᐅᖅᑐᑦ ᐃᓕᒍᑎᒋᒍᓐᓇᓛᕋᑦᑎᒍᑦ 

ᓯᕗᓂᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃᑕᐅᖅ ᑭᐅᖕᒪᑦ ᓯᕗᓕᖅᑎ. ᐅᖃᖅᑏ, 

ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᓕᕆᐊᖃᖃᑦᑕᕐᒪᑕ 

ᐊᒃᓱᕈᕐᓇᖅᑐᐊᓗᖕᓂᒃ. ᖁᔭᓕᔪᒪᔪᖓ ᑕᐃᒃᑯᐊ 

ᐃᓄᓕᕆᖅᑳᖅᐸᒃᑐᓂᒃ ᓄᓇᓕᖕᓂ ᐃᓄᓕᕆᔨᒃᑯᑦ 

ᐊᓯᖏᓪᓗ ᑕᐃᒃᑯᐊ ᐊᒃᓱᕈᑦᑎᐊᖅᖢᑎᒃ 

ᐃᑲᔪᕋᓱᖃᑦᑕᕐᒪᑕ ᐊᒃᑐᖅᑕᐅᓴᕋᐃᑦᑐᓂᒃ 

ᐱᓗᐊᖅᑐᓂᒃ ᓱᕈᓯᕐᓂᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑏ, ᐅᓂᒃᑳᑦ ᐱᕙᓪᓕᐊᔪᑎᒍᑦ ᐅᖃᓚᐅᕐᒪᑦ 

ᒪᓕᒐᕐᓂᐊᖅᑎ ᖃᓪᓗᓈᑦ ᓄᓇᖓᓐᓂ 

ᒪᓕᒐᕐᓂᐊᖅᑎᑖᖅᓯᒪᖕᒪᑕ ᕿᒥᕐᕈᓇᖕᓂᐊᕐᒪᑕ 

ᖃᓄᐃᓐᓂᕐᒪᖔᑕ ᒪᒃᑯᒃᑐᑦ ᓄᓇᕗᒻᒥ. ᑖᓐᓇ 

ᓯᕗᓕᖅᑎ ᐅᓂᒃᑳᕈᓐᓇᖅᐹ ᖃᓄᐃᑦᑐᓂᒃ ᑭᓱᓂᒃ 

ᐱᔾᔪᑎᖃᖅᖢᑎᒃ ᕿᒥᕐᕈᓯᒪᖕᒪᖔᑕ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᐊᑦᑕᐅᖅ ᐊᖏᖃᑎᒋᑦᑎᐊᖅᑕᕋ, 

ᐃᖅᑲᓇᐃᔭᖅᑎᑯᓗᕗᑦ ᓯᕗᓂᐊᓃᑦᑐᑦ 

ᓯᕗᓪᓕᐅᑎᖃᑦᑕᖅᑐᑦ, ᐊᒃᓱᕈᓪᓚᑦᑖᖅᖢᑎᒃ 

ᐱᓗᐊᖑᐊᖅᑐᒥᒃ ᕿᑐᕐᖓᑦᑎᓐᓂᒃ. ᓲᖃᐃᒻᒪ, 

ᐱᓕᕆᕐᔪᐊᕐᒪᑕ ᐃᓕᓴᕆᑦᑎᐊᕈᒪᒋᕙᒃᑲ ᑕᒪᒃᑯᐊ 

ᐊᒃᓱᕈᓪᓚᑦᑖᖅᖢᑎᒃ ᐱᖕᒪᑕ.  

 

ᑕᐃᒪ ᓇᓗᓇᐃᓚᐅᕋᒪ ᑕᖅᑭᐅᓚᐅᖅᑐᖅ, 

ᕿᒥᕐᕈᔭᐅᓂᐊᕐᓂᖏᑦ ᑖᓐᓇ ᖃᓪᓗᓈᖅ 

ᓄᓇᖓᓃᑦᑐᖅ ᐃᐅᓪᐴᑕᒦᑦᑐᖅ, ᑕᒪᓐᓇ 

ᐊᑐᖅᑕᐅᓚᐅᕐᓂᖓ ᐃᓗᑯᓗᖏᑦ ᖃᓄᖅ ᑕᕝᕗᖓ 

ᑎᑭᓚᐅᕐᒪᖔᑦ ᕿᒥᕐᕈᔭᐅᓂᖓ ᑭᒡᓕᓕᐅᓚᐅᕋᑦᑎᒍ. 

ᑖᓐᓇ ᖃᓄᖅᑑᓚᐅᖅᖢᑕ ᓂᕈᐊᕈᓐᓇᖅᓯᓚᐅᕋᑦᑕ 

ᕿᒥᕐᕈᔨᐅᓂᐊᖅᑐᒥᒃ. ᒫᓐᓇ ᑖᓐᓇ ᕿᒥᕐᕈᔨ, 

ᑖᖅᑭᓂᒃ ᓂᕆᐅᓇᓚᐅᕐᒪᑦ 

ᕿᒥᕐᕈᔭᐅᒋᐊᖃᖅᓯᒪᓂᐊᕐᓂᖓ ᐊᑐᖅᑕᐅᓯᒪᓂᖏᑦ 

ᐱᔾᔪᑎᒋᓪᓗᒋᑦ. ᓇᓗᓇᐃᕈᓐᓇᖅᓯᓱᓐᖓᕈᒃᑯ ᑖᓐᓇ 

ᐱᔭᕇᖅᑕᐅᒍᓂ, ᑖᓐᓇ ᓂᕆᐅᓐᓂᐊᖅᑐᖓ 

ᐃᓕᒍᑎᒋᒍᓐᓇᕐᓂᐊᖅᑕᕗᑦ ᐱᔾᔪᑎᒋᓗᑎᒍ, 

ᑲᔪᓯᖑᓐᓇᕐᓂᐊᕋᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᒥᓗ 

ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᖅᑎ ᓴᖅᑭᑦᑎᓂᐊᕐᒪᑦ 

ᐱᖓᔪᖓᓐᓂᒃ ᖃᓄᐃᓕᕐᒪᖔᑕ, ᓄᓇᕗᒻᒥ ᓱᕈᓰᓪᓕ 

ᐃᓚᖏᓪᓗ ᐱᔨᑦᑎᖅᑕᐅᓂᖓ. ᑖᒃᑯᐊ ᐅᓂᒃᑳᑦ 

ᓴᖅᑭᑕᐅᓚᐅᖅᓯᒪᖕᒪᑦ ᑕᐃᔅᓱᒪᓂ ᐊᒻᒪᓗ  

ᐱᖓᔪᖓᓐᓂᒃ ᐱᔨᑦᓯᕈᑏᑦ 

ᖃᐅᔨᓴᖅᑕᐅᑲᓐᓂᕈᑎᓕᓚᐅᖅᑐᑦ, ᐱᖓᔪᒋᓕᕐᒪᒍ 

ᑖᒃᑯᐊ ᐅᖃᐅᓯᕆᕐᔪᐊᕐᓂᐊᖅᑕᒃᓴᕆᔭᕗᑦ 

ᓯᕗᓂᒃᓴᑦᑎᓐᓂ.  

 

ᓯᕗᓕᖅᑎᕗᑦ ᓇᓗᓇᐃᖅᓯᔪᓐᓇᖅᐹ ᑭᓱᓂᑦ 

ᐃᓱᒪᒃᓴᖅᓯᐅᕈᑎᖃᕐᓂᕐᒪᖔᑕ 

ᖃᐅᔨᓴᖅᑕᐅᓪᓚᑦᑖᕐᓂᐊᕐᒪᖔᑕ 

ᖃᓄᐃᓐᓂᐅᓚᐅᖅᑐᑦ ᑕᐅᕙᓂ? ᖁᔭᓐᓇᒦᒃ, 

ᐅᖃᖅᑏ. 

 

 ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒧᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐊᖏᖃᑎᒋᑦᑎᐊᖅᐸᕋᑦᑕᐅᖅ. 

ᓂᕆᐅᓐᓇᖅᑐᐃᓛᒃ ᑖᓐᓇ (ᑐᓵᔨᑎᒎᓕᖅᑐᖅ) 

ᑕᒻᒪᖅᓯᒪᔪᖅᓯᐅᖅᑎ (ᑐᓵᔨᑎᒎᕈᓐᓃᖅᑐᖅ) 

ᐅᓂᒃᑳᓂᒃ ᓴᖅᑮᓂᐊᕐᒪᑦ ᐅᐊᑦᑎᐊᕈᒃᑲᓐᓂᖅ ᑕᕝᕙᓂ 

ᐃᒡᓗᕐᔪᐊᖅᑎᓐᓄᑦ. ᑕᒪᒃᑯᐊᒡᓗ ᐱᒻᒪᕆᐅᔪᒥᒃ 

ᑕᐅᑐᓐᓂᐊᖅᐸᕗᑦ. ᓇᓗᓇᐃᖅᓯᓯᒪᑦᑎᐊᖅᖢᑕᓗ 

ᑖᓐᓇ ᒐᕙᒪᓕᒫᒧᑦ ᐃᑉᐱᒋᔭᐅᒋᐊᖃᕐᓂᐊᕐᒪᑦ.  

 

ᒐᕙᒪᐃᑦ ᐊᓯᖏᑦ ᐃᑉᐱᒍᓱᓐᓇᑎᒃ 

ᐃᓄᖃᑦᑕᖅᓯᒪᒻᒪᑕ ᑖᒃᑯᓂᖓ ᐅᒡᒍᓇᓪᓚᑦᑖᖅᑐᖅ. 

ᑖᓐᓇ ᐱᔾᔪᑎᒋᓪᓗᒍ ᑕᐃᓐᓇ 

ᕿᒥᕐᕈᒍᑎᒋᓂᐊᓚᐅᖅᑕᕗᑦ ᑕᐃᔅᓱᒧᖓ 

ᐊᑐᖅᑕᐅᕋᑖᖅᑐᒧᑦ ᑐᕌᖅᓯᒪᑐᐃᓐᓇᑦᑎᐊᖅᓯᒪᔪᖅ, 

ᐊᑦᑐᐊᓂᖃᖅᓯᒪᓐᖏᑦᑐᖅ ᑖᓐᓇ 

ᑕᒻᒪᖅᓯᒪᔪᖅᓯᐅᑦᑎᐅᑉ ᐅᓂᒃᑳᕆᓂᐊᖅᑕᖓᓄᑦ.  

 

ᐃᓕᒍᑎᒋᒋᐊᖃᕋᑦᑎᒍ, ᑖᒃᑯᐊ ᑕᐃᒃᑯᐊ ᐃᐅᓪᐴᑕᒥ 

ᐅᓂᒃᑳᕆᔭᐅᓚᐅᖅᑐᑦ. ᑕᐃᓐᓇᓕ, ᑕᐃᔅᓱᒧᖓ 

ᑐᕌᖓᑦᑎᐊᖅᑐᖅ ᕿᒥᕐᕈᓂᐅᓂᐊᖅᑐᖅ. ᑖᓐᓇ 

ᐅᓂᒃᑳᖓ ᓱᓕ ᑕᑯᓚᐅᓐᖏᓇᒃᑯ, 

ᕿᒥᕐᕈᑦᑎᐊᕈᓐᓇᖅᓯᒍᒃᑯ ᐱᔭᕇᕈᓂ 

ᓂᕆᐅᓇᕐᓂᐊᖅᐳᖅ ᑖᓐᓇ. 

ᑐᓴᐅᒪᑎᑦᑎᒋᐊᖃᕐᓂᐊᕐᓂᕈᒪ ᐃᓘᑉ ᓯᓚᑎᓐᓄᑦ 

ᑖᓐᓇ ᕿᒥᕐᕈᑦᑎᐊᓛᖅᐸᕋ ᑖᓐᓇ ᐅᓪᓗᖅ 

ᑎᑭᑕᐅᒍᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᐊᐱᖅᑯᑦ 486 - 6(2): ᐋᓐᓂᐊᕕᓕᐊᕈᔾᔨᓂᕐᒧᑦ  

ᐃᓱᒫᓘᑕᐅᔪᑦ (ᓄᑕᕋᖅ) 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᓱᕐᓂᐊᖅᑐᖓ ᐅᓐᓄᓴ, ᒥᓂᔅᑐᒧᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒥᓂᔅᑕ ᖃᐅᔨᒪᖕᒪᑦ 

ᑲᓇᐃᑎᐊᓐ ᓄᐊᑦᑯᑦ ᑖᒃᑯᐊ ᑐᓴᖅᑎᑦᑎᓚᐅᕐᒪᑕ 

ᓄᑖᓂᒃ ᖃᖓᑕᓂᕆᖃᑦᑕᕐᓂᐊᖅᑕᖏᑦ. ᖃᐅᑕᒫᑦ 

ᒥᑦᑎᒪᑕᓕᖕᒧᑦ, ᐃᖃᓗᖕᓄᓪᓗ. 

ᐱᕕᖃᕐᓂᖅᓴᐅᓕᖅᑐᑦ ᑕᐃᒃᑯᐊ ᐊᐅᓪᓚᖅᑐᑦ 

ᐃᓅᓕᓴᖅᑕᐅᔭᖅᑐᖅᖢᑎᒃ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ, ᖃᓄᖅ 

ᐃᖅᑲᓇᐃᔭᖃᑎᖃᖃᑦᑕᕐᒪᖔᖅ 

ᖃᖓᑕᓲᓕᕆᔨᒃᑯᖏᓐᓂᒃ ᑲᓇᐃᑎᐊᓐ ᓄᐊᑦᑯᑦ, 

ᑕᐃᒃᑯᐊ ᐃᓂᖃᐃᓐᓇᕆᐊᖃᕐᒪᑕ ᖃᖓᑕᓲᑦ 

ᐃᓗᐊᓂ ᑖᕗᓐᖓᐅᑎᓪᓗᒍ ᐊᒻᒪ 

ᒥᑦᑎᒪᑕᓕᖕᒧᓐᖓᐅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᓱᕐᒪᑦ. 

(ᑐᓵᔨᑎᒎᓕᖅᑐᖅ) ᖃᖓᑕᓲᖅ ᑖᓐᓇ 

ᐊᐅᓚᓂᖃᓪᓚᕆᖕᒪᑦ ᑲᒪᒋᔭᐅᓪᓚᕆᖃᑦᑕᖅᑐᖅ 

ᑖᓐᓇ. ᐱᔨᔅᓯᕈᑎᒋᖃᑦᑕᖅᑕᖏᑦ ᓄᓇᕗᒻᒥᐅᓂ, 

ᒥᑦᑎᒪᑕᓕᖕᒥᐅᓄᑦ ᐱᖃᓯᐅᔾᔨᓪᓗᓂ. ᑖᒃᑯᐊ 

ᕿᒥᕐᕈᓇᒃᖢᑎᒍ ᐊᐅᓪᓚᖃᑦᑕᖅᑐᑦ 

ᐋᓐᓂᐊᕆᐊᖅᑐᖅᓯᒪᓪᓗᑎᒃ, ᐊᕐᕌᓂ 

35,000−ᖏᖅᓱᖅᖢᑎᒃ ᐊᐅᓪᓚᓚᐅᖅᓯᒪᔪᑦ, 

ᐅᖃᖅᑏ.  

 

ᑖᓐᓇ ᑐᕿᖃᖅᑐᖅ, ᐅᓄᖅᑐᐊᓗᖕᓂᒃ 

ᐃᖅᑲᓇᐃᔭᖅᓯᒪᔪᑦ ᑕᑯᓐᓇᖅᑕᐅᓇᑎᒃ 

ᐊᐅᓪᓚᐅᔾᔨᔨᒃᑯᑦ ᐃᓅᓕᓴᐃᔨᒃᑯᓐᓅᔭᕆᐊᖃᖅᑐᓄᑦ.  

ᓇᐅᑦᑎᖅᓱᐊᖃᖃᑦᑕᖅᑐᓪᓗ ᑲᖓᑕᓲᖅ 

ᖃᖓᑕᓂᕆᖃᑦᑕᖅᑕᖏᓐᓄᑦ, ᓲᕐᓗ 

ᑭᖑᕙᕆᐊᖅᓯᒪᔪᓂᒃ ᑲᖓᑕᓲᓂᒃ ᑲᒪᖃᑦᑕᕐᒥᔪᑦ 

ᐊᖕᒪᓗᑦᑕᐅᖅ ᐊᐅᓪᓚᖅᑐᑦ ᑕᒪᒃᑯᐊ 

ᐊᑲᐅᖏᓕᐅᕈᑎᖃᓕᕌᖓᑕ ᐊᖏᕐᕋᕋᓱᒃᑎᓪᓗᒋᑦ 

ᓱᒃᑲᔪᒃᑯᑦ, ᐃᓛᒃ ᕿᓚᒻᒥᐅᓂᖅᓴᒃᑯᑦ. 

 

ᑖᒃᑯᐊ ᑲᒪᒋᔭᐅᕙᖕᒥᔪᑦ ᑭᓯᐊᓂ ᑳᓐᑐᕌᒃᓯᒪᔪᒃᑯᑦ 

ᐊᐅᓚᑕᐅᔪᑦ, ᐱᓕᕆᖕᕕᖓᑦ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᑦ, ᐱᕙᓪᓕᐊᔪᓕᕆᔨᒃᑯᑦ 

ᐊᒻᒪ ᐃᖏᕐᕋᔪᓕᕆᔨᒃᑯᑦ ᐊᖕᒪᓗᑦᑕᐅᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᖏᓐᓄᑦ 

ᑳᓐᑐᕌᖅᑕᐅᓯᒪᓪᓗᑎᒃ ᑖᒃᑯᐊ ᑲᖓᑕᓲᓕᕆᔨᑦ 

ᑲᓇᐃᑎᐊᓐ ᓄᐊᑦ. ᑖᒃᑯᐊ ᑲᔪᓯᔪᒃᑯᑦ ᐱᓕᕆᔭᐅᔪᑦ 

ᑕᐃᒪᓐᖓᑦ, ᐅᖃᖅᑏ, ᐊᒻᒪᓗ  

ᓇᐅᑦᑎᖅᑐᐊᕆᔭᐅᖏᓐᓇᖅᑐᕐᓗ ᑭᐅᖃᑦᑕᖅᖢᑎᒡᓗ 

ᑕᒪᒃᑯᓄᖓ ᐊᔾᔨᒌᖏᑦᑐᓄᑦ ᐱᔾᔪᑕᐅᔪᓄᑦ.  

ᖃᕋᓴᐅᔭᒃᑯᓪᓗ ᐃᓂᒃᓴᓕᐅᕈᑎᖃᓕᕐᒪᑕ 

ᑲᖓᑕᓲᒃᑯᑦ SS Nomadic−ᖑᓂᕋᖅᑕᐅᔪᖅ 

ᑕᐃᑰᓇ 

ᓇᐅᑦᑎᖅᓱᐃᑦᑎᐊᕐᓂᖅᓴᐅᓂᐊᕈᓐᓇᕐᓂᐊᖅᑐᒍᑦ 

ᖃᓄᐃᓪᓚᑦᑖᓕᕐᒪᖔᑕ ᖃᖓᑕᖃᑦᑕᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, 

ᒥᔅ ᓄᑕᕌᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᖕᒪ ᖁᔭᓐᓇᒦᒃ 

ᒥᓂᔅᑕ. ᓯᓐᑎ ᑐᐊᑕᓐ ᖁᔭᓐᓇᒦᕈᒪᓪᓗᒍ 

ᐱᓕᕆᖃᑎᒋᖃᑦᑕᕋᑦᑎᒍ, ᐃᓱᒫᓘᑎᖃᕌᖓᑦᑕᓗ 

ᐅᖃᓪᓚᕝᕕᒋᔭᕐᓂᑦᑎᐊᖅᖢᓂ. ᑖᓐᓇ 

ᐅᖃᐅᓯᕆᖅᑳᖅᐸᕋ.  

 

ᐊᒻᒪ ᑕᐃᒃᑯᐊ ᑕᒻᒫᑦᑎᕐᕕᐅᑉ ᓯᓚᑖᓂ ᐳᓛᖅᑲᐅᔭᒃᑲ 

ᐅᓪᓛᕌᓗᒃ 8−ᒦᖔᖅ ᑕᕝᕙᐅᕗᑏᖅᐸᒃᑲ.  

 

>>ᐃᒡᓚᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓱᖅᑯᐃᓇᖅᑐᖅ 

ᓄᓇᓕᖓ ᒥᑦᑎᒪᑕᓕᒃ ᐊᒃᓱᐊᓗᒃ 

ᐅᐸᒃᑕᐅᒐᔪᑦᑐᐊᓘᖕᒪᑦ ᐳᓚᕋᖅᑎᓄᑦ 

ᐅᑭᐅᖅᑕᖅᑐᒥ. ᑭᖑᓂᑦᑎᓐᓂ 

ᐃᓱᒫᓘᑎᖃᖃᑦᑕᓚᐅᕐᒪᑕ ᐊᐅᓪᓚᖃᑦᑕᖅᑐᑦ 

ᐋᓐᓂᐊᕆᐊᖅᑐᖅᑎᓪᓗᒋᑦ ᐲᖅᑕᐅᖃᑕᓚᐅᖅᓯᒪᖕᒪᑕ 

ᑲᖓᑦᑕᕐᓂᐊᕋᓗᐊᖅᑎᓪᓗᒋᑦ, ᑭᓯᐊᓂ ᐳᓚᕋᑦᑐᑦ 

ᐃᑭᖔᖁᓪᓗᒋᑦ. 

 

ᒥᓂᔅᑕ, ᖃᓄᐃᑦᑐᓂᒃ ᐊᑐᐊᒐᖃᕐᒪᖔᑕ  

ᓇᓗᓇᐃᖅᓯᔪᓐᓇᖅᐹ ᑕᐃᒃᑯᐊ 

ᐋᓐᓂᐊᕆᐊᖅᑐᖅᖢᑎᒃ ᐊᐅᓪᓚᖃᑦᑕᖅᑐᑦ 

ᐃᒃᓯᕙᐅᑕᖏᓐᓂᒃ ᔭᒐᐃᖁᓇᒋᑦ, ᑕᐃᑯᐊ 

ᐳᓚᕋᖅᑏᑦ ᐊᓯᖏᑦ ᐊᐅᓪᓚᕐᓂᐊᖅᑎᓪᓗᒋᑦ, 

ᑕᐃᒪᓐᓇ ᐱᔭᕌᖓᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐊᑖᒍᑦ ᑖᒃᑯᐊ ᐋᓂᐊᕕᓕᐊᖅᑐᑦ 

ᐊᐅᓪᓚᖃᑦᑕᖅᑐᑦ ᐊᖕᒪ ᐃᖅᑲᓇᐃᔭᖅᑑᓪᓗ 

ᐊᐅᓪᓚᖃᑦᑕᖅᑐᑦ, ᐱᓕᕆᕕᒃ ᑖᒃᑯᐊ ᑲᒪᔪᓐᓇᕐᒪᑕ  

ᐊᓯᖏᓐᓂᒃ ᐊᐅᓪᓚᓐᓂᐊᖅᑐᓂᒃ ᐲᖅᓯᔪᓐᓇᕐᒪᑕ 

ᖃᖓᑕᓲᒃᑰᓐᓂᐊᖅᑐᓂᒃ ᐃᓂᒃᓴᓕᐅᖔᖁᓪᓗᒋᑦ 

ᐃᓅᓕᓴᖅᑕᐅᔭᖅᑐᖅᑐᖅ ᐃᖏᖔᖁᓪᓗᒍ.   

 

ᑖᓐᓇ ᖃᐅᔨᒪᔪᒃᑯᑦ. ᑖᓐᓇ ᐊᑐᖅᑕᐅᒐᔭᖅᑐᖅ 

ᐊᐅᓪᓚᕐᓂᐊᓕᑎᓪᓗᒋᑦ ᑕᐅᓄᖓ. ᑕᐃᒃᑯᐊ 

ᐃᓅᓕᓴᖅᑕᐅᔭᖅᑐᖅᑐᑦ ᒥᑦᑎᒪᑕᓕᖕᒥ 

ᐊᐅᓪᓚᕐᓂᐊᖅᐸᒃᑐᑦ, ᓘᒃᑖᓕᐊᕈᑎᖓᓂᒃ 

ᑕᑯᓂᐊᕐᓂᐊᕈᓂ 

ᐄ, ᑳᓐᑐᕌᖅᓯᒪᔪᑦ ᑕᐃᒪᓐᓇ ᐃᓂᖃᓐᖏᑉᐸᑦ 

ᐃᓂᓕᐅᕈᓐᓇᖅᑕᕗᑦ ᑳᓐᑐᕌᒃᑎᒍᑦ ᑕᐃᒃᑯᐊ.  

 

ᑖᓐᓇ ᐊᑐᖅᑕᐅᓗᐊᕌᓗᖃᑦᑕᖏᑦᑐᖅ 

ᐲᔭᐃᖃᑦᑕᖏᑦᑐᑦ ᐃᑭᕕᒃᓴᖓᓂᒃ 

ᐊᖏᕐᕋᓕᖅᑎᓪᓗᒋᑦ ᐊᒻᒪᓗ ᑲᑎᒪᔨᐅᖃᑕᐅᔪᖅ 

ᑖᓐᓇ ᖁᕕᐊᓱᑦᑐᖓ ᐃᖅᑯᓪᓕᐅᑎᖃᕐᒪᑦ 

ᑕᒪᒃᑯᓂᖓ ᐳᓚᕋᑦᑐᓕᕆᓂᕐᒧᑦ ᑎᑭᖃᑦᑕᖅᑐᑦ ᐊᖕᒪ 

ᐋᓐᓂᐊᕆᐊᖅᑐᖅᑐᓪᓗ. ᒥᑦᑎᒪᑕᓕᖕᒥᑐᐊᖅ 

ᑕᐃᒪᐃᓐᖏᒻᒪᑦ ᑕᐃᒪᐃᑦᑐᐃᓐᓇᐅᓕᕐᒪᑦ ᓇᒥᓕᒫᖅ, 

ᐸᖕᓂᖅᑑᕐᒥᓗ ᑕᐃᒪᐃᓕᐅᖅᑐᑦ ᑕᑯᕙᑦᑐᒍᑦ 

ᐊᓯᖏᓐᓂᓗ ᓄᓇᓕᖕᓂ. ᑖᓐᓇ ᐃᓱᒫᓘᑎᒋᔭᕗᑦ, 

ᐅᕙᒍᑦ ᐋᓐᓂᐊᖃᕐᓇᖏᑦᑐᓕᕆᔨᐅᔪᒍᑦ, 

ᖃᖓᑕᓲᓕᕆᔨᒃᑯᓐᓄᑦ, ᐄ, 

ᐃᓂᒃᓴᖃᑦᑎᐊᖃᑦᑕᖁᓪᓗᒋᑦ 

ᖃᖓᑕᓲᖃᒃᑲᓐᓂᕆᐊᖃᖅᐸᑕ ᐊᖕᒪᓗᑦᑕᐅᖅ 

ᑳᒃᑲᓐᓂᐊᒍᑦ ᐃᓂᒃᓴᓕᐅᕆᐊᖃᖅᐸᑕ ᐃᓱᒪᖅᓱᖅᑐᑦ 

ᑖᒃᑯᐊ ᑲᖓᑕᓲᓕᕆᔩᑦ, ᑕᐃᒪᓐᓇ ᐱᔭᕆᐊᖃᖅᑐᖅ. 

ᓇᐅᑦᑎᖅᓱᐊᖏᓐᓇᖅᑕᕗᑦ ᑕᒪᓐᓇ ᑲᔪᓯᔪᒃᑯᑦ. 

(ᑐᓵᔨᑎᒎᕈᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᓗ 

ᐃᓚᒋᐊᕈᑦ, ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐅᖃᖅᑏ, ᑕᐃᒃᑯᐊ ᐋᓐᓂᐊᕆᐊᖅᑐᖅᑐᑦ ᐃᖃᓗᖕᓄᑦ 

ᐱᓇᓱᐊᕈᓯᐅᑉ ᐅᖓᑖᓂ ᐊᖏᕐᕋᕋᓱᒃᐸᖕᒪᑕ, 

ᐱᔭᕇᕋᓗᐊᖅᑎᓪᓗᒋᑦ ᐋᑐᕚᒥ. 

ᐃᖃᓗᖕᓃᒃᑲᓐᓂᕆᐊᖃᖃᑦᑕᕐᒪᑕ ᐃᓂᒃᓴᒥᓂᒃ 

ᐅᑕᖅᑭᓪᓗᑎᒃ, ᐊᒃᓱᕈᓕᖃᑦᑕᕐᒪᑕ ᐃᓚᒌᑦ. ᑖᒃᑯᐊ 

ᓄᑖᖃᐃ ᖃᖓᑕᓲᓄᑦ ᖃᖓᑕᓂᕆᖃᑦᑕᕐᓂᐊᖅᑐᑦ 

ᐱᐅᓯᒋᐊᖅᑎᑦᑎᓂᐊᖅᑐᑦ. ᒥᓂᔅᑕ ᐊᖏᕈᓐᓇᖅᐹ, 

ᖃᖓᑕᓲᓕᕆᔨ ᐃᖅᑲᓇᐃᔭᖃᑎᒋᖃᑦᑕᖁᓪᓗᒋᑦ 

ᐋᓐᓂᐊᕆᐊᖅᑐᖅᑎᑕᐅᔪᑦ, ᐃᓅᓕᓴᖅᑕᐅᔭᖅᑐᖅᑐᑦ 

ᑕᒪᒃᑯᐊ ᐱᔭᕇᖅᓵᓕᖃᑦᑕᖁᓪᓗᒋᑦ 

ᐊᖏᕐᕋᔅᓵᓕᖃᑦᑕᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐄ, ᐊᖏᕈᓐᓇᑦᑎᐊᖅᑐᖓ, 

ᑕᒪᔅᓱᒧᖓ. ᐱᓕᕆᕕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑖᒃᑯᓂᖓ ᐱᓕᕆᔭᕇᖅᑐᑦ ᐊᖕᒪᓗᑦᑕᐅᖅ ᑲᔪᓯᔪᒃᑯᑦ 

ᐃᖅᑲᓇᐃᔭᖃᑎᖃᕐᓗᑎᒃ ᑲᖓᑕᓲᓕᕆᔨᒃᑯᓐᓂᒃ 

ᐊᖕᒪᓗᑦᑕᐅᖅ ᐱᓕᕆᕕᐅᔪᓂᒃ.  

 

ᐋᓐᓂᐊᕆᐊᖅᑐᖅᑐᑦ ᑕᒪᒃᑯᐊ 

ᑭᖑᕙᖅᑕᐃᓕᒪᑎᑦᑎᖃᑦᑕᕐᓗᑎᒃ ᕿᑭᖅᑖᓗᖕᒥ. 

ᐅᖄᓚᐅᑎᐅᔪᓐᓇᖅᑐᑦ ᐅᕗᖓ 

ᑭᖑᕙᖅᑕᐅᔭᕌᖓᑎᒍᑦ ᑕᐃᔭᖓᓄᑦ; 1-866-371-

3305 ᑖᒃᑯᐊ, ᐄ, ᐊᐅᓪᓚᕆᐊᖅᑐᖅᑐᑦ, ᐃᓛᒃ 

ᐃᓗᐊᕈᓐᓃᖃᑦᑕᕐᒪᑕ ᖃᖓᑦᑕᐅᑎᖓᑦ 

ᑭᖑᕙᕆᐊᖅᑕᐅᔭᕌᖓᑦ ᐃᖅᑲᓇᐃᔮᖃᖅᑐᑦ 

ᐃᓚᒌᑦᑐᑦ, ᐃᓚᖏᒡᓗ ᐅᐸᒋᐊᖃᖅᑕᖏᑕ 

ᓄᓇᕐᔪᐊᕐᒥ ᖃᐅᔨᒪᔭᑦᑎᓐᓂ ᑖᒃᑯᐊ 

ᕿᓚᒻᒥᐅᓂᖅᐹᖑᔪᒃᑯᑦ ᐋᓐᓂᐊᕆᐊᖅᑐᖅᑐᑦ 

ᐊᖏᕐᕋᖃᖅᑕᖁᓪᓗᒋᑦ. 

 

ᐃᓱᒫᓘᑎᖃᕐᒥᒐᑦᑕ ᑕᐃᒃᑯᐊ 

ᑭᖑᕙᕆᐊᖅᑕᐅᖃᑦᑕᕐᒪᑕ 

ᐊᖏᕐᕋᕐᐸᒡᓕᐊᓕᖅᑎᓪᓗᒋᑦ, ᑕᐃᒪᓐᓇ ᑐᔪᕐᒥᕕᖕᒥ 

ᐊᑯᓂᐅᓂᖅᓴᐅᖃᑦᑕᓕᕐᒪᑕ ᑎᑭᒃᑐᖃᕐᓂᐊᖅᖢᓂ 

ᑕᐃᒃᑯᐊ ᐊᐅᓪᓚᕆᐊᓕᐅᒐᓗᐊᑦ 

ᐊᐅᓪᓚᖏᑦᑎᓪᓗᒋᑦ ᐸᒻᒥᐅᒐᓛᖕᓂᖅᓴᐅᖃᑦᑕᕐᒪᑕ 

ᑕᐃᒪᓐᓇ. ᐋᖅᑭᒃᓯᒪᓂᖓ ᑕᒪᓐᓇ. ᑕᒪᒃᑯᐊ 

ᐊᐅᓪᓚᖅᑐᖅ ᑖᓐᓇ ᑲᒪᒋᔭᐅᑦᑎᐊᖁᓪᓗᒍ 

ᐊᖕᒪᓗᑦᑕᐅᖅ ᐊᓐᓂᐊᖅᑐᓄᑦ ᐊᐅᓪᓚᐅᔾᔨᔨᐅᔪᑦ 

ᐊᐅᓚᑦᑎᑦᑎᐊᕈᒪᔪᑦ ᑕᒪᑐᒥᖓ. ᖁᔭᓐᓇᒦᖅᐸᒋᒡᓗ 

ᑕᒪᑐᒥᖓ ᓴᖅᑭᑦᑎᒐᕕᒃ. (ᑐᓵᔨᒃᑰᖏᑦᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ. 

 

ᐊᐱᖅᑯᑦ 487 - 6(2): ᓱᕈᖅᓯᒪᔪᑦ ᓄᓇᐃᑦ 

(ᐳᕉᔅᑐ) 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᓕᓴᖅᑎᒃᑲᓐᓂᕋᕕᑦ ᐅᕙᖕᓂᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ, ᒥᓂᔅᑕᖓᓐᓄᑦ 

ᐊᕙᑎᓕᕆᔨᒃᑯᑦ.  

 

ᒥᓂᔅᑕ ᐃᖅᑲᐅᒪᔪᔅᓴᐅᖕᒪᑦ, ᑖᒃᑯᐊ ᓱᕈᖅᓯᒪᔪᓄᑦ 

ᓄᓇᐃᑦ 

ᐅᖃᐅᓯᕆᔭᐅᓯᒪᖕᒪᑕ ᐅᓄᖅᑐᐃᖅᓱᖅᖢᑎᒃ 

ᒪᓕᒐᓕᐅᕐᕕᖕᒥ. 

 

ᐅᖃᖅᑏ, ᒥᓂᔅᑕ ᖃᐅᔨᒪᖕᒪᑦ ᐱᓕᕆᐊᒃᓴᖏᑕ 

ᐸᕐᓇᐅᑎᖏᑦ ᐃᒪᓐᓇ ᐅᖃᖅᓯᒪᖕᒪᑕ, 

“ᓱᕈᖅᓯᒪᔪᓄᑦ ᓄᓇᓄᑦ ᐱᔭᕆᐊᑭᒡᓕᑎᑦᑎᔩᑦ 

ᑲᑎᒪᔨᕋᓛᖏᑦ ᓴᖅᑭᑕᐅᒃᑲᓐᓂᓚᐅᖅᑐᑦ 2022−ᒥ.”  

 

ᑐᓴᕋᒃᓴᐃᑦ ᓴᖅᑭᑕᐅᔪᑦ ᒐᕙᒪᒃᑯᓐᓂᒃ 

ᐅᖃᖅᓯᒪᖕᒪᑕ, “ᓱᕈᖅᓯᒪᔪᓂᒃ ᐱᔭᕆᐊᕿᒡᓕᑎᑦᑎᔩᑦ 

ᑲᑎᒪᔨᖏᑦ ᓄᓇᕗᓕᒫᒥᒃ ᑭᐅᓇᓱᖕᒪᑕ ᑕᒪᒃᑯᓂᖓ 

ᓄᓇᓂᒃ ᓱᕈᖅᓯᒪᔪᓂᒃ ᑲᓇᑕᐅᑉ ᒐᕙᒪᒃᑯᖏᑦ 

ᐱᖃᑎᒋᓪᓗᒋᑦ.” ᑖᒃᑯᐊ ᓱᕈᖅᓯᒪᔪᖁᑎᖓ.  

 

ᐅᖃᖅᑏ, ᐊᕐᕌᒍᓪᓗᐊᖑᓕᖅᑐᖅ 

ᒥᓂᔅᑕᐅᓚᐅᖅᓯᒪᔪᖅ ᑐᓴᖅᑎᑦᑎᓚᐅᕐᒪᑦ 

ᒪᓕᒐᓕᐅᕐᕕᒻᒥ ᑕᐃᒃᑯᐊ ᓱᕈᖅᓯᒪᔪᑦ ᓄᓇᐃᑦ 

ᐱᔭᕆᐊᑭᓪᓕᑎᑦᑎᔩᑦ ᐱᓕᕆᐊᖃᓚᐅᕐᒪᑕ 

ᑕᒪᒃᑯᓂᖓ "ᖃᕆᑕᐅᔭᒃᑯᑦ 

ᐊᑦᑕᓇᕈᑎᐅᔪᓐᓇᖅᑐᓂᒃ ᖃᐅᔨᓴᐃᓂᕐᒥᒃ ᓄᓇᓂᒃ 

ᓇᓗᓇᐃᖅᑕᐅᓯᒪᔪᓂᒃ 

ᑲᒪᒋᔭᐅᔪᓐᓇᑐᐃᓐᓇᕆᐊᖃᕐᓂᖏᓐᓂᒃ ᓄᓇᕗᑦ 

ᒐᕙᒪᒃᑯᖏᓐᓄᑦ." 

 

ᑖᓐᓇ ᒥᓂᔅᑕ ᑐᓴᖅᑎᑦᑎᒍᓐᓇᖅᐹ ᐅᓪᓗᒥ ᖃᓄᖅ 

ᐱᕙᓪᓕᐊᓯᒪᓕᕐᒪᖔᑕ ᑕᖅᑭᑦ 12-ᖑᓕᖅᑐᑦ 

ᑕᐃᒃᑯᐊ ᓱᕈᖅᑕᐅᓯᒪᔪᑦ ᓄᓇᐃᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅ 

ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ, 

ᐊᐱᑯᑎᖃᕐᒪᑦ ᑕᒪᑐᒥᖓ. ᑖᓐᓇ ᐊᕙᑎᓕᕆᓂᕐᒧᑦ 

ᐊᑐᐊᒐᐅᔪᖅ, ᑎᑎᕋᖅᑕᐅᓲᔭᕐᒪᑦ, 

ᐋᖅᑭᒋᐊᖅᑕᐅᓇᓱᔅᓲᔭᕐᒪᑦ. ᒫᓐᓇᓵᖅ 

ᑎᑎᕋᖅᑕᐅᓂᖓ ᐱᓂᐊᓂᒃᑕᐅᓵᕐᒪᑦ 

ᕿᒥᕐᕈᑕᐅᑦᑎᐊᒃᑲᓐᓂᓚᐅᕐᓗᓂ ᐊᑐᓕᕆᐊᖃᖅᑐᓂᒃ 

ᑕᒪᒃᑯᓂᖓ ᐊᕙᑎᒧᑦ ᓴᓗᒻᒪᖅᓴᐃᓂᕐᒥᒃ 

ᐱᒋᐊᖅᐸᓪᓕᐊᓂᐊᓕᖅᑐᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᕕᐊᓇᓚᐅᖅᑐᖅ ᑕᒻᒪᖅᓯᒪᔪᖅᓯᐅᖅᑎ ᑲᓇᑕᒥ 

ᓄᓇᕗᒻᒥ ᑕᒫᓂ ᐱᓇᓱᐊᕈᓯᕐᒥ. ᒥᓂᔅᑕ ᖃᐅᔨᒪᖕᒪᑦ 

ᒫᓐᓇᓂᓴᐅᓂᖅᐹᑦ ᒐᕙᒪᒃᑯᑦ ᑮᓇᐅᔭᖁᑎᖏᑦ 

ᐅᖃᖅᓯᒪᖕᒪᑕ ᐃᒪᓐᓇ "... ᓄᓇᕗᑦ ᒐᕙᒪᒃᑯᖏᑦ 

ᐱᑖᓚᐅᖅᑐᑦ ᓇᖕᒥᓂᖃᖕᓂᖕᒥᑦ ᓄᓇᓂᑦ 

ᖃᓄᐃᓕᐅᒐᒃᓴᓂᒡᓗ ᑐᕌᖓᔪᑦ ᒥᑦᑕᕐᕕᖕᓂᑦ, 

ᐅᖅᓱᐊᓗᖃᐅᑎᖃᕐᕕᖕᓂᑦ, ᐊᐅᓚᐅᑎᖃᕐᕕᖕᓂᓪᓗ 

ᓴᖅᑭᑕᐅᑎᓪᓗᒍ ᓄᓇᕗᑦ ᐊᐃᕆᓕ 1, 1999−ᒥᑦ. 

ᓱᕈᕐᓇᖅᓯᒪᔪᑦ ᐃᓚᖏᑦ ᓄᓇᐃᑦ ᐱᑕᖃᓚᐅᖅᑐᑦ 

ᐊᓯᖏᑦ ᑎᒥᐅᔪᑦ ᑲᒪᒋᔭᖃᖅᑎᓪᓗᒋᑦ 

ᐊᑐᖅᑕᐅᓂᖏᓐᓄᑦ, ᐊᒻᒪᓗ/ᐅᕝᕙᓘᓐᓃᑦ 

ᑎᒍᒥᐊᖅᑕᐅᓂᖏᓐᓄᑦ, ᓄᓇᐃᑦ." 

 

ᒥᓂᔅᑕ ᖃᐅᔨᒪᔪᔅᓴᐅᒻᒪᑦ, ᐱᓕᕆᕕᖓ ᒫᓐᓇ 

ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ ᐅᖃᖅᓯᒪᔪᑦ 

ᐃᓚᖓᑦ ᓯᕗᓪᓕᐅᔾᔭᐅᓯᒪᔪᖅ ᑕᒪᒃᑯᓄᖓ 

ᓱᕈᖅᓯᒪᔪᓄᑦ ᓄᓇᓄᑦ ᐱᔭᕆᐊᑭᓪᓕᑎᑦᑎᔨᓄᑦ 

"ᐃᑲᔪᖅᑐᐃᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂᒃ 

ᓇᓗᓇᐃᖅᓯᒐᓱᐊᖅᑎᓪᓗᒋᑦ ᐊᑭᓕᒃᓴᓂᒃ 

ᑐᑭᒧᐊᒃᑎᑕᐅᓗᑎᒃ ᑲᓇᑕᐅᑉ ᒐᕙᒪᒃᑯᖏᑕ 

ᑕᒻᒪᖅᓯᒪᔪᖅᓯᐅᖅᑎᖓᓄᑦ ᑲᓇᑕᒥ." 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ 

ᐊᑯᓚᐃᑎᒋᔪᒥᒃ ᑖᒃᑯᐊ ᓱᕈᖅᑕᐅᓯᒪᔪᑦ ᓄᓇᐃᑦ 

ᑲᑎᖃᑎᒋᖃᑦᑕᕐᒪᖔᒋᑦ ᑕᒻᒪᖅᓯᒪᔪᖅᓯᐅᖅᑎᐅᑉ 

ᑎᑎᕋᕐᕕᖓᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅ 

ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ 

ᑕᒪᑐᒥᖓ ᑐᓴᕆᐊᕐᒪᑦ. ᒫᓐᓇ ᐅᖃᐅᑎᔪᓐᓇᓐᖏᓚᕋ 

ᖃᓄᖅ ᕿᓚᒻᒥᐅᑎᒋᔪᒃᑯᑦ 

ᑲᑎᖃᑎᒌᖃᑦᑕᕐᒪᖔᖏᓐᓂᒃ, ᑭᓯᐊᓂ,  

ᐅᖃᐅᑎᔪᓐᓇᖅᑕᕋ, 

ᑕᒪᓐᓇ ᑐᑭᓯᑦᑎᐊᒃᑲᓐᓂᕈᒃᑯ 

ᐅᑎᕐᕕᒋᒋᐊᕈᓐᓇᕐᓂᐊᖅᑕᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ 

ᑭᖑᓪᓕᖅᐹᕆᓕᕐᓗᒍᓗ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑭᐅᔭᐅᓂᖅᓴᐅᒍᒪᕋᑖᕋᓗᐊᖅᐳᖓ ᒥᓂᔅᑕᒥᑦ 

ᖃᐅᔨᒪᓂᖏᓐᓂᒃ ᑖᒃᑯᐊ ᑲᒪᓪᓚᑦᑖᕐᓂᖏᑦ 

ᑎᒍᒥᐊᕐᓂᖏᓐᓂᒃ ᓇᓕᐊᖕᓂᑐᐃᓐᓇᖅ 

ᑲᒪᒋᒋᐊᓕᒥᓃᑦ. ᑭᐅᔭᐅᒍᒪᓪᓗᖓ ᒫᓐᓇ, ᐃᓛᒃ 

ᑕᕝᕙᑲᐅᑎᒋ ᐃᒡᓗᒥ. ᐊᖏᖃᑎᖃᕋᔭᖅᑐᒃᓴᐅᕗᑦ 

ᒪᓕᒐᓕᐅᖅᑎᐅᖃᑎᒃᑲ. 

 

ᐅᖃᖅᑎᑦᑎᔩ, ᐃᓕᑕᖅᓯᓗᖓ ᑐᑭᓯᐅᒪᓗᖓ 

ᓄᓇᕗᑦ ᒐᕙᒪᒃᑯᑦ ᐃᓚᐅᓯᒪᓕᕐᒪᑕ ᑕᒪᒃᑯᓂᖓ 

“ᐊᑯᓂᐅᔪᒥᒃ ᐅᖃᖃᑎᒌᓐᓂᕐᒥ” ᒐᕙᒪᑐᖃᒃᑯᓐᓂ 

ᐱᔾᔪᑎᖃᖅᑐᑦ ᑲᒪᒋᔭᐅᓂᖏᑦᓱᕈᖕᓇᖅᑐᓂᒃ 

ᓄᓇᕗᒻᒥ, ᐊᒻᒪᓗ ᑐᑭᓯᓯᒪᓪᓗᖓ ᑖᒃᑯᐊ ᒪᕐᕉᒃ 

ᐊᖏᖃᑎᒌᒋᐊᖃᕐᓂᖏᓐᓂ.  

 

ᒥᓂᔅᑕ ᐅᖃᕈᓐᓇᖅᑳ ᖃᓄᖅ ᐅᖃᖃᑎᖃᖅᓯᒪᕙᑦ 

ᒐᕙᒪᑐᖃᒃᑯᓐᓂᒃ ᑕᒪᓐᓇ ᐱᓪᓗᒍ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅ 

ᖁᐊᓴ.  

 

ᐊᖓᔪᖅᑳᖅ ᔪᐊᓇ ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑲᑎᒪᔨᐅᖃᑎᒐ 

ᑐᑭᓯᐊᓪᓚᑲᓐᓂᕐᒪᑦ. ᑖᒃᑯᐊ ᐊᕙᑎᒥ 

ᓱᕈᖅᑎᖅᑎᕆᓂᖅ ᐊᕙᑎᓗ ᓱᕈᖅᓯᒪᓂᖏᑦ ᑕᒪᒃᑯᐊ 

ᑕᐃᑲᓂ ᒐᕙᒪᑐᖃᒃᑯᓐᓂ ᑲᑎᒪᔨᐅᖃᑎᑦᑎᓐᓂᒃ 

ᑲᑎᒪᖃᑎᖃᖅᑎᓪᓗᑕ 

ᐅᖃᓪᓚᖃᑎᖃᕈᓐᓇᓚᐅᖅᑐᒍᑦ.  

 

 

 

 

 

 

 

 

 

 

 

 

ᐊᒻᒪᓗ, ᑕᒪᒃᑯᓂᖓ ᑐᑭᓯᒋᐊᓪᓚᑲᓐᓂᖅᑐᑎᒍ ᑭᓱ 

ᓱᕈᕐᓇᖅᑐᐃᑦ ᐊᑲᐅᓐᖏᓂᖅᐹᖑᓂᖏᓐᓂᒃ ᑕᒫᓂ 

ᐊᕙᑎᑦᑎᓐᓂ, ᖃᓄᕐᓗ ᐃᑲᔪᕈᓐᓇᕆᐊᔅᓴᖏᓐᓂᒃ 

ᐊᐱᕆᓪᓗᑎᒍᓪᓗ 

ᐃᑲᔪᖅᑐᐃᑲᓐᓂᕈᓐᓇᕆᐊᔅᓴᖏᓐᓂᒃ ᑕᒪᒃᑯᐊ 

ᐲᔭᖅᑕᐅᕙᓪᓕᐊᔪᓐᓇᕐᓗᑎᒃ ᐊᒻᒪ ᑕᒪᒃᑯᐊ 

ᐲᔭᐃᔨᐅᖃᑦᑕᕋᔭᖅᑐᑦ ᓱᕈᕐᓇᖅᑐᓂᒃ,  

ᓄᓇᕗᒻᒥᐅᑕᐃᑦ 

ᐃᓕᓐᓂᐊᖅᑎᑕᐅᕙᓪᓕᐊᔪᓐᓇᕆᐊᒃᓴᖏᓐᓂᒃ 

ᑕᒪᒃᑯᐊ ᖃᓄᖅ ᑲᒪᒋᔭᕆᐊᒃᓴᖅ 

ᐅᓗᕆᐊᓇᓐᖏᑦᑐᒦᓪᓗᑎᒃ.  

 

ᑕᒪᒃᑯᓂᖓ ᐅᖃᐅᖃᖃᑎᒋᒍᓐᓇᓚᐅᖅᑕᕗᑦ ᐊᒻᒪᓗ 

ᐃᓱᒪᒃᓴᖅᓯᐅᕆᐊᓪᓚᑲᓐᓂᖁᓪᓗᑎᒍ ᖃᓄᒃᑲᓐᓂᖅ 

ᓄᓇᕗᒻᒥᐅᓄᑦ ᐃᑲᔪᕈᓐᓇᕆᐊᔅᓴᖏᓐᓂᒃ ᐊᕙᑎᒧᑦ 

ᓱᕈᖅᑎᕆᓂᐅᑉ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔩᑦ ᖃᐅᔨᒪᖁᓪᓗᒋᑦ 

ᐊᐱᖅᓱᕐᓇᐅᔪᖅ ᐃᓱᓕᒻᒪᑦ.  

 

ᑲᑎᒪᔾᔪᑎᒃᓴᖅ 7. ᑎᑎᖅᑲᒃᑯᑦ ᐊᐱᖅᑯᑏᑦ. 

ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ 

ᒪᑐᐃᕈᑕᐅᓚᐅᖅᑐᒧᑦ. ᑲᑎᒪᔾᔪᑎᒃᓴᖅ 10. 

ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11. 

ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. ᑲᑎᒪᔾᔪᑎᒃᓴᖅ 12. 

ᐅᓂᒃᑳᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᒃ ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 13. 

ᑎᑎᕋᖅᓯᒪᔪᑦ ᓴᖅᑭᑕᐅᓂᖏᑦ. 

ᓯᕗᓪᓕᖅᐹᖑᓂᐊᕋᒪ.  

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᖅ 145 - 6(2): ᑲᓇᑕᒥ 

ᖃᐅᔨᓴᖅᑎᕐᔪᐊᑉ ᐅᓂᒃᑳᖓ  2023-ᒥ 

ᓄᓇᕗᑦ ᒪᓕᒐᓕᐅᕐᕕᖓᓄᑦ ᐱᔾᔪᑎᒋᓪᓗᒋᑦ 

ᓱᕈᓰᑦ ᖃᑕᓐᖑᑎᒌᓪᓗ ᐱᔨᑦᑎᕋᐅᑎᖏᑦ 

ᓄᓇᕗᒥ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᖅ 146 - 6(2): ᑲᓇᑕᒥ 

ᖃᐅᔨᓴᖅᑎᕐᔪᐊᑉ ᐅᓂᒃᑳᖓ 2023-ᒥ 

ᓄᓇᕗᑦ ᒪᓕᒐᓕᐅᕐᕕᖓᓄᑦ ᐱᔾᔪᑎᒋᓪᓗᒍ 

ᓄᕙᔾᔪᐊᕐᓇᖅ-19-ᒧᑦ ᑲᐴᑏᑦ ᓄᓇᕗᒥ 

(ᐅᖃᖅᑎ) 

ᒪᕐᕈᖕᓂᑦ ᓴᖅᑭᑦᑎᔭᒃᓴᖃᕋᒪ. ᓯᕗᓪᓕᖅᐹᖅ 

ᑎᑎᕋᖅᓯᒪᔪᖅ ᑲᓇᑕᐅᑉ ᑕᒻᒪᖅᓯᒪᔪᕐᓂᐊᖅᑎᐅᑉ 

2023 ᐅᓂᒃᑳᖏᑦ ᒪᓕᒐᓕᐅᕐᕕᒻᒧᑦ ᓄᓇᕗᒻᒥ 

ᓱᕈᓰᑦ ᖃᑕᓐᖑᑎᒌᓄᑦ ᐱᔨᑦᑎᕋᐅᑎᐅᔪᑦ.  

 

ᐊᐃᑉᐸᖓ ᑎᑎᕋᖅᓯᒪᔪᖅ ᑲᓇᑕᒥ 

ᑕᒻᒪᖅᓯᒪᔪᕐᓂᐊᖅᑎᐅᑉ ᐅᓂᒃᑳᖓ 2023 ᓄᓇᕘᑉ 

ᒪᓕᒐᓕᐅᕐᕕᖓᓄᑦ ᐱᔾᔪᑎᒋᓪᓗᒋᑦ ᓄᕙᔾᔪᐊᕐᓇᖅ 

19-ᒧᑦ ᑲᐱᓯᓂᐅᕙᑦᑐᖅ ᓄᓇᕗᒻᒥ. ᖁᔭᓐᓇᒦᒃ.  

 

ᑎᑎᕋᖅᓯᒪᔪᑦ ᓴᖅᑭᑕᐅᓂᖏᑦ. ᒥᓂᔅᑕ 

ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᓴᖅᑭᑕᐅᔪᖅ ᑎᑎᖅᑲᖅ 147 - 6(2): ᓄᓇᕗᒥ 

ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᖏᑦ 2021-22 ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑉᐳᖓ 

ᓴᖅᑭᑎᑦᑎᒋᐊᔅᓴᖅ ᑎᑎᕋᖅᓯᒪᔪᒥᒃ 2021-2022 

ᐊᕐᕌᒍᑕᒫᖅᓯᐅᑎ ᐅᓂᒃᑳᖅ ᓄᓇᕗᒻᒥ 

ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ ᑲᑎᒪᔨᖏᓐᓂᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.    

 

ᐅᖃᖅᑎ (ᑐᓵᔨᑎᒍᑦ): ᑎᑎᕋᖅᓯᒪᔪᑦ 

ᓴᖅᑭᑕᐅᓂᖏᑦ. ᒥᓂᔅᑕ ᐃᑯᒻᒪᖅᑯᑎᓯᐅᑎᓄᑦ 

ᕿᒥᕐᕈᔨᐅᔪᓂᒃ ᑲᑎᒪᔨᖏᓐᓂᒃ, ᒥᔅᑕ ᔪᐊᓇᓯ.  

 

 

ᓴᖅᑭᑕᐅᔪᖅ ᑎᑎᖅᑲᖅ 148 - 6(2): 

ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᑦ 2022-ᒥ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑉᐳᖓ 2022 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᑕᒪᒃᑯᐊ 

ᐃᑯᒻᒪᖅᑯᑎᓯᐅᑏᑦ ᕿᒥᕐᕈᔨᖏᑕ ᑲᑎᒪᔨᖏᑦ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 14. 

ᖃᐅᔨᒃᑲᐃᔾᔪᑏᑦ ᐱᖁᔨᕗᖔᓕᐅᕐᓂᐊᓂᕐᒧᑦ. 

ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᓕᐅᕐᓂᐊᓂᕐᒧᑦ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᓐᓂᒃ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 

16. ᐱᖁᔨᓄᖔᕈᑏᑦ. ᑲᑎᒪᔪᑎᒃᓴᖅ 17. 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᑲᑎᒪᔾᔪᑎᒃᓴᖅ 18. ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓐᓂᓪᓗ. ᒪᓕᒐᒃᓴᖅ 25 ᒥᔅᑕ 

ᕼᐃᒃᔅ, ᐃᒃᓯᕙᐅᑕᐅᓗᓂ.  

 

ᐱᒋᐊᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᓂᕐᒥᒃ 20 

ᒥᓂᑦᓯᒥᒃ ᓄᖅᑲᖓᑲᐃᓐᓇᓂᐊᖅᑯᒍᑦ.  

 

ᐃᖅᓱᖅᑏ.  

 

>>ᓄᖅᑲᑲᐃᓐᓇᖅᑐᑦ 15:30ᒥ ᐊᒻᒪᓗ 

ᑲᑎᒪᔨᑐᐃᓐᓇᑦ ᕿᒥᕐᕈᓂᖓ ᐱᒋᐊᖅᑐᖅ 15:52ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᕼᐃᒃᔅ)(ᑐᓵᔨᑎᒍᑦ): ᖁᔭᓐᓇᒦᒃ. 

ᑲᑎᒪᓂᖅ ᐱᒋᐊᕐᓂᐊᓕᕐᒥᒻᒪᑦ. ᑲᑎᒪᑐᐃᓐᓇᕐᓂᕐᒥ 

ᐅᑯᐊ ᑲᒪᒋᓂᐊᖅᑕᕗᑦ, ᒪᓕᒐᒃᓴᖅ 25. 

ᖃᓄᐃᓕᖓᔪᒪᕕᓯ? ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᕿᒥᕐᕈᓂᖃᕈᒪᔪᒍᑦ 

ᒪᓕᒐᒃᓴᖅ 25 ᐊᑐᐊᒐᖏᓪᓗ ᐱᖃᓯᐅᑎᓪᓗᒋᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᑖ 

ᒪᓕᒐᒃᓴᖅ 25 ᐱᒋᐊᖁᓪᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 25 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 2, 2023-2024 - 

ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ ᑕᑉᐹᓃᖃᑎᖃᕈᒪᕖᑦ ᐊᐱᖅᓱᖅᑕᐅᕕᒻᒥ?   

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᐃᒃᑯᐊ 

ᑕᑉᐹᓃᖃᑎᒋᓂᐊᖅᑕᖏᑦ ᐃᓯᖅᑎᑕᐅᓖᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᖅᑏ, ᑖᒃᑯᐊ 

ᐃᓯᖅᑎᑲᐃᓐᓇᒃᑭᑦ.  

 

ᑎᑎᕋᖅᓯᒪᓂᐊᕐᖓᑦ, ᒥᓂᔅᑕ, ᑭᓇᒃᑰᒻᒪᖔᑎ 

ᓇᓗᓇᐃᑲᐃᓐᓇᒃᑮ ᐱᓕᕆᔨᑎᑦ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᐃᒃᓯᕙᐅᑖᖅ, ᑕᓕᖅᐱᓐᓄᑦ, ᔨᐊᕝ ᓴᐅᓐ, ᑐᖏᓕᕋ 

ᑮᓇᐅᔭᓕᕆᔨᒃᑯᓐᓄᑦ, ᐊᒻᒪᓗ ᓴᐅᒻᒥᓐᓂ, ᑲᐃᔪᓪ 

ᓰᓕ, ᑐᖏᓕᕋ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᖅᑲᐃᑎᑦᑎᒋᐊᕈᒪᓪᓗᖓ ᑲᑎᒪᔨᓂ ᑕᕝᕙᓃᒃᑲᑦᑕ 

ᒪᒃᐱᖅᑐᒐᖅ 14-ᒦᑦᑐᒍᑦ  ᐊᒻᒪᓗ ᐊᑎᖁᑎᓐᓂ 

ᐃᑉᐸᔅᓴᓕᓴᕐᓂᒃ ᒥᔅᑕ ᓴᒻᒧᖅᑐᖅ. ᑲᔪᓯᒋᐊᕆᑦ.  

 

ᓴᒻᒧᖅᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ 

ᑎᑎᕋᖅᓯᒪᖕᒪᑦ ᐃᒡᓗᓕᒑᕐᔪᒥᒡᒎᖅ 

ᐊᓐᓂᑭᑦᑐᐊᕐᔪᒃᑯᕕᖓᓂ ᐋᖅᑭᒃᓱᐃᓂᐊᕐᒪᑕ 

$157,000−ᖑᑉᓗᑎᒃ.  

 

(ᑐᓵᔨᑎᒎᓕᖅᑐᖅ) ᖃᓄᐃᑦᑐᓂᒃ ᓄᑖᓐᖑᕆᐊᕈᑎᓂᒃ 

ᐋᖅᑭᒋᐊᖅᑕᐅᓂᐊᕐᖓᑦ ᐃᒡᓗᓕᒑᕐᔪᒻᒥ ᑕᐃᓐᓇ 

ᐊᓐᓂᑭᑦᑐᕐᕕᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒻᓇ ᐊᑐᖅᑕᐅᖃᑦᑕᖅᑐᖅ ᓄᓇᓕᓐᓂ 

ᑕᒪᐃᓐᓂ ᐱᐊᓂᒃᐸᓪᓕᐊᖑᔭᕐᒪᑕ ᓇᑎᐊ 

ᐋᖅᑭᑦᑕᐅᓗᓂ ᑖᒃᑯᐊᓗ ᐃᒐᓛᖏᑦ ᐊᓕᒍᖏᑦ 

ᐄᔭᕐᕕᖏᑦ ᑕᒪᒃᑯᐊ ᓴᓂᕋᖏᑦ ᓄᑖᓐᖑᖅᑕᐅᓗᑎᒃ. 

 

ᖁᐊᖅᓵᓕᖅᓴᐅᔪᓐᓇᖃᑦᑕᓕᖁᓗᒍᓗ ᑕᐃᒃᑯᐊ 

ᓱᓪᓗᓖᑦ ᐃᓚᔭᐅᓗᑎᒃ, ᑕᐃᒪᓐᓇᐃᑦᑐᒥᒃ 

ᐋᖅᑭᒃᓱᐃᓂᖃᕐᓂᐊᖅᑐᑦ, ᐃᒃᓯᕙᐅᑖᖅ. ᖁᔭᓐᓇᒦᒃ.  

  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓴᒻᒧᖅᑐᖅ.  

 

ᓴᒻᒧᖅᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒡᓗᓕᒑᕐᔪᖕᒧᐊᓚᐅᖅᓯᒪᒐᒪ ᐊᐱᕆᔭᐅᓚᐅᖅᓯᒪᒐᒪ 

(ᑐᓵᔨᑎᒎᓕᖅᑐᖅ) ᖁᐊᖅᑕᖅᑐᓕᖅᑕᐅᔪᓐᓇᕐᒪᖔᖅ 

ᓇᑎᖓ (ᑐᓵᔨᑎᒎᕈᓐᓃᖅᑐᖅ). ᑖᓐᓇᖃᐃ 

ᖁᐊᖅᑕᖅᑐᓕᖕᒥᒃ ᓇᑎᓕᖅᑕᐅᓂᐊᖅᑲ 

ᐊᓐᓂᑭᑦᑐᐊᕐᔪᕝᕕᒃ, ᕼᐊᑭᕐᕕᒃ 

ᐋᖅᑭᒃᓱᕈᑕᐅᔪᓐᓇᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐄ, ᑕᒪᓐᓇ 

ᐃᓚᐅᖃᓯᐅᑎᓂᐊᖅᑐᖅ ᑕᕝᕙᓂ 

ᓄᑖᓐᖑᖅᑎᕆᑎᓪᓗᒋᑦ, ᐃᒃᓯᕙᐅᑖᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂ: ᒥᔅᑕ ᒪᓕᑭ. 

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪ ᒥᓂᔅᑕ 

ᑐᓐᖓᓱᒋᑦᑎ. ᑖᓐᓇ ᒪᒃᐱᒐᖅ 12-ᒦᑦᑐᖅ, 

ᕿᑎᕈᔪᐊᓂ “ᓄᓇᕗᑦ (ᑐᓵᔨᑎᒎᓕᖅᑐᖅ) 

ᐱᕙᒌᔭᖅᐸᒌᕐᓂᕐᒧᑦ ᖃᐅᔨᓴᕐᓃᑦ,”  

(ᑐᓵᔨᑎᒎᕈᓐᓃᖅᑐᖅ) ᑖᓐᓇᖃᐃ 

ᓇᓗᓇᐃᖅᑕᐅᑦᑎᐊᕈᓐᓇᖅᐸ ᓱᓇᒥᒃ 

ᑐᕌᒐᖃᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔾᔨᒌᓐᖏᑦᑐᑯᓘᔭᕐᓂᖑᓇ 

ᐃᓗᓕᖃᐅᖅᑐᖅ. ᒥᔅᑕ ᓰᓕ ᐃᓗᓕᑯᓘᔭᖏᓐᓂᒃ 

ᓇᓗᓇᐃᖅᓯᑲᐃᓐᓇᖁᓪᓗᒍ, ᐊᖅᑯᑎᒋᓗᑎᑦ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᒥᓂᔅᑕ. ᐱᕙᒌᔭᖅᓯᕙᒌᕐᓂᕐᒧᑦ  

ᑲᑎᑕᐅᓯᒪᕗᑦ ᐱᓕᕆᐊᒃᓴᐃᑦ ᐊᖏᖅᑕᐅᓯᒪᓪᓗᑎᒃ 

ᐊᑭᑦᑐᕋᐅᑎᔾᔪᑕᐅᔪᒪᓪᓗᑎᒃ ᐱᕙᒌᔭᕐᓂᕐᒧᑦ ᑕᒪᒃᑯᐊ 

ᓯᕗᓪᓕᖅᐹᖅᓯᐅᑎᑦ ᖃᐅᔨᓴᕐᓂᕆᔭᐅᔪᑦ 

ᐱᓕᕆᐊᖑᔪᓐᓇᕐᓂᐊᕐᒪᑕ 

ᓯᕗᕙᓯᒃᑎᑕᐅᓚᐅᓐᖏᓐᓂᖏᓐᓂ 

ᑎᑎᕋᐅᔭᖅᑕᐅᓂᖓᓄᑦ.  

 

ᑖᓐᓇ ᑐᔅᓯᕋᐅᑎᐅᔪᖅ ᐊᐅᓪᓛᖅᑎᑕᐅᖁᓪᓗᒋᑦ 

ᑮᓇᐅᔭᑦ ᐸᕐᓇᓂᕐᒧᑦ ᑮᓇᐅᔭᑦ 

ᐊᑐᖅᑕᐅᓚᐅᖏᑦᑐᓄᑦ ᐊᕐᕌᓂᓴᕐᓂᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪ ᖁᔭᓐᓇᒦᒃ 

ᒥᓂᔅᑕ ᑖᒃᓱᒥᖓ ᓇᓗᓇᐃᖅᓯᒐᕕᑦ.  

 

ᑕᕝᕙᓂ ᓇᐅᔮᑦ ᕼᐋᑭᕐᕕᖓᑕ 

ᓄᑖᓐᖑᖅᑎᕆᐊᖅᑕᐅᓂᐊᕐᓂᖓ 

ᑎᑎᕋᖅᓯᒪᖃᑕᐅᖕᒪᑦ. ᑖᓐᓇ ᓱᓇ 

ᓄᑖᓐᖑᕆᐊᖅᑕᐅᓂᐊᕐᒪᖔᑦ ᓇᓗᓇᐃᕌᕐᔪᒡᓕᐅᒃ? 

ᑖᓐᓇ ᑭᖑᓪᓕᖅᐹᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓐᓇᑦᑎᐊᖅᑕᐅᖅ ᐃᒡᓗᓕᒑᕐᔪᒃᑐᑦ 

ᐊᕙᓗᖏᑦ ᓅᑖᓐᖑᕆᐊᖅᑕᐅᓗᑎᒃ ᐊᓕᒍᖓᓗ 

ᑕᒪᓐᓇ ᓱᕋᔪᐃᑦᑐᖅ ᓯᑯᓕᖅᑕᐅᓗᓂᓗ 

ᖁᐊᖅᓵᓕᓂᖅᓴᐅᓕᕈᓐᓇᕐᓂᐊᕐᒪᑦ 

ᓱᓪᓗᓕᓕᖅᑕᐅᓗᓂ ᕿᑰᑦ ᐊᑖᒍᑦ 

ᓄᑖᓐᖑᖅᑎᖅᑕᐅᕙᓪᓕᐊᔪᑦ ᑕᐃᒪᓐᓇ 

ᒪᓕᖕᓂᐊᖅᑐᖅ, ᐃᒃᓯᕙᐅᑖᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ. 

 

ᒪᓕᑭ: ᑕᐃᒪ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ ᐃᓘᓐᓇᓯ. ᒪᑉᐱᒐᖅ 13-ᒥ, ᐅᑎᕐᓗᑕ 

ᓄᓇᕗᒻᒥ ᐃᒪᐅᑉ ᐃᖅᑲᖓᒍᑦ ᐅᐊᔭᑯᑖᓄᑦ 

ᐱᓕᕆᐊᒧᑦ; ᐅᓪᓗᒥ ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ ᒥᓂᔅᑕ 

ᐅᖃᐅᓯᖃᖅᑲᐅᒻᒪᑦ ᓇᓗᓇᐃᖅᓯᓪᓗᓂ ᒪᕐᕉᒻᒪᑎᒃ 

ᑐᒃᓯᕋᐅᑎᐅᔫᒃ ᑐᓂᔭᐅᓯᒪᓕᖅᑑᒃ ᐱᓕᕆᕕᒻᒧᑦ 

ᐱᔾᔪᑎᒋᓪᓗᒋᑦ ᐅᐊᔭᑯᑖᑦ.  

 

ᑭᕙᓪᓕᕐᒥᒃ ᕿᑭᖅᑖᓗᖕᒧᑦ ᑲᓱᖅᑎᑦᑎᓂᕐᒧᑦ 

ᐱᓕᕆᐊᖅᑕᖃᓕᑳᓪᓚᓚᐅᖅᐳᖅ ᐊᒻᒪᓗ ᐃᒪᐅᑉ 

ᐃᖅᑲᖓᒍᑦ ᐊᓕᒎᔭᕐᓂᒃ ᐊᑦᑕᑕᖅᑎᑦᑎᓪᓗᑎᒃ 

ᓴᓪᓕᕐᒥ, ᑭᓐᖓᕐᓂ, ᑭᒻᒥᕈᒻᒥ, ᐊᒻᒪ ᐃᖃᓗᖕᓂ, 

ᓴᓪᓗᐃᑦ, ᑯᐸᐃᖕᒥ ᑲᑎᓐᖓᓪᓗᑎᒃ. ᐃᓱᒪᕋᑖᕋᒪ 

ᑲᓱᖅᓯᒍᓐᓇᕐᒪᖔᑕ, ᐅᖃᓐᖑᐊᕐᓇᖓ, ᐅᓪᓗᒥ 

ᐅᖃᐅᓯᐅᖅᑲᐅᔪᓂᒃ ᖃᓄᐃᓕᖓᓕᕐᓂᖓᓄᑦ 

ᐊᑭᑐᔪᓄᑦ ᑲᔪᓯᑎᑕᐅᔪᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᓇᓗᓇᐃᖅᑲᐅᔭᕋ 

ᐅᓪᓗᒥ ᐆᒪ ᐃᓚᒋᓐᖏᑕᖓᑦ, ᐃᒃᓯᕙᐅᑖᖅ. 

ᐃᓐᓇᓕ ᐊᓯᑦᑎᐊᒻᒪᕆᖓ. ᐅᑯᐊ ᓄᑕᐅᓐᖏᑦᑐᒥᒃ 

ᓄᑖᒧᑦ ᑖᒃᑯᓄᖓ ᐃᓕᓯᒪᓐᖏᑦᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ. 

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. ᑐᑭᓯᓇᒃᑲᓐᓂᖁᓪᓗᒍ;  

ᐅᓪᓗᒥ ᑕᐃᓐᓇ ᐅᖃᐅᓯᐅᖅᑲᐅᔪᖅ ... ᓱᓕ 

ᐅᖃᐅᓯᖃᖅᐳᑦ ᑲᑎᑦᑐᖅ ᐊᓕᒎᔭᕐᓂᒃ ᐱᓕᕆᐊᖅ, 

ᐊᒻᒪ ᑐᓴᖅᑎᑦᑎᓪᓗᑎᒃ ᑕᒪᑐᒥᖓ ᐊᓯᐊᓂᒃ 

ᐱᓕᕆᐊᒥᒃ. ᑖᒃᑯᐊ ᒪᕐᕉᒃ ᐊᔾᔨᒌᓐᖏᑦᑎᐊᕐᒪᑎᒃ? 

ᓇᑭᓐᖔᕐᒪᑕ ᑮᓇᐅᔭᐃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕉᓐᓄᓂᒃᑯᐊᒃ ᑕᐃᒃᑯᐊ 

ᐅᓪᓗᒥ ᓇᓗᓇᐃᖅᑲᐅᔮᒃᑲᒃ ᒪᕐᕉᓐᓄᑦ ᑐᕌᖓᔫᒃ. 

ᒥᔅᑕ ᓰᓕᐅᖃᐃ ᓇᓗᓇᐃᖅᓯᒃᑲᓐᓂᕈᓐᓇᖅᐳᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ 

ᓱᓕᔪᖅ; ᑲᑎᑦᑐᖅ ᐱᓕᕆᐊᖅ ᐊᖏᖅᑕᐅᓪᓗᓂ 

ᐱᓕᕆᐊᖑᕗᖅ ᑐᒃᓯᕋᖅᖢᑕ ᒪᓕᒐᓕᐅᕐᕕᖕᒥ 

ᐊᖏᖅᑕᐅᖁᔨᓪᓗᑎᒃ ᑮᓇᐅᔭᑦ ᑲᔪᓯᑎᑕᐅᖁᓪᓗᒋᑦ. 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᕋᖅᑎᒃᑯᓐᓄᑦ ᐅᓪᓗᒥ ᐱᔾᔪᑎᖃᖅᑐᖅ ᑲᓇᑕᒥ 

ᓈᓚᐅᑎᒃᑯᑦ−ᑕᓚᕖᓴᒃᑯᑦ ᐅᖄᓚᐅᓯᕆᔨᒃᑯᓪᓗ 

ᑲᑎᒪᔨᖏᑕ ᑐᒃᓯᕋᐅᑎᖏᓐᓂᒃ ᑐᒃᓯᕋᒃᑲᓐᓂᖅᐳᑦ 

ᑮᓇᐅᔭᒃᑲᓐᓂᕐᓂᒃ ᐃᑲᔫᑎᒃᓴᓂᒃ ᐃᒪᐅᑉ ᐃᖅᑲᖓᒍᑦ 

ᐊᑦᑕᑕᕐᕕᐅᔪᓐᓇᖅᑐᒥᒃ, ᐃᓚᖓᑦ ᑐᒃᓯᕋᐅᑎᐅᔪᖅ 

ᐃᓚᒋᐊᕈᑎᒃᓴᓂᒃ ᑮᓇᐅᔭᓂᒃ ᒫᓐᓇ 

ᑎᒃᑯᐊᖅᑕᐅᓯᒪᔪᓂᒃ ᑲᑎᑦᑐᖅ ᐱᓕᕆᐊᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᓴᕕᑲᑖᖅ)(ᑐᓵᔨᑎᒍᑦ): ᖁᔭᓐᓇᒦᒃ. 

ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᐃᒻᒪᑦ ᐃᖃᓗᐃᑦ ᒪᕐᕈᐊᖅᑎᖅᑕᐅᓪᓗᓂ 

ᐱᑐᒃᓯᒪᐅᒻᒥᒃ ᐃᓕᓯᕕᒋᔭᐅᓂᐊᖅᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᓰᓕ ᑭᐅᖁᓪᓗᒍ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐸᕐᓇᐅᓯᐅᖅᓯᒪᔪᒍᑦ ᐊᑕᐅᓯᕐᒥᒃ ᐱᑐᒃᓯᒪᐅᒻᒥᒃ 

ᐃᖃᓗᓐᓄᑦ ᐋᖅᑭᒃᓯᓗᑕ ᑲᑎᑦᑐᖅ ᑕᐃᓐᓇ 

ᐱᓕᕆᐊᖑᔪᖅ ᐊᖅᑯᑎᒋᓗᒍ. ᐅᓪᓗᒥ ᑮᓇᐅᔭᑦ 

ᐃᓚᒋᐊᕈᑎᓂᒃ ᑐᔅᓯᕌᖃᕋᓱᒃᑐᑦ ᐊᖏᖅᑕᐅᔭᕆᐊᓕᒃ 

ᑭᓯᐊᓂ, ᐊᒻᒪᓘᓐᓃᑦ ᐊᓯᐊᒎᖔᖅᑎᓪᓗᒍ ᑕᐃᓐᓇ 

ᐱᑐᒃᓯᒪᐅᑦ ᐅᐊᓐᓇᖓᒎᕐᓗᓂ ᓄᓇᕕᐅᑉ 

ᒪᓕᒐᓕᐅᖅᑎᐅᑉ ᐅᖃᐅᓯᕆᖅᑲᐅᔭᖓ.  

 

ᒫᓐᓇ ᐅᖃᐅᓯᐅᔪᖅ ᑮᓇᐅᔭᖅᑐᕈᑎᓄᑦ 

ᑲᔪᓯᖁᒥᓇᖅᑑᓪᓗᓂ ᐅᑯᓇᓃᑦᑐᖅ ᑲᑎᑦᑐᖅ.  

ᑐᕌᖓᔪᖅ, ᐊᖏᖅᑕᐅᓯᒪᔪᖅ ᒪᓕᓪᓗᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪ’ᓇ. ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. ᑐᓴᑦᑎᐊᖅᑲᐅᒍᒪ 

ᑐᒃᓯᕋᐅᑎᓂᒃ ᐱᒃᑲᓐᓂᕋᓱᒃᑐᑦ ᑲᑎᑦᑐᒧᖅᑲᐃ 

ᐊᑐᕋᔭᖅᑐᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚ, ᐄ, ᑐᓴᑦᑎᐊᖅᑐᑎᑦ. ᒥᔅᑕ ᓰᓕᐅᑉ 

ᓇᓗᓇᐃᔭᒃᑲᓐᓂᕐᓂᐊᒪᒍ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 

ᑐᓴᑦᑎᐊᖅᑲᐅᔪᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᐊᒡᒍᖅᑐᖅᓯᒪᓗᒋᑦ ᐱᓵᓕᔪᓐᓇᕈᒃᑭᑦ, ᐃᒻᒪᖃ, 

ᐊᒥᒐᖅᓯᓂᐊᖅᑐᒋᕗᑦ ᐊᑐᕋᓱᐊᕈᑎᒃ ᐊᐃᑉᐸᖓᓂᒃ 

ᑐᒃᓯᕋᐅᑎᒥᒃ ᐃᑲᔫᑕᐅᓂᐊᖅᑐᒥᒃ ᑲᑎᑦᑐᖅ 

ᐊᓕᒎᔭᓕᐅᕐᓂᕐᒧᑦ ᐱᓕᕆᐊᒧᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᑲᑎᑦᑐᖅ ᐱᓕᕆᐊᖅ ᒫᓐᓇᓵᒃᑯᑦ 

ᐊᑭᑦᑐᕋᐅᑕᐅᓚᐅᖅᑐᖅ ᐊᒻᒪᓗ ᒪᑐᔭᐅᓪᓗᓂ ᐊᒻᒪᓗ 

ᐊᑭᑦᑐᕋᐅᑎᐅᔪᖅ ᓄᖅᑲᖅᑎᑕᐅᓪᓗᓂ. ᐊᖏᓂᖓ 

ᑐᒃᓯᕋᐅᑎᐅᑉ ᑐᓂᔭᐅᔫᑉ ᒐᕙᒪᑐᖃᒃᑯᓐᓄᑦ 

ᐊᖅᑯᑎᖃᕐᓗᑎᒃ ᑲᓇᑕᒥ ᓈᓚᐅᑎᒃᑯᑦ−ᑕᓚᕖᓴᒃᑯᑦ 

ᐅᖄᓚᐅᓯᕆᔨᒃᑯᓪᓗ ᑲᑎᒪᔨᖏᓐᓂ ᖃᕋᓴᐅᔭᒃᑯᑦ 

ᐃᑭᐊᖅᑭᕕᒃᑰᕈᓐᓇᐅᑎ ᑮᓇᐅᔭᖃᕐᕕᒃ  

ᓇᓕᒧᓐᓂᖃᕐᒪᑦ ᐊᔾᔨᒌᓐᖏᓐᓂᖓᓄᑦ 

ᐊᖏᖅᑕᐅᓯᒪᔪᑦ ᑮᓇᐅᔭᖅᑐᕈᑎᒃᓴᕗᑦ ᐊᒻᒪᓗ 

ᑕᑯᓚᐅᖅᑕᕗᑦ ᓂᐅᕐᕈᑕᐅᔪᓂᑦ. ᑖᒃᑯᐊ ᐊᒥᓲᓂᖏᑦ 

ᑕᕝᕙᓃᖁᕙᒃᑲ, ᐃᒻᒪᖃ, ᐊᖏᓂᖓᓄᑦ 

ᑐᔅᓯᕋᐅᑎᐅᑉ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪ’ᓇ. ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᑭᐅᒐᕕᓐᖓ. ᑐᑭᓯᓇᖅᑐᖅ ᖃᓄᖅ 

ᐅᔾᔨᖅᓱᑦᑎᐊᕆᐊᖃᕐᓂᑎᓐᓂᒃ ᑮᓇᐅᔭᐃᑦ 

ᐅᖃᐅᓯᕆᔭᐅᔪᑦ.  

 

ᑖᓐᓇ ᑲᑎᑦᑐᖅ ᐱᓕᕆᐊᖅ ᐱᓕᕆᐊᖑᓯᒪᓕᕐᒪᑦ 

ᐊᕐᕌᒍᒐᓴᐅᓕᖅᑐᓄᑦ. ᑕᒪᓐᓇ ᐱᒋᐊᕋᓱᒃᑑᒐᓗᐊᖅ, 

ᑭᓯᐊᓂ ᓇᒧᓐᖓᐸᓪᓕᐊᖏᒻᒪᑦ. ᖃᐅᔨᒪᔪᖓ 

ᓴᓂᑭᓗᐊᖅ ᓄᓇᓐᖑᐊᒦᓚᐅᕐᒪᖔᖅ  

ᐱᓕᕆᐊᖑᒋᐊᕐᖓᓚᐅᖅᑐᒧᑦ, ᑭᓯᐊᓂ 

ᑕᐃᑲᓃᒍᓐᓃᖅᑐᓂ. ᓂᕆᐅᓚᐅᕋᓗᐊᖅᑐᖓ 

ᓴᓂᑭᓗᐊᖅ ᑕᐃᒪᐃᑦᑐᒦᓐᓂᐊᕆᐊᖓᓂᒃ ᐅᓪᓗᒥ 

ᐅᖃᐅᓯᐅᖅᑲᐅᔪᒥ.  

 

ᑐᓴᖅᑎᑕᐅᑦᑎᐊᕈᓐᓇᖅᓯᒍᒪᖃᐃ. ᓄᓇᓖᑦ ᐅᓪᓗᒥ 

ᑎᑎᕋᖅᓯᒪᔪᑦ, ᑕᐃᒃᑯᐊ ᑭᖑᓪᓕᖅᐹᖑᕚᑦ ᓄᓇᓖᑦ 

ᐃᓚᒋᔭᐅᓂᐊᖅᑐᑦ ᓄᓇᕗᑦ ᒐᕙᒪᒃᑯᑦ ᐅᐊᔭᑯᑖᓂᑦ 

ᐱᓕᕆᐊᕆᔭᖓᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᓯᒪᐃᓚᒃ ᑖᒃᑯᐊ 

ᒪᕐᕈᐃᓕᖓᔫᓐᓂᒃ ᐅᖃᐅᓯᖃᕐᒪ ᑖᒃᑯᐊ 

ᓂᒐᕕᖅᑰᓕᕐᒪᒋᑦ. ᒥᔅᑕ ᓰᓕᖃᐃ 

ᑐᑭᓯᓇᖅᓯᑎᑦᑎᑲᓐᓂᕈᓐᓇᖅᐳᖅ ᑖᒃᓱᒥᖓ 

ᐅᖃᐅᓯᐅᔪᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ, 

ᑐᑭᓯᓇᖅᓯᑎᒋᐊᒃᑲᓐᓂᕈᒃ.  

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᒥᓂᔅᑕ. ᐊᖏᖅᑕᐅᓚᐅᖅᑐᖅ ᑲᑎᑦᑐᖅ 

ᐱᓕᕆᐊᖅ ᐱᓇᓱᐊᖅᑐᒍᑦ ᐃᓚᒋᐊᕈᑎᓂᒃ 

ᑮᓇᐅᔭᓂᒃ ᐱᓇᓱᐊᕈᓐᓇᕐᓂᐊᕋᑦᑕ ᑐᓂᓯᓗᑕ 

ᐊᒻᒪᓗ ᓴᓇᔭᐅᓗᓂ. ᒥᓂᔅᑕᐅᑉ ᐅᖃᐅᓯᔅᓴᖏᑦ 

ᐅᓪᓗᒥ ᐱᔾᔪᑎᒋᓪᓗᒍ ᐃᓛᒃᑰᖓᒻᒪᖔᖅ 

ᐅᐊᔭᑯᑖᓄᑦ ᐸᕐᓇᐅᑦ ᓄᓇᕗᒻᒥ ᐱᖓᓐᓇᕐᒧᑦ, ᐊᒻᒪ 

ᐃᓛᒃᑰᖓᔪᒥᑦ ᑐᔅᓯᕋᐅᑎᑕᖃᖅᑐᓂ ᑕᒪᑐᒧᖓ, 

ᑲᓱᖅᑎᑦᑎᒐᔭᖅᑐᒥᑦ ᐊᓯᖏᓐᓂᑦ ᓄᓇᓕᓐᓂᑦ 

ᐃᓚᓕᐅᑎᓪᓗᒋᑦ ᐃᖃᓗᐃᑦ ᐅᐊᔭᑯᑖᓄᑦ.  

 

ᐅᕙᒍᑦ, ᐱᓕᕆᕕᐅᓪᓗᑕ, ᐊᔾᔨᒌᓐᖏᑦᑐᓂᒃ 

ᑐᒃᓯᕋᐅᑎᖃᑦᑐᒍᑦ ᐊᒻᒪᓗ ᐱᒋᐊᖅᑕᐅᓯᒪᔪᓂᒃ 

ᑲᓱᖅᑕᐅᖁᓪᓗᒋᑦ ᓄᓇᓖᑦ ᖃᓪᓗᓈᑦ ᓄᓇᖓᓐᓄᑦ 

ᐅᕝᕙᓘᓐᓃᑦ ᐊᓯᖏᓐᓄᑦ ᓄᓇᓕᓐᓄᑦ ᑖᒃᑯᑎᒎᓇ 

ᐊᓕᒎᔭᒃᑯᑦ, ᐊᒻᒪᓗ ᑖᒃᑯᐊ ᒪᕐᕉᒃ ᒥᓂᔅᑕᐅᑉ 

ᐅᖃᐅᓯᖏᓐᓃᖅᑲᐅᔫᒃ ᐅᓪᓗᒥ, ᒪᕐᕉᓚᐅᖅᑑᒃ 

ᑐᒃᓯᕋᐅᑎᐅᔫᒃ ᒫᓐᓇᐅᔪᖅ ᑐᓂᓚᐅᖅᑕᕗᑦ.  

ᑕᕝᕙᓂ ᐱᖁᔭᒃᓴᒥ ᐅᓪᓗᒥ ᑖᒃᑯᐊ ᑮᓇᐅᔭᑦ 

ᓅᑕᐅᖁᓪᓗᒋᑦ ᑲᑎᒪᔪᖅ, ᐊᖏᖅᑕᐅᓗᓂᓗ, 

ᒐᕙᒪᑐᖃᒃᑯᑦ ᐃᓱᒪᓕᐅᕈᑎᒋᓚᐅᖅᑕᖓᑦ ᑲᓇᑕᒥ 

ᓈᓚᐅᑎᒃᑯᑦ−ᑕᓚᕖᓴᒃᑯᑦ ᐅᖄᓚᐅᓯᕆᔨᒃᑯᓪᓗ 

ᑲᑎᒪᔨᖏᓐᓂ ᑐᒃᓯᕋᐅᑎᖓᓄᑦ, ᖃᐅᔨᒪᓂᐊᖅᑐᒍᑦ 

ᓴᖅᑭᑦᑎᒃᑲᓐᓂᕈᓐᓇᕐᒪᖔᑦᑕ, 

ᐊᑭᑦᑐᕋᐅᑎᒃᑲᓐᓂᕈᓐᓇᖅᓯᒍᑦᑕ, ᐊᒻᒪᓗ 

ᑐᓂᔭᐅᑐᐃᓐᓇᕆᐊᖃᕐᓗᑕ ᐊᒻᒪᓗ ᓴᓇᓗᑕ 

ᑲᑎᑦᑐᖅ ᐱᓕᕆᐊᒃᓴᒥᒃ, ᐅᕝᕙᓘᓐᓃᑦ ᐊᓯᐊᒍᑦ, 

ᐊᖅᑯᑎᒋᓂᐊᖅᑕᖓᓂᒃ ᓇᓗᓇᐃᖅᑕᐅᓯᒪᔪᒥᒃ 

ᒥᓂᔅᑕᒧᑦ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ 

ᐅᓪᓗᒥᒋᐊᖅ. ᑕᒪᓐᓇ ᐃᑲᔪᕐᓂᖃᖅᑐᒃᓴᐅᕗᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᐱᖅᑯᑎᓐᓂᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᕝᕙᓃᖏᓐᓇᕈᒪᔪᖓ ᐊᓕᒎᔭᕐᓂᒃ ᐊᒻᒪᓗ 

ᑐᑭᓯᑎᑕᐅᑦᑎᐊᒃᑲᓐᓂᕐᓗᖓ. ᑕᐃᔅᓱᒪᓂ ᑖᒃᑯᐊ 

ᑮᓇᐅᔭᐃᑦ ᐊᑐᖅᑕᐅᑎᓪᓗᒋᑦ $19,875,000, 

ᐊᒻᒪᓗ ᒫᓐᓇ ᐊᐱᕆᔭᐅᓕᖅᑯᒍᑦ ᐊᖏᖁᔭᐅᓪᓗᑕ 

$18,893,000-ᓂᒃ, ᐊᕐᕌᒍᒐᓚᓐᓄᑦ, 

ᖃᑦᑏᓐᓇᐅᓂᖅᓴᐃᑦ ᒥᓕᐊᓐ ᐊᑐᖅᑕᐅᓯᒪᔪᑦ 

ᑕᒪᑐᒧᖓ ᐱᓕᕆᐊᒧᑦ. ᑕᑯᓪᓗᒍ ᐊᑯᓂᐅᓂᖓ 

ᐊᒻᒪᓗ ᐊᑦᔨᒋᖏᑕᖓ, ᐅᖃᐅᓯᕆᓚᐅᕋᒃᑯ 

ᐃᑉᐸᔅᓴᖅ, ᐊᒥᓱᑦ ᐊᑭᑦᑐᕋᐅᑎᐅᔪᑦ 

ᓄᖅᑲᖅᑎᑕᐅᓯᒪᔪᑦ ᑖᒃᓱᒧᖓ ᐱᓕᕆᐊᒃᓴᒧᑦ, 

ᓱᓇᐅᕙ ᐊᒥᐊᒃᑯᖓ $18,893,000 ᓂᕆᐅᒋᔭᐅᔪᑦ 

ᑎᑭᐅᑎᓂᐊᕆᐊᔅᓴᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ)  

ᑕᕝᕙᓃᑦᓴᐃᓐᓇᕐᓂᑦᑎᓐᓂᒃ, ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. ᑕᐃᒪ 

ᒫᓐᓇ ᑖᒃᑯᐊ ᑲᑎᑦᑐᖅ ᑖᓐᓇ ᑳᓐᑐᕌᒐᔅᓴᖅ 

ᐱᐊᓂᓯᒪᓕᖅᑕᕗᑦ ᑎᑎᕋᐅᔭᖅᑕᐅᓂᖓ. ᑖᓐᓇ 

ᐃᓚᖓ ᐱᓕᕆᐊᖅ ᑲᔪᓯᑎᑕᐅᑎᓪᓗᒍ, 

ᑮᓇᐅᔭᖃᕐᕕᒻᒥ 2 ᐃᓚᖓ, ᐱᕕᖃᖅᑎᑦᑎᓇᔭᖅᑐᖅ 

ᐅᕙᑦᑎᓐᓂᒃ ᐱᔭᕇᕐᓗᒍ ᐋᖅᑭᒃᓯᒪᓂᖓ ᓯᒡᔭᒧᑦ, 

ᐃᒪᐅᓪᓗ ᐊᑖᓂ ᖃᐅᔨᓴᕐᓂᖅ, ᐊᒻᒪᓗᑦᑕᐅᖅ 

ᐋᖅᑭᒃᓯᒪᓂᖓ ᓯᒡᔭᒥ ᐊᒃᑐᐊᓃᑦ ᓇᓕᐊᒃᑯᑐᐃᓐᓇᖅ 

ᐃᓱᐊᓂ ᑲᓲᑎᓂᕐᓂ.  

 

ᑲᔪᓯᑎᓪᓗᒋᑦ ᑮᓇᐅᔭᐃᑦ, ᐱᔭᕇᕈᓐᓇᕋᔭᖅᑕᕗᑦ 

ᑎᑎᕋᐅᔭᖅᓯᒪᓂᖓ, ᑲᔪᓯᒋᐊᕐᓗᑕ ᓴᓇᔭᐅᓂᖓᓄᑦ, 

ᐱᒻᒪᕆᐅᓂᖅᐸᐅᒐᔭᖅᑐᖅ, ᑐᓂᔭᐅᑉᐸᑦ, 

ᐊᖏᓂᖅᐸᐅᒐᔭᖅᑐᖅ ᑮᓇᐅᔭᖅᑐᕈᑎᓄᑦ 

ᐱᓕᕆᐊᖑᔪᒧᑦ ᓂᐅᕕᕆᐊᖃᕋᔭᕐᒪᑦ ᐅᐊᔭᓪᓚᑦᑖᒥᒃ 

ᐊᒻᒪᓗ ᐃᓚᖏᑦ ᓴᕕᒐᐅᔭᐃᑦ ᐊᒻᒪᓗ 

ᐃᖅᑲᑦᑐᐃᕕᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᓴᖅᑎᑕᐅᖅᑲᐅᒐᒪ ᐅᓪᓗᒥᐅᖅᑲᐅᔪᖅ 

ᐱᓕᕆᖃᑎᖃᕈᒪᓂᕋᖅᑐᖓ ᐊᓯᖏᓐᓂᒃ ᑎᒥᐅᔪᓂᒃ 

ᑕᕆᐅᑉ ᐃᖅᑲᖓᒍᑦ ᓄᓇᓐᖑᐊᓕᐅᕐᓂᕐᒥᒃ ᐊᒻᒪᓗ 

ᑖᒃᑯᐊ ᐱᓕᕆᕕᒃᑯᑦ ᕿᐱᓗᒃᓯᒪᓪᓗᑎᒃ 

ᑲᑐᔾᔨᖃᑎᒌᓐᓂᕐᒥᒃ. ᐱᔾᔪᑎᖃᕆᐊᖃᖏᑦᑐᖓ ᓱᒻᒪᑦ 

ᐊᒻᒪᓗ ᑭᒃᑰᒻᒪᖔᑕ ᐊᒻᒪᓗ ᐊᓯᖏᑦ, ᑭᓯᐊᓂᓕ 

ᐊᐱᕆᔪᖓ, ᐊᐱᖅᓱᓚᐅᕋᒪ ᐃᑉᐸᔅᓴᖅ, ᐃᓄᓐᓂᒃ 

ᐊᐅᓚᑕᕐᓂᒃ ᐱᑕᖃᑉᐸᑦ ᑎᒍᓯᓂᕐᒧᑦ ᑖᔅᓱᒥᖓ 

ᐱᓕᕆᐊᒥᒃ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᑦ 

ᐊᖏᖅᑕᐅᔭᕆᐊᖃᖏᑦᑐᑦ ᐱᐊᓂᒃᑕᐅᓂᐊᕐᓗᓂ 

ᐊᖏᕈᑎᐅᔪᖅ, ᐊᖓᔪᖅᑳᖓ ᓄᓇᓕᓐᓂ 

ᒐᕙᒪᓕᕆᔨᒃᑯᑦ ᐅᖃᓚᐅᕐᒪᑦ ᐃᑉᐸᔅᓴᖅ 

ᓇᓖᕌᕋᔅᓴᓕᒫᑦ ᓵᒦᒻᒪᑕ.  

 

ᓱᖅᑯᐃᓇᑦᑎᐊᖏᓐᓂᖓ, ᐊᒻᒪᓗ 

ᓱᖅᑯᐃᓇᑦᑎᐊᖏᓐᓂᖓ ᑕᕝᕙᓂ ᐱᓕᕆᐊᒥ 

ᐊᕐᕌᒎᒐᓴᐅᓕᖅᑐᓂᑦ, ᑖᒃᑯᐊ ᑮᓇᐅᔭᐃᑦ 

ᓴᓂᕐᕙᖅᑕᐅᒐᓗᐊᖅᑎᓪᓗᒋᑦ, ᐱᑕᖃᓚᐅᓐᖏᒻᒪᑦ 

ᓇᓗᓇᐃᔭᖅᓯᒪᔪᒥᑦ ᐸᕐᓇᐅᑎᐅᔪᒥᑦ ᐅᕝᕙᓘᓐᓃᑦ 

ᓇᑭᓐᖔᕐᓂᐊᕐᒪᖔᖅ. ᑕᐃᒪᓕ ᓱᓕᑦᑎᐊᖅᑐᑕ, 

ᒪᓕᒐᓕᐅᖅᑎᐅᔪᑦ ᐊᖏᕐᓯᒪᒻᒪᑕ ᑮᓇᐅᔭᓂᒃ 

ᐊᑐᖅᑐᒃᓴᐅᔪᓂᒃ ᑲᔪᓯᓂᐊᕐᓗᑎᒃ, ᐊᒻᒪᓗ 

ᐊᐱᖅᓱᖅᐸᓪᓕᐊᑐᐃᓐᓇᓕᖅᑐᑕ.  

 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3007 

ᐃᓱᒫᓘᑎᖃᕋᒪ ᑕᒪᓐᓇ ᑲᔪᓯᓂᐊᕐᒪᖔᖅ ᓄᓇᕗᑦ 

ᒐᕙᒪᒃᑯᖏᓐᓄᑦ ᐊᐅᓚᑕᐅᓗᓂ, ᐊᒻᒪᓗ 

ᐱᓕᕆᖃᑎᖃᕐᓗᑕ ᑲᓇᑕᐅᑉ ᒐᕙᒪᒃᑯᖏᓐᓂᑦ, 

ᐅᕝᕙᓘᓐᓃᑦ ᓱᓕ ᒪᑐᐃᖓᕙ ᐱᓕᕆᐊᖃᕐᓂᐊᕐᓗᓂ 

ᐃᓄᐃᑦ ᑲᑐᔾᔨᖃᑎᒌᖏᑎᒍᑦ ᐊᒻᒪᓗ ᐊᓯᖏᑦ 

ᑲᑐᔾᔨᖃᑎᒋᔭᕗᑦ ᖃᐅᔨᓇᓱᐊᕐᓗᑎᒃᑕᐅᖅ. ᐅᓇ 

ᐊᐱᖅᑯᑎᒋᓗᐊᖅᑕᕋ, ᑖᒃᑯᐊ ᑮᓇᐅᔭᐃᑦ 

ᓄᑦᑎᖅᑕᐅᒃᑲᓐᓂᕐᓂᐊᕐᒪᖔᑕ, ᐅᖃᑦᑎᐊᕇᖅᓯᒪᒻᒪᑕ 

ᑖᒃᑯᐊ ᑮᓇᐅᔭᑦ ᓈᒻᒪᓐᖏᓗᐊᕐᒪᑕ, ᑮᓇᐅᔭᓂᒃ 

ᓴᓂᕐᕙᐃᒃᑲᓐᓂᕆᐊᖃᕐᓂᐊᕈᑦᑕ, ᐅᕝᕙᓘᓐᓃᑦ 

ᐱᔭᕆᐊᖃᕐᓂᐊᖅᑐᔅᓴᐅᓪᓗᑕ ᑖᓐᓇ ᑲᔪᓯᖁᓪᓗᒍ, 

ᖃᓄᐃᒻᒪᑦ ᑖᒃᑯᐊ ᑮᓇᐅᔭᐃᑦ 

ᓄᒃᑎᖅᑕᐅᔭᕆᐊᖃᖅᐸᑦ ᒫᓐᓇ ᑖᒃᑯᐊ ᑮᓇᐅᔭᑦ 

ᐊᑐᕈᒫᕐᓂᐊᖅᑐᑦ ᑮᓇᐅᔭᑦ ᐊᑐᖅᑕᐅᓂᐊᕐᒪᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᓰᓕᒧᑦ ᑖᓐᓇ 

ᐊᐱᖅᓱᖅᑕᐅᖃᑦᑕᕋᑖᕐᖓᑦ ᐱᔭᕇᑦᑎᐊᒻᒪᕆᖁᔭᕋ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. ᑕᒪᓐᓇ 

ᐊᖏᔪᒻᒪᕆᐅᒻᒪᑦ ᐱᓕᕆᐊᖅ, ᐊᒻᒪᓗ ᑕᒪᓐᓇ 

ᐱᔪᒪᓂᒻᒪᕆᐅᕗᖅ ᖃᓪᓗᓈᑦ ᓄᓇᖓᓐᓂ ᐊᒻᒪᓗ 

ᑲᑐᔾᔨᖃᑎᑦᑎᓐᓂ.  

 

ᒫᓐᓇ ᖃᓄᐃᓕᖓᓂᖓ ᑖᓐᓇ ᑲᑎᑦᑐᖅ ᐱᓕᕆᐊᖅ 

ᐊᑭᑦᑐᕋᐅᑕᐅᓯᒪᓕᖅᑐᖅ, ᐊᑭᑦᑐᕋᐅᑎᐅᔪᖅ 

ᒪᑐᓚᐅᖅᑐᖅ, ᐊᑭᑦᑐᕋᐅᑎᐅᔪᖅ 

ᓄᖅᑲᖅᑎᑕᐅᓚᐅᖅᑐᖅ ᑮᓇᐅᔭᖃᓐᖏᓗᐊᕐᓂᑯᒧᑦ 

ᓂᐅᕕᖅᑎᑦᑎᖃᑦᑕᖅᑐᒧᑦ. ᒫᓐᓇ ᐊᑐᖅᑕᕗᑦ 

ᕿᓂᖅᑐᑕ ᐊᓯᖏᓐᓂᒃ ᑮᓇᐅᔭᓂᒃ, ᐱᖃᓯᐅᔾᔨᔪᖅ 

ᑐᒃᓯᕋᐅᑎᓂᒃ ᐃᓚᖏᓐᓄᑦ 

ᒐᕙᒪᑐᖃᒃᑯᑦ ᐱᓕᕆᐊᖏᓐᓄᑦ ᒥᓂᔅᑕᐅᑉ 

ᐅᖃᐅᓯᕆᖅᑲᐅᔭᖓᓄᑦ ᐅᓪᓗᒥ, ᐊᒻᒪᓗ 

ᕿᓂᕐᓂᕐᒥᒃ ᐊᓯᖏᓐᓂᒃ ᐱᓕᕆᖃᑎᖃᕐᓂᕐᒥᒃ 

ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᐱᕙᓪᓕᐊᑎᑦᑎᔩᑦ 

ᑯᐊᐳᕇᓴᖏᓐᓂᒃ, ᐅᕝᕙᓘᓐᓃᑦ ᐊᓯᖏᓐᓂᒃ 

ᑎᒥᐅᔪᓂᒃ.  

 

ᒥᓂᔅᑕ ᐅᖃᖅᑲᐅᒻᒪᑦ ᐅᐊᑦᑎᐊᕈ, ᐊᒻᒪᓗ 

ᐅᖃᐅᓯᐅᖅᑲᐅᒻᒥᔪᖅ, ᑕᒪᒃᑯᐊ ᓇᓖᕌᕋᔅᓴᐃᑦ 

ᓵᒦᑉᐳᑦ ᑲᔪᓯᓂᐊᕈᑦᑕ. ᕿᒥᕐᕈᔪᒍᑦ 

ᐊᑐᖅᑕᐅᒍᓐᓇᖅᑐᓂᒃ ᐊᒻᒪᓗ ᐊᑦᔨᒌᖏᑦᑐᓂᒃ 

ᐊᑐᖅᑕᐅᒍᓐᓇᖅᑐᓂᒃ ᑲᔪᓯᓂᐊᕐᓗᓂ ᑖᒃᓱᒧᖓ 

ᐱᓕᕆᐊᒃᓴᒧᑦ ᐱᑦᔪᑎᒋᓪᓗᒍ ᐊᓕᒎᔭᐃᑦ 

ᑲᓱᖅᓯᒪᓂᖏᑦ ᓄᓇᕗᒻᒧᑦ ᐱᒻᒪᕆᐅᒻᒪᑦ, 

ᑭᓇᒃᑯᓐᓄᑦ ᐱᒋᔭᐅᒐᓗᐊᕈᓂ. ᑕᒪᓐᓇ 

ᐱᓕᕆᐊᖑᔭᕆᐊᓕᒃ ᑕᕝᕙᓂ ᐱᓕᕆᔾᔪᑎᑦᑎᓐᓂ.  

 

ᒫᓐᓇᐅᔪᖅ, ᐱᓕᕆᐊᒃᓴᑦᑎᐊᕙᖃᖅᑐᒍᑦ, ᕿᒥᕐᕈᔪᒍᑦ 

ᐃᑲᔫᑎᒃᓴᒃᑲᓐᓂᕐᓂᒃ ᑕᒪᑐᒧᖓ, ᕿᒥᕐᕈᓪᓗᑕᓗ 

ᐱᓕᕆᖃᑎᒌᒃᑲᓐᓂᕈᑎᒃᓴᓂᒃ ᐱᐅᓯᒋᐊᕈᑎᒃᓴᓂᒃ 

ᑖᔅᓱᒧᖓ ᐱᓕᕆᖃᑎᒌᖕᓂᕐᒧᑦ. ᑮᓇᐅᔭᓂᒃ 

ᐱᒃᑲᓐᓂᕈᓐᓇᖏᒃᑯᑦᑕ ᖃᖓᑐᐃᓐᓇᒃᑯᑦ ᑕᕝᕙᓂ 

ᒪᓕᒐᓕᐅᕐᕕᒻᒥ, ᐃᓱᒪᓕᐅᕆᐊᖃᕐᓂᐊᖅᑐᒍᑦ 

ᑲᔪᓯᓂᐊᕐᒪᖔᖅ ᑖᓐᓇ ᐱᓕᕆᐊᖅ.  

 

ᒫᓐᓇᐅᔪᖅ, ᒪᕐᕉᖕᓂᒃ ᓇᓖᕌᕈᑎᒃᓴᖃᖅᑐᒍᑦ 

ᐊᓯᖏᓐᓂᒃ ᐱᓕᕆᖃᑎᒋᔭᑦᑎᓐᓂᒃ ᐃᓚᒋᐊᕐᓗᒋᑦ 

ᐱᑕᖃᐅᖅᑐᑦ ᐴᒃᓴᐅᑎᕗᑦ ᓂᕆᐅᒃᖢᑕ 

ᑲᔪᓯᓂᐊᕐᓂᑦᑎᓐᓂᒃ ᑐᓂᓯᓂᕐᒥᒃ ᑳᓐᑐᐊᒃᒥᒃ 

ᐊᔪᕐᓇᖖᒋᑦᑐᒧᑦ ᓂᐅᕕᖅᑎᑦᑎᔨᒧᑦ.  

 

ᒫᓐᓇᐅᔪᖅ, ᐅᑕᖅᑭᔪᒍᑦ ᑮᓇᐅᔭᒃᑲᓂᕐᓂᒃ ᐊᒻᒪᓗ 

ᓂᕆᐅᑦᑐᑕ ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᖅᓯᒪᔪᑦ 

ᑲᔪᓯᑎᑕᐅᓂᐊᖅᑐᑦ ᐱᔪᓐᓇᕐᓂᐊᕐᕋᑦᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓱᒃᑲᐃᒋᐊᕐᔫᒥᖃᑦᑕᓚᐅᕆᔅᓯ ᑐᓵᔩᑦ 

ᐊᖑᒻᒪᑎᓂᐊᕐᖓᑕ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᓪᓕᖅᐹᕐᓕ ᐊᐱᖅᑯᑎᒐᓕ ᑭᐅᔾᔪᑎᒋᕋᑖᖅᑕᖓᓂ. 

ᑖᓐᓇ ᖃᓄᑎᒋ ᓴᖅᑭᕈᓐᓇᕐᓂᖃᖅᑲ ᒫᓐᓇ 

ᐊᐅᔭᖅ ᐃᖅᑲᖓᑦ 

ᓄᓇᓐᖑᐊᓕᐅᖅᑕᐅᒍᓐᓇᓂᐊᖅᑲᖃᐃ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᖓᓂᒃ ᓄᓇᓐᖑᐊᓕᐅᖅᑎᑎᔾᔮᓐᖏᑦᑐᒍᑦ ᒫᓐᓇ 

ᐊᐅᔭᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᔭᐅᖅᓯᓗᐊᕋᓱᐊᓐᖏᑦᑐᖓ ᐃᓄᑐᐊᖑᒐᓗᐊᒥᒃ 

ᑎᒥᐅᔪᒥᒃ ᐊᒻᒪᓗ ᐃᓚᐅᖃᑕᐅᓂᕐᒥᒃ ᒐᕙᒪᒃᑯᑦ 

ᑳᓐᑐᕌᒃᓯᓂᖏᓐᓄᑦ, ᑭᓯᐊᓂᓕ ᑕᒪᓐᓇ 

ᐅᖃᓚᐅᕐᓗᒍ, ᑭᒃᑯᑐᐃᓐᓇᕐᓄᑦ 

ᐅᖃᐅᓯᐅᖃᑦᑕᕐᓯᒪᒻᒪᑦ ᐃᓄᐃᑦ ᑎᒥᖁᑎᖏᓐᓂᒃ 

ᐊᒻᒪᓗ ᑐᓴᒐᒃᓴᓕᕆᔨᐅᔪᓂᒃ ᑕᒪᒃᓱᒧᖓ. 

ᐃᓱᒫᓘᑎᒋᔭᕋᓕ ᐱᕕᒃᓴᖃᓐᖏᓗᐊᕐᓂᖅ, 

ᐊᕐᕌᒍᒃᑲᓂᕐᒥᒃ ᐊᓯᐅᔨᒃᑲᓐᓂᕋᑦᑕ ᑕᒪᓐᓇ 

ᐱᓕᕆᐊᒃᓴᖅ ᐱᔭᕇᖅᑕᐅᓚᐅᖅᑎᓪᓗᒍ. 

 

ᐅᖃᐅᓯᐅᓯᒪᕙᓪᓚᐃᒻᒪᑦ, 

ᑕᖅᑭᐅᓚᐅᖅᑐᒥᐅᕙᓪᓚᐃᔪᖅ, ᐱᕙᓪᓕᐊᔪᑎᒍᑦ 

ᑕᐃᒃᑯᐊ ᐅᖃᐅᓯᕆᔭᒃᑲ ᓱᕋᓐᓂᐊᓚᐅᖅᑐᑦ ᑕᒫᓂ 

ᐊᕐᕌᒍᒥ ᐅᕝᕙᓘᓐᓃᑦ 

ᐱᔭᕇᖅᑕᐅᑐᐃᓐᓇᕆᐊᖃᖅᑐᑎᒃ ᑕᒫᓂ ᐊᕐᕌᒍᒥ, 

ᐊᒻᒪᓗ ᐱᓕᕆᖃᑎᖃᕈᓐᓇᕐᓗᑕ ᐊᒻᒪᓗ 

ᓄᓇᓐᖑᐊᓕᐅᕐᓗᑎᒃ ᑕᒫᓂ ᐊᐅᔭᒥ 

ᐱᓕᕆᖃᑎᖃᕐᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ. 

ᐅᕙᓐᓄᓪᓕ, ᔭᒐᐃᓯᒪᔫᔮᕐᒪᑦ ᐱᕕᖃᑦᑎᑕᐅᓂᕐᒥᒃ.  

 

ᐅᓇ ᐊᐱᖅᑯᑎᒋᑐᐃᓐᓇᕐᓂᐊᕋᒃᑯ, ᐊᒻᒪᓗ 

ᐅᖃᑦᑎᐊᒻᒪᕆᓪᓗᖓ: ᐱᔾᔪᑎᑕᖃᖅᑳ ᓱᒻᒪᑦ ᑖᒃᑯᐊ 

ᒐᕙᒪᒃᑯᑦ ᐱᓕᕆᖃᑎᖃᕈᒪᔫᔮᓐᖏᓚᑦ ᑖᔅᓱᒥᖓ 

ᐃᓄᓐᓄᑦ ᐊᐅᓚᑕᐅᔪᒥᑦ, ᐊᒻᒪᓗ ᑕᐃᒪᐃᑉᐸᑦ, 

ᓱᒻᒪᑦ, ᑕᒪᓐᓇ ᓄᖅᑲᖅᑎᒍᓐᓇᕐᓂᐊᕋᑦᑎᒍ ᐊᒻᒪᓗ 

ᑕᒪᒃᑯᐊᕈᓘᔭᐃᑦ ᓇᓖᕌᕋᔅᓴᐃᑦ ᑐᓴᖅᑕᕗᑦ 

ᐱᕙᓪᓕᐊᔪᒃᑯᑦ ᐊᒻᒪᓗ ᐊᓯᖏᑎᒍᑦ ᐃᓄᓐᓄᑦ ᓱᒻᒪᑦ 

ᒐᕙᒪᒃᑯᑦ ᑕᐃᒪᐃᓐᖏᓚᑦ? 

ᓇᓗᓇᐃᖅᓯᕕᐅᔪᓐᓇᖅᐳᖓ ᓱᒻᒪᑦ ᑕᒪᓐᓇ 

ᕿᒥᕐᕈᔭᐅᓐᖏᒻᒪᖔᖅ? ᑖᓐᓇᐅᖏᑦᑐᖅ ᐅᖃᐅᓯᖅ 

ᐃᓱᒪᒋᒐᒃᑯ, ᐊᒻᒪᓗ ᑕᐃᒪᐃᓕᖓᑎᑐᐃᓐᓇᓕᕐᓚᒍ. 

ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᖏᑦ 

ᖃᐅᔨᒪᕙᓪᓚᐃᔪᑦ ᖃᓄᐃᓕᐅᓕᕐᒪᖔᕐᒪ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᐊᐱᕆᒻᒪᑦ ᐊᒻᒪᓗ 

ᑐᕋᐃᓐᓇᖅᑐᒥᒃ. ᐊᒥᓱᑲᓪᓚᐅᒻᒪᑕ ᐱᕕᒃᓴᑦᑎᐊᕙᐃᑦ 

ᐊᒻᒪᓗ ᐃᓚᖏᑦ ᐃᓱᒪᒋᔭᐅᑦᑎᐊᖅᓯᒪᔪᑦ 

ᖃᓄᖅᑑᕈᑎᐅᔪᑦ ᖃᐅᔨᓴᖅᑕᐅᓪᓗᑎᒃ ᐊᓯᖏᓐᓄᑦ 

ᑲᑐᔾᔨᖃᑕᐅᔪᓄᑦ.  

 

ᐱᓕᕆᔾᔪᓯᕗᑦ ᐊᔾᔨᒌᓐᖏᒻᒪᑕ, ᐊᖏᖅᓯᔾᔪᓯᕗᑦ 

ᐊᔾᔨᒌᓐᖏᒻᒪᑕ, ᖃᓄᐃᑦᑑᓂᖏᑦ ᐊᒃᑐᐊᓂᖃᖅᑐᑦ 

ᑮᓇᐅᔭᓄᑦ ᐊᔾᔨᒌᓐᖏᒻᒪᑕ, ᑭᓯᐊᓂ 

ᑲᔪᓯᔪᓐᓇᓐᖏᓐᓇᑦᑕ ᓇᓗᓇᐃᖅᑕᐅᓯᒪᔪᓂᒃ 

ᒪᓂᒪᑎᑕᐅᔪᓂᒃ, ᑐᑭᖃᓐᖏᑦᑐᖅ ᐱᔪᒪᓐᖏᓐᓇᑦᑕ 

ᐅᕝᕙᓘᓐᓃᑦ ᐱᓕᕆᐊᕆᔪᒪᓐᖏᖦᖢᑎᒍᓪᓗ. 

ᐃᓚᖏᑎᒍᑦ, ᑮᓇᐅᔭᖃᓐᖏᑐᐃᓐᓇᖃᑦᑕᕋᑦᑕ 

ᑮᓇᐅᔭᓂᒃ ᓯᕗᕙᕆᐊᕈᑎᒃᓴᓂᑦ. 

 

ᑲᔪᓯᓐᖏᒐᐃᒐᑦᑕ, ᐱᔾᔪᑎᖃᕋᔪᑦᑐᖅ ᐊᒥᓱᓂᒃ 

ᒪᓕᒐᖅᑎᒍᑦ ᐅᕝᕙᓘᓐᓃᑦ ᐊᑐᐊᒐᕐᓂᒃ 

ᐱᔾᔪᑎᖃᖅᑐᑕ. ᑐᓐᖓᕕᒋᓪᓗᒍ ᒫᓐᓇ 

ᖃᓄᐃᓕᖓᓂᖓ ᑕᒪᑐᒪ ᐱᓕᕆᐊᒃᓴᐅᑉ 

ᐱᔪᒃᓯᑦᑎᐊᕐᓂᕐᓗ ᓄᑖᕐᓗ ᐱᔪᒪᓂᖃᕈᒪᓂᖅ  

ᐱᓕᕆᖃᑎᒋᔭᐅᔪᓂ ᓯᕗᒻᒧᐊᖅᑎᑉᐸᓪᓕᐊᔪᒪᓗᒍ 

ᑕᒪᓐᓇ ᐱᓕᕆᐊᖑᔪᖅ, ᐃᓱᒪᕗᖓ ᐱᕕᒃᓴᖅ 

ᓈᒻᒪᒐᓱᒋᓪᓗᒍ ᐋᖅᑭᒃᓯᒪᓕᖅᑎᑦᑎᓂᕐᒧᑦ 

ᐅᖃᖃᑎᒌᖕᓂᕆᔭᐅᔪᓂᒃ ᖃᓄᐃᑦᑐᓂᒃ 

ᐱᓕᕆᖃᑎᒌᖕᓂᖅ ᑕᐅᑦᑐᖃᕋᔭᕐᒪᖔᑦ, 

ᐃᒪᓐᓇᐅᓗᓂᓗ, ᖃᓄᖅ ᑕᐅᑦᑐᖃᕈᓐᓇᓐᖏᒻᒪᖔᑕ 

ᑕᒪᐃᓐᓄᑦ ᓄᓇᕗᑦ ᒐᕙᒪᒃᑯᖏᓐᓄᑦ 

ᐱᓕᕆᖃᑎᒋᕙᒃᑕᖏᓐᓄᓪᓗ ᑕᖅᑳᓂ. 

 

ᑭᐅᔭᒃᓴᕆᒐᓗᐊᖅᐸᕋ ᐊᐱᖅᑯᑏᑦ. ᖁᔭᓐᓇᒦᒻᒪᕆᒃ,  

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 

ᑕᐃᒪᐃᕈᔪᑦᑐᖅ. ᐊᑕᐅᓯᖅ ᒥᔅᑕ ᓰᓕ 

ᐅᖃᐅᓯᕆᖅᑲᐅᔭᖓ ᐱᓕᕆᐊᓄᑦ ᑭᓪᓕᖏᑦ 

ᐅᕝᕙᓘᓐᓃᑦ ᑮᓇᐅᔭᐃᑦ ᑭᓪᓕᖏᑦ. ᐃᑉᐸᔅᓴᖅ 

ᐅᖃᐅᓯᖃᖅᑎᓪᓗᖓ ᓄᓇᕗᒻᒥ ᕼᐋᒻᒪᓚᐃᑦ 

ᑲᑐᔾᔨᖃᑎᒌᖏᑦ ᐱᖁᔨᕗᖔᕈᑎᖓ, 

ᐅᖃᖅᓯᒪᒻᒪᑦ “ᑕᐃᒪᐃᒻᒪᑦ ᑖᒃᑯᐊ $209-ᒥᓕᐊᓐ 

ᓄᓇᕗᑦ ᒐᕙᒪᒃᑯᑦ ᐊᑐᖅᑕᐅᒐᔭᓚᐅᖅᑐᑦ 

ᖃᕋᓴᐅᔭᓄᑦ ᐃᑭᐊᖅᑭᕕᒃᑰᕈᑎᓄᑦ ᐊᓯᖏᓐᓄᑦ 

ᓄᓇᓕᖕᓂ ᐱᖁᑎᕐᔪᐊᓄᑦ 

ᓯᕗᓪᓕᐅᔾᔭᐅᒋᐊᖃᖅᑐᓄᑦ ᑕᒪᒃᑯᓄᖓ 

ᓴᓇᔭᐅᒋᐊᖃᓪᓚᕆᑦᑐᓄᑦ ᓲᕐᓗ..." ᐊᒻᒪᓗ ᐊᒥᓱᓂᒃ 

ᑕᐃᓯᓚᐅᕋᒪ ᐊᔾᔨᒌᓐᖏᑦᑐᓂᒃ ᐃᒃᐸᒃᓴᖅ.  

 

ᒥᔅᑕ ᓰᓕᐅᑉ ᑭᐅᔾᔪᑎᒋᕋᑖᖅᑕᖓᑦ ᐃᓱᒪᒋᓪᓗᒍ, 

ᐅᑯᐊᖃᐃ ᑮᓇᐅᔭᑦ ᐊᓯᖏᓐᓄᑦ ᐊᐅᓪᓛᕆᐊᖏᑕ 

ᐃᓱᒪᖅᓲᑎᒋᓐᖏᓚᔅᓯᐅᖏᓛᒃ? ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᓪᓕᖃᕐᒪᑕ ᖃᓄᖅ ᑖᒃᑯᐊ ᑮᓇᐅᔭᐃᑦ 

ᐊᑐᖅᑕᐅᔪᓐᓇᕐᒪᖔᑕ. ᑲᑎᖦᖢᒋᑦ ᓄᓇᕗᑦ 

ᒐᕙᒪᒃᑯᑦ ᐊᖏᖅᑕᐅᓯᒪᔪᑦ ᑮᓇᐅᔭᑦ, 

ᐊᖏᖅᑕᐅᓯᒪᔪᑦ ᐅᕙᓂ, ᖄᒃᑲᓐᓂᐊᒍᑦ 

ᒐᕙᒪᑐᖃᒃᑯᑦ ᑮᓇᐅᔭᖁᑎᖏᑦ: 75-25 

ᐊᕕᒃᓯᒪᓂᖓ; 75 ᒐᕙᒪᑐᖃᒃᑯᑦ ᐃᑲᔫᑎᖓ.  

 

ᐊᖏᖅᑕᐅᓯᒪᔪᖅ ᐱᓕᕆᐊᒃᓴᖅ ᒐᕙᒪᑐᖃᒃᑯᓐᓂ 

ᐊᖏᖅᑕᐅᓲᖅ ᑮᓇᐅᔭᓕᕆᔨᑦ ᑲᑎᒪᔨᖏᓐᓄᑦ. 

ᐊᑐᕈᓐᓇᖅᑕᕗᑦ ᑮᓇᐅᔭᐃᑦ ᐃᓗᐊᓂ 

ᐊᖏᕐᓯᒪᔭᖏᑕ. ᑖᒃᑯᐊ ᑮᓇᐅᔭᐃᑦ 

ᐊᑐᕐᓂᐊᖏᒃᑯᑦᑎᒍ ᐊᖏᖅᑕᐅᓯᒪᔪᒧᑦ ᑲᑎᑦᑐᖅ 

ᐱᓕᕆᐊᒧᑦ, ᑐᓂᓯᒃᑲᓐᓂᕆᐊᖃᕋᔭᖅᑐᒍᑦ ᐊᓯᐊᓂᒃ 

ᑐᒃᓯᕋᐅᑎᒥᒃ ᐊᑖᓂ, "ᓇᓗᓇᐃᔭᐃᓗᑕ ᐊᓯᖏᓐᓂᒃ 

ᐱᓕᕆᐊᒃᓴᓂᒃ," ᐊᒥᓱᑦ ᒪᓕᒐᓕᐅᖅᑎᐅᑉ 

ᐅᖃᐅᓯᕆᓚᐅᖅᑕᖏᑦ ᐃᑉᐸᒃᓴᖅ ᐊᐱᖅᑯᑎᒥᓂᒃ 

ᒥᓂᔅᑕᒧᑦ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ ᐊᖏᖅᑕᐅᓂᐊᕐᓗᓂ. ᑕᐃᒪᓕ 

ᓇᓗᓇᐃᖅᓯᔭᕆᐊᖃᕋᔭᖅᐳᒍᑦ ᑮᓇᐅᔭᖃᕐᕕᐅᔪᒥ 2-

ᒥᒃ ᐅᕝᕙᓘᓐᓃᑦ 

ᓄᓇᕗᑦ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᒪᓕᖁᓪᓗᒋᑦ 

ᒐᕙᒪᑐᖃᒃᑯᑦ ᑮᓇᐅᔭᖏᓐᓂᒃ.  

 

ᐄ, ᐃᓱᓕᕝᕕᖃᖅᐳᑦ, ᐄ, ᓇᓗᓇᐃᖅᓱᖅᓯᒪᕗᑦ 

ᑲᓇᑕᒥ ᓄᓇᓖᑦ ᐊᑐᖅᐸᑦᑕᖏᑦ 

ᐊᐅᓚᔪᓐᓇᖁᓪᓗᒋᑦ ᑕᒪᒃᑮᓄᑦ ᐊᖏᕈᒻᒥᑦ, ᐊᒻᒪ ᐄ, 

ᐊᒥᓱᑲᓪᓚᐅᕗᑦ ᐊᖏᕈᑕᐅᒋᐊᓖᑦ 

ᐊᑐᖅᑕᐅᔪᓐᓇᖅᑐᑦ ᑮᓇᐅᔭᐃᑦ ᑕᒪᒃᑯᓄᖓ 

ᐊᑭᓕᐅᑕᐅᔪᓐᓇᖅᑐᓄᑦ. ᐊᑐᓂᑦ ᑕᐃᒃᑯᐊ 

ᐊᑯᓂᐅᖃᑦᑕᕐᒪᑕ ᐊᒻᒪᓗ ᐊᑐᓂᑦ ᑕᒪᒃᑯᐊ 

ᐋᖅᑭᒋᐊᖅᑕᐅᔭᕆᐊᖃᖅᑐᑎᒃ ᐊᒻᒪᓗ 

ᖃᐅᔨᓴᖅᑕᐅᑦᑎᐊᕐᓗᑎᒃ ᐊᖏᖅᑕᐅᔪᒃᓴᐅᓗᑎᒃ 

ᓄᑖᖑᓗᑎᒃ ᐱᓕᕆᐊᖑᔪᑦ ᒪᓕᒐᓕᐅᕐᕕᒻᒥ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᒋᕙᕋ ᑭᐅᑦᑎᐊᕐᒪᑦ ᒥᔅᑕ ᓰᓕ. ᑖᓐᓇ ᑭᖑᓪᓕᖅ 

ᐊᐱᖅᑯᑎᒐ: ᓇᓖᕌᕋᔅᓴᓕᒫᑦ ᓱᓕ 

ᓴᖅᑭᔮᖅᑐᐃᓐᓇᐅᑉᐸᑕ ᐊᒻᒪᓗ ᐃᓚᖏᑦ ᑕᒪᒃᑯᐊ 

ᑲᑐᔾᔨᖃᑎᒌᓐᓂᐅᔪᑦ ᕿᒥᕐᕈᔭᐅᑉᐸᑕ ᐊᒻᒪᓗ 

ᓯᕗᕙᕆᐊᖅᓯᒪᑉᐸᑕ, ᐱᐅᒐᔭᖅᐹ ᓯᕗᓪᓕᖅᐹᒥ 

ᐅᖃᖃᑎᖃᕐᓗᓂ ᒐᕙᒪᑐᖃᒃᑯᑦ ᑎᒥᖁᑎᖓᓂᒃ 

ᑐᓂᓯᓚᐅᖅᑐᓂᒃ ᑖᒃᑯᓂᖓ ᑮᓇᐅᔭᓂᒃ 

ᕿᒥᕐᕈᓂᐊᖅᑐᓂᒃ ᐊᓯᔾᔩᓂᕐᒥᒃ ᑖᒃᑯᓂᖓ 

ᑮᓇᐅᔭᓂᒃ ᐊᓯᖏᓐᓄᑦ ᓯᕗᓪᓕᐅᔾᔭᐅᖁᔭᐅᔪᓄᑦ, 

ᓲᕐᓗ ᓄᓇᕗᑦ 3000, ᐆᑦᑑᑎᖃᑐᐃᓐᓇᕐᓗᖓ, 

ᐊᓯᐊᒍᑦ ᐃᒥᐅᑉ ᐊᒻᒪᓗ ᑭᓈᓗᐃᑦ, ᐊᒻᒪᓗ ᐊᓯᖏᑦ 

ᐱᓕᕆᐊᖑᔪᑦ ᐅᖃᐅᓯᕆᓚᐅᖅᑕᒃᑲ ᐃᑉᐸᔅᓴᖅ.  

 

ᖃᓄᑎᒋ ᕿᓚᒥᐅᑎᒋᔪᒥᒃ ᖃᐅᔨᔪᓐᓇᖅᐱᑕ, 

ᐅᕝᕙᓘᓐᓃᑦ ᖃᓄᑎᒋ ᖃᐅᔨᒐᔭᖅᐱᑕ, ᖃᓄᖅ 

ᑕᒪᓐᓇ ᐱᓕᕆᐊᖑᔪᖅ ᑲᔪᓯᔪᓐᓇᕐᒪᖔᖅ, ᒪᓕᓪᓗᒍ 

ᖃᓄᖅ ᑭᓪᓕᖃᕐᒪᖔᖅ, ᑲᔪᓯᓂᐊᕐᒪᖔᖅ ᓄᓇᕗᑦ 

ᒐᕙᒪᒃᑯᖏᓐᓄᑦ ᐱᒋᐊᕈᑕᐅᓗᓂ ᐅᕝᕙᓘᓐᓃᑦ 

ᐃᓄᐃᑦ ᑲᑐᔾᔨᖃᑎᒌᓐᓂᖏᑎᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ 

ᖁᔭᓐᓇᒦᖅᑐᒍ ᐊᐱᖅᑯᑎᒋᔭᖓᓂᒃ. ᐊᒻᒪᓗ



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᓐᓇ ᐱᓕᕆᐊᕆᒋᐊᖃᓪᓚᕆᑦᑕᕗᑦ ᐱᔾᔪᑎᒋᓪᓗᒍ 

ᐅᖃᖃᑎᒌᓐᓇᖅᑕᕗᑦ ᑲᓇᑕᐅᑉ ᒐᕙᒪᒃᑯᖏᑦ. 

ᐊᖏᖅᑕᐅᑉᐸᑕ ᐊᓯᐊᒍᑦ ᐱᓕᕆᐊᑦ ᑖᒃᑯᓄᖓ 

ᑮᓇᐅᔭᓄᑦ ᐊᖏᖅᑕᐅᒋᐊᖃᕋᔭᖅᐳᑦ ᒐᕙᒪᑐᖃᒃᑯᑦ 

ᐱᓕᕆᔾᔪᓯᖏᑎᒍᑦ ᐊᒻᒪ ᖃᖓᒃᑯᑦ 

ᐱᓕᕆᐊᖑᒐᔭᕐᒪᖔᖅ ᐱᖓᓲᔪᖅᑐᓄᑦ ᑕᖅᑭᓄᑦ 

ᓯᕗᕐᖓᒍᑦ ᐱᓕᕆᐊᖑᒋᐊᖃᕋᔭᖅᐳᑦ 

ᕿᒥᕐᕈᔭᐅᓚᐅᓐᖏᓐᓂᖏᓐᓂᑦ ᑲᑎᒪᔨᓄᑦ. 

 

ᑕᐃᒃᑯᐊᓕ ᐱᔪᓐᓇᖅᑎᑕᐅᔪᑦ ᐱᓕᕆᐊᖑᔪᑦ ᑕᒫᓂ 

ᓄᓇᓕᕐᔪᐊᖑᓐᖏᑦᑐᓂ ᐊᒻᒪᓗ ᐅᖓᓯᑦᑐᒥ 

ᐅᑭᐅᖅᑕᖅᑐᒥ, ᑕᒪᒃᑯᐊ ᑎᑎᕋᖅᑕᐅᓯᒪᑦᑎᐊᖅᑯᑦ 

ᐊᒻᒪᓗ ᖃᐅᔨᒪᒻᒪᕆᑦᑐᑎᒍ ᐊᒻᒪᓗ ᑕᒪᒃᑯᐊ 

ᐅᖃᖃᑎᒌᓐᓂᐅᔪᑦ ᐅᖃᖃᑎᒌᑉᐸᒌᖅᑯᒍᑦ 

ᑐᓂᓯᒍᓐᓇᓂᑦᑎᓐᓂ ᑖᔅᓱᒥᖓ ᐱᓕᕆᐊᖑᔪᒥᑦ, 

ᑭᓯᐊᓂᓕ 6-ᓂᑦ ᑕᖅᑭᓂᑦ ᐊᓂᒍᖅᓯᒪᓕᖅᑎᓪᓗᒍ 

ᑐᓂᓯᓚᐅᖅᑎᓪᓗᑕ ᑲᓇᑕᒥ ᒐᕙᒪᒃᑯᖏᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒥᐊᓇᖅ; ᕿᓂᑐᐃᓐᓇᕋᑖᕋᒪ ᑎᑎᖅᑲᐅᓯᐊᔅᓴᓂᒃ 

ᐊᖓᔪᖅᑳᒥᒃ ᐊᒻᒪᓗ ᑕᒪᓐᓇ ᕿᒪᖅᑰᓚᐅᖅᑕᕋ 

ᐊᓪᓚᕕᓐᓂ.  

 

ᑭᖑᓪᓕᖅᐹᖅ ᐊᐱᖅᑯᑎᒐ ᐅᓇ: ᐊᖏᕈᑦᑎᒍ ᑖᓐᓇ 

ᐊᑭᑐᔪᓄᑦ ᑲᔪᓯᑎᑕᐅᔪᖅ ᑖᒃᓱᒧᖓ ᐱᓕᕆᐊᒧᑦ, 

ᒥᔅᑕ ᓰᓕ ᐅᖃᖅᑲᐅᔭᖓᓂᒃ, ᑕᓪᓕᒪᓄᑦ ᑕᖅᑭᓄᑦ 

6-ᓄᑦ, ᑖᒃᑯᐊ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᑦ, 

ᑭᓯᐊᓂᓕ ᓈᒻᒪᑉᐸᓪᓚᐃᔪᖅ ᐅᖃᕐᓗᓂ ᐃᓗᐊᓂ 

ᑕᓪᓕᒪᑦ 6-ᓘᓐᓃᑦ ᑕᖅᑮᑦ, ᓄᓇᕗᑦ ᒐᕙᒪᒃᑯᑦ 

ᐊᒻᒪᓗ ᐱᓕᕆᕕᐊ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᑦ ᖃᐅᔨᒪᑦᑎᐊᕆᐊᖃᑦᑐᑦ 

ᖃᓄᐃᓕᐅᓕᕐᒪᖔᑕ.  

 

ᐅᖃᐅᓯᖃᒃᑲᓐᓂᕈᒪᑐᐃᓐᓇᖅᑐᖓ 

ᐊᐱᖅᑯᑎᐅᓐᖏᑦᑐᒥᒃ ᓇᓗᓇᓐᖏᑦᑐᖅ ᐅᕙᖓ ᐊᒻᒪ 

ᐊᓯᖏᑦ ᒪᓕᒐᓕᐅᖅᑏᑦ ᖃᐅᔨᒋᐊᓛᕐᒪᑕ ᐅᑭᐊᔅᓵᖅ 

ᑲᑎᒪᓕᕈᑦᑕ ᑕᒪᑐᒥᖓ ᐱᓕᕆᐊᕐᒥᑦ. 

ᓇᓗᓕᕈᑕᐅᓯᒪᕙᓪᓚᐃᒻᒪᑦ ᐊᒻᒪᓗ 

ᓱᖅᑯᐃᓇᑦᑎᐊᕋᓂ ᐊᕐᕌᒍᒐᓴᐅᓕᖅᑐᓄᑦ, 

ᑕᑯᔭᕆᐊᖃᓕᕋᑦᑕ ᐱᕙᓪᓕᐊᓂᖓᓂᒃ ᑖᒃᓱᒪ 

ᐱᓕᕆᐊᖑᔫᑉ. ᒥᓂᔅᑕ ᐅᖃᕋᑖᕐᖓᑦ ᐊᒻᒪᓗ 

ᐃᖅᑲᓇᐃᔭᖅᑎᖏᑦ ᐅᖃᖅᓯᒪᓪᓗᑎᒃ ᑕᒪᒃᑯᐊ 

ᖃᕋᓴᐅᔭᐃᑦ ᐅᐊᔭᐃᑦ ᐱᑕᖃᕆᐊᖃᕐᓂᖏᑦ 

ᓄᓇᕗᒻᒥ ᕿᐱᓗᒃᑕᐅᔪᓐᓇᖏᒻᒪᑕ. ᐊᓕᒎᔭᖅᑖᕐᓗᓂ 

ᐃᖃᓗᖕᓄᑦ ᐃᑲᔫᑎᖃᖅᑐᖅ ᓄᓇᕗᓕᒫᒧᑦ. ᑕᒪᓐᓇ 

ᐱᓯᒪᓪᓗᒍ ᑎᓴᒪᓄᑦ, ᑕᓪᓕᒪᑲᓴᓐᓄᑦ ᐊᕐᕌᒍᓄᑦ 

ᐅᐃᔾᔮᑐᐃᓐᓇᖅᑑᔮᕐᖓᑦ ᐊᒻᒪᓗ ᓱᓕ 

ᐸᕐᓇᒍᑎᖃᕐᓇᑕ ᖃᓄᖅ ᓯᕗᒧᐊᑦᑎᓐᓂᐊᕐᒪᖔᑦᑎᒍ.  

 

ᐄ, ᑐᑭᓯᒐᓗᐊᖅᑐᖓ ᑕᒪᓐᓇ ᐊᑭᑦᑐᕋᐅᑎᓂᐅᒻᒪᑦ 

ᐊᒻᒪᓗ ᐊᑭᑦᑐᕋᐅᑎᓂᒃ ᓴᖅᑮᒍᕕᑦ ᓂᕆᐅᒃᑲᕕᑦ. 

ᒪᒥᐊᓇᖅᑑᒐᓗᐊᖅ ᑕᐃᒪᐃᖏᒻᒪᑦ. 

ᑎᓕᐅᕆᐊᒃᑲᓐᓂᕈᒪᑐᐃᓐᓇᖅᑕᕋ ᒥᓂᔅᑕᐅᔪᖅ 

ᐊᒻᒪᓗ ᐃᖅᑲᓇᐃᔭᖅᑎᖏᑦ ᕿᒥᕐᕈᖁᓪᓗᒋᑦ 

ᐊᓯᖏᓐᓂᒃ ᐱᔭᒃᓴᐅᔪᓂᒃ ᐅᐱᓐᓇᕋᓂ, ᐅᑭᐊᒃᓴᒃᑯᑦ, 

ᖃᐅᔨᒪᔪᖓ ᐊᑕᐅᓯᕐᒥᒃ ᐊᐱᖅᑯᑎᐅᔪᒥᒃ 

ᐊᐱᕆᓚᐅᕋᒪ ᑕᐃᒪ ᑖᒃᑯᐊ ᐃᓄᐃᑦ 

ᑲᑐᔾᔨᖃᑎᒌᒍᑎᒋᓂᐊᖅᑕᖏᑦ ᑕᐅᑐᓐᖏᒃᑯᑦᑎᒍ, 

ᓱᒻᒪᓪᓕᑭᐊᖅ? ᑕᒪᓐᓇ 

ᐅᖃᐅᓯᕆᑐᐃᓐᓇᑲᐃᓐᓇᕐᓂᐊᕋᒃᑯ, ᑭᓯᐊᓂᓕ 

ᓄᖅᑲᖓᑎᑲᐃᓐᓇᕐᓂᐊᕋᒃᑯ ᖁᓚᓐᖏᑦᑐᖓ 

ᐊᐱᖅᑯᑎᒃᓴᖅᑕᖃᕐᓂᐊᕐᒪᑦ ᐅᕙᓐᓂᒃ ᐊᒻᒪᓗ 

ᒪᓕᒐᓕᐅᖅᑎᐅᖃᑎᓐᓂᒃ ᑭᖑᓪᓕᕐᒥ ᑲᑎᒪᓕᕐᒥᒍᑦᑕ 

ᐅᕝᕙᓘᓐᓃᑦ ᑎᑎᖅᑲᑎᒍᑦ ᐊᐅᔭᐅᓕᖅᐸᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᒃᓴᑐᐃᓐᓇᖅ. 

ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ 

ᐃᓕᑕᕆᒃᑲᓐᓂᕈᓐᓇᕋᕕᓐᖓ. ᑖᒃᑯᐊ 

ᐱᓕᕆᐊᖑᔪᒪᔪᐃᑦ ᑮᓇᐅᔭᑲᓪᓚᖕᓂᒃ $76,405,000 

ᐊᑐᓕᒑᖕᒪᑕ. ᑖᒃᑯᐊ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3011 

ᑳᑐᓐᕌᒃᑰᖅᓯᒪᓂᖏᖃᐃ 

ᓄᖅᑲᖅᑎᑕᐅᑐᐃᓐᓇᕐᓂᐊᕆᕗᑦ 

ᓄᖅᑲᖅᑎᑦᑎᓯᒪᖃᑦᑕᕐᒪᑕ ᑳᓐᑐᕌᒃᖑᓂᐊᖅᑐᓂᒃ 

ᐊᒥᓱᓂᒃ. ᑖᒃᓱᒥᖓ ᐊᐱᕆᖅᑳᕐᓗᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (Hᐃᒃᔅ)(ᑐᓵᔨᑎᒍᑦ): ᖁᔭᓐᓇᒦᒃ. 

ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. 

ᓄᖅᑲᖅᑎᑕᐅᑐᐃᓐᓇᕋᓱᖃᑦᑕᓐᖏᑦᑑᒐᓗᐊᑦ 

ᑳᓐᑐᕌᒃᑦ; ᐃᓚᖏᑦ ᐅᖓᑎᓗᐊᒻᒪᕆᐊᓗᐊᓄᑦ 

ᐱᔫᒥᓴᐅᑎᓂᒃ ᓴᖅᑭᑦᓯᖃᑦᑕᕐᒪᑕ ᑖᒃᑯᓂᖓ 

ᐃᓚᒋᐊᕈᑎᓂᒃ ᕿᓂᓕᖃᑦᑕᖅᐳᒍᑦ. ᑕᐃᒃᑯᐊ 

ᓈᒻᒪᓈᖅᓯᒪᔪᓪᓗ ᑐᖓᐅᑎᓯᒪᔪᓪᓗ ᐃᓛᒃ, 

ᑮᓇᐅᔭᓂᒃ ᐊᑐᕈᒪᓂᕆᔭᖏᑦ ᓈᒻᒪᓈᕌᖓᑕ 

ᓯᕗᒧᑦᓯᐊᖃᑦᑕᖅᑐᑦ.  

 

ᑕᐃᒪ ᐃᓚᒋᐊᕆᐊᖃᓕᖃᑦᑕᕐᒪᑕ ᓲᕐᓗ 

ᓯᕗᒧᒃᑕᐅᕙᓪᓕᐊᓇᓱᒃᖢᑎᒃ ᐅᖓᑎᓗᐊᖓᓅᕌᖓᑕ 

ᐱᓕᕆᖃᑎᒌᖃᑦᑕᖅᑐᒍᑦ ᑖᒃᑯᓂᖓ 

ᒐᕙᒪᓕᕆᔨᒃᑯᓐᓂᒃ ᑳᓐᑐᕌᒃᑦ ᒥᒃᓵᓄᑦ 

ᐱᓕᕆᔨᐅᔪᓂᒃ ᐊᓯᖏᓐᓂᒡᓗ ᑕᒪᒃᑯᐊ 

ᓈᒻᒪᓈᕐᔫᒥᓇᓱᖃᑦᑕᖅᖢᒋᑦ ᑳᓐᑐᕌᒃᑦᖑᔪᑦ, 

ᐃᒃᓯᕙᐅᑖᖅ.  

 

ᑲᔪᓯᑦᓯᐊᖁᒥᓇᖅᑑᒐᓗᐊᖅ ᑖᒃᑯᐊ ᑐᒃᓯᕋᐅᑕᐅᔪᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪ ᖁᔭᓐᓇᒦᒃ 

ᒥᓂᔅᑕ. ᑖᒃᑯᐊ ᑳᓐᑐᕌᒃᑰᕐᓂᐊᕐᓂᖏᑦ 

ᖁᑦᓯᓗᐊᖅᑐᒥᒃ ᓇᓗᓇᐃᖅᓯᓯᒪᒻᒪᖔᖅ 

ᓴᖅᑭᖅᓯᓯᒪᒻᒪᖔᖅ ᓇᓗᓇᓐᖏᓚᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᐃᒃᓯᕙᐅᑖᖅ, ᖁᔭᓐᓇᒦᒃ. 

ᑕᐃᒪᓐᓇᒧᑦ ᑕᕝᕙ ᐊᐱᖅᑯᑎᒋᔭᖓᑕ ᒥᒃᓵᓄᑦ 

ᐃᓚᖏᑦ ᑭᖑᕙᕆᐊᖅᑕᐅᖃᑦᑕᖅᓯᒪᓂᑰᕗᑦ 

ᐅᖓᑕᐅᖅᑐᓗᐊᖅᓯᒪᖃᑦᑕᕐᓂᕆᔭᖏᓐᓄᑦ ᓯᕗᓪᓕᕐᒥ 

ᑐᒃᓯᕋᐅᑎᑎᒍᑦ. ᑖᒃᑯᐊ ᐊᔾᔨᒌᓐᖏᑦᑑᑏᑦ ᑕᕝᕙᓂ 

ᐃᓗᐊᓃᖃᓯᐅᑎᓯᒪᔪᒃᓴᐅᒻᒥᔪᑦ 

ᓈᒻᒪᓈᖅᓯᒪᓐᖏᓐᓂᕌᖓᑕ ᑮᓇᐅᔭᐃᑦ 

ᐊᑐᖅᑕᐅᔪᒪᔪᑦ ᓯᕗᒧᒋᐊᒃᑲᓐᓂᕆᐊᖃᖅᖢᑎᒃ 

ᐊᖏᓪᓕᒋᐊᖅᑕᐅᓗᓂ ᑖᓐᓇ ᑐᒃᓯᕋᐅᑕᐅᓚᐅᖅᑐᖅ.  

 

ᑕᐃᒪᓐᓇᐃᑦᑐᒃᑰᕋᔪᓐᓇᕐᒪᑦ 

ᑕᐃᒪᓐᓇᐃᑐᒃᑰᕈᒪᓐᓇᖃᑦᑕᓐᖏᑦᑑᒐᓗᐊᖅ, 

ᐃᒃᓯᕙᐅᑖᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐃᓚᖏᑦ 

ᐊᖏᔫᑕᐅᓗᐊᓐᖏᒻᒪᑕ ᑲᔪᓯᖁᓐᓇᖅᑑᒐᓗᐊᖅ. 

ᐊᒥᓲᑎᓪᓗᒋᑦ ᑖᒃᑯᐊ ᑕᒪᕐᒥᒃ ᐊᕐᕌᒍᒧᖃᐃ, 

ᐅᓇᖃᐃ ᐊᐱᖅᑯᑎᒋᓗᒍ, ᐊᕐᕌᒍᒧᑦ 

ᑕᐃᒪᓐᓇᐃᑦᑐᓂ ᐊᒥᓲᑎᒋᔪᒃᑲᓐᓂᕐᓂᒃ 

ᑐᒃᓯᕋᒃᑲᓂᕐᓂᐊᕐᒪᖔᖅ? ᐊᐱᖅᑯᑎᒋᓕᖅᑕᕋ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᖃᑦᑕᖦᖤᖅᐳᖅ 

ᑕᒪᒃᑯᐊ ᐊᕐᕌᒍᑦ ᓱᓇᓂᒃ ᑕᕝᕙᓂ ᐅᑭᐅᒥ 

ᐱᓕᕆᐊᖑᓂᐊᖅᑐᑦ ᐱᐊᓂᒃᑕᐅᓯᒪᓐᓂᖏᑉᐸᑕ 

ᐅᕝᕙᓘᓐᓃᑦ ᐃᓚᖏᑦ ᑕᒪᒃᑯᐊ ᐊᕐᕌᒍ 

ᑐᒃᓯᕋᒃᑲᓐᓂᕆᐊᖃᕐᓂᐊᕐᓃᑦ 

ᓇᓗᓇᖃᑦᑕᓐᖏᒻᒪᑕ ᓲᕐᓗ ᓱᓇᒥ ᓴᓇᑉᓗᓂ 

ᐱᖁᑎᕐᔪᐊᒥᒃ ᑕᕝᕙᓂ ᐊᐅᔭᐃᓐᓇᖅ 

ᓴᓇᔭᐅᕌᓪᓚᓪᓗᓂ.  

 

ᐃᓂᖅᑕᐅᓂᕐᓗ ᐊᔪᓲᖑᒻᒪᑕ ᑎᑭᓴᖅᑕᐅᓚᐅᕐᓗᑎᒃ 

ᐊᕐᕌᒍᑉᐸᑦ ᐱᓕᕆᐊᖑᓕᕐᓗᓂ. ᐊᕐᕌᒎᓐᓄᒃ ᒪᕐᕉᓐᓄᒃ 

ᐱᖓᓱᓄᓪᓘᓐᓃᑦ ᓲᕐᓗ ᐃᓐᓇᐅᓯᕝᕖᑦ 

ᐆᒃᑑᑎᒋᑐᐃᓐᓇᖅᐸᒃᑲ.  

 

ᑕᐃᒃᑯᐊ ᓴᓇᔭᐅᔪᑦ ᑕᐃᒪᓐᓇ ᐊᖏᔫᔭᕌᖓᑕ 

ᑮᓇᐅᔭᖅᑐᕐᓂᐊᕐᓂᕆᔭᖏᑦ ᑖᑉᓱᒧᖓ 

ᐃᓂᖅᑕᐅᓇᓱᓐᓂᖓᓄᑦ ᐊᕐᕌᒍᓄᑦ ᑕᐃᑯᖓ 

ᐃᓂᖅᑕᐅᓇᓱᒋᓗᒃᑖᖏᓐᓄᑦ 

ᑲᔪᓯᒋᐊᒃᑲᓐᓂᐅᔭᕆᖃᓲᖑᒻᒪᑕ ᓅᑦᑕᐅᔪᑎᒍᑦ, ᓲᕐᓗ 

ᐅᖃᐅᓯᕆᔭᑉᑎᒍᑦ ᒫᓐᓇ.  

 

ᑕᐃᒪᓐᓇ ᑕᒪᓐᓇ ᑲᔪᓰᓐᓇᕐᓂᖃᑦᑕᕐᒪᑦ, 

ᐃᒃᓯᕙᐅᑖᖅ. ᐅᖃᓪᓚᕆᓐᓂᖅ ᐊᔪᖅᑐᖓ 

ᖃᑉᓯᐅᔪᒪᒻᒪᖔᑕ ᐊᕐᕌᒍ ᑭᓯᐊᓂ 

ᐊᒥᓲᓐᖏᓐᓂᖅᓴᐅᖁᓐᓇᖅᑑᒐᓗᐊᑦ.  

 

ᑕᒪᒃᑯᐊ ᐅᑭᐅᒥᒃ ᐊᑕᐅᓯᕐᒥᒃ 

ᐃᓂᖅᑕᐅᔪᓐᓇᓐᖏᑦᑐᑦ ᑮᓇᐅᔭᖅᑐᕐᓂᕆᔭᖏᑦ 

ᑖᒃᑯᓄᖓ ᐊᕐᕌᒍᓄᑦ ᖃᐃᕙᓪᓕᐊᔪᓄᑦ 

ᓴᖅᑭᐸᓪᓕᐊᔭᕆᐊᖃᕐᓂᖏᓐᓄᑦ 

ᑕᐃᒪᓐᓇᐃᑐᒃᑰᕈᑎᒋᔭᕆᐊᖃᖃᑦᑕᕋᑉᑎᒍ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐸᕐᓇᐅᑎᓂ 

ᐋᖅᑭᒃᓱᐃᖃᑦᑕᕐᒪᑕ ᐸᕐᓇᐃᓇᓱᒃᖢᑎᒃ 

ᐊᑐᕐᓂᐊᖅᑕᖏᓐᓂᒃ. ᑖᒃᑯᐊ ᐸᕐᓇᐅᑏᑦ 

ᐊᑐᖅᑕᐅᔪᓐᓃᖃᑦᑕᕐᒪᑕᓘᕝᕙ ᐊᒥᓱᑲᓪᓚᖕᒥᒃ 

ᑐᒃᓯᕋᖅᓯᒪᕙᑦ? ᑖᓐᓇᓗ ᑭᖑᓪᓕᖅᐹᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐸᕐᓇᐅᑏᑦ ᐃᓗᐊᓂ 

ᐋᖅᑭᓯᒪᓲᖑᒻᒥᒻᒪᑦ ᐅᑭᐅᖅ ᐊᑕᐅᓯᖅ ᓯᕗᓪᓕᖅ,  

ᐃᒪᓐᓇ ᑮᓇᐅᔭᖅ ᐊᑐᕐᓂᐊᖅᑐᖅ 

ᐃᓂᖅᑕᐅᕙᓪᓕᐊᓂᖓᓄᑦ ᑕᐅᕗᖓ 

ᐃᓗᐊᓃᖃᑦᑕᕐᒪᑕᑦᑕᐅᖅ ᑕᒪᒃᑯᐊ, ᑭᓯᐊᓂ 

ᑮᓇᐅᔭᖅᑐᕐᓂᖅ ᒐᕙᒪᒃᑯᓐᓂ ᐋᖅᑭᓯᒪᓂᕆᔭᖓ 

ᒪᓕᒃᖢᒍ ᑮᓇᐅᔭᑦ ᓄᖑᑕᐅᔾᔮᓐᖏᑉᐸᑕ ᑕᕝᕙᓂ 

ᐅᑭᐅᕆᔭᑉᑎᓐᓂ ᐊᕐᕌᒍᒧᑦ. 

ᑎᒍᒥᐊᒃᑲᓐᓂᕆᐊᖃᓲᕆᒐᑦᑎᒍ ᓇᒃᓴᖃᑦᑕᓕᖅᓱᑎᒍ 

ᐊᕐᕌᒍᓄᑦ ᖃᐃᔪᓄᑦ. ᑖᑉᓱᒥᖓ ᒪᓕᑐᐃᓐᓇᖅᑐᒍᑦ.  

 

ᐸᕐᓇᐅᑏᑦ ᐃᓗᐊᓃᑦᑎᐊᖅᑐᑦ ᑕᒪᒃᑯᐊ ᐃᓚᖏᑦ 

ᑭᓯᐊᓂ ᑮᓇᐅᔭᖅᑐᕐᓂᖅ ᒐᕙᒪᒃᑯᓐᓂᒃ, ᐅᑯᐊ 

ᐃᒡᓗᕐᔪᐊᓕᐅᕐᓂᕐᒧᑦ ᑐᕌᕐᓂᐊᕐᒪᑕ ᐅᑎᕈᒫᖅᐳᓯ 

ᐱᓕᕆᐊᒃᑯᔅᓰᕐᓇᖃᑦᑐᐊᓘᒻᒪᑦ. 

ᐊᑐᖅᑕᐅᕙᓪᓕᐊᓂᕆᓂᐊᖅᑕᖏᑦ ᐊᕐᕌᒍᑕᒫᑦ 

ᓴᖅᑭᑲᓐᓂᕆᐊᖃᖃᑦᑕᕐᓂᖏᓐᓄᑦ ᑕᐃᒪᓐᓇᒧᑦ. 

ᑕᐃᒪᓐᓇᐃᑐᒃᑰᖃᑉᑕᕋᑦᑕ, ᐃᒃᓯᕙᐅᑖᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᖃᕈᓐᓃᕋᒪ. ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒃᐱᖓᖓᓂ 8, ᑕᓗᕐᔪᐊᕐᒥ ᓄᑖᖅ 

ᐃᓕᓐᓂᐊᕐᕕᐊᓗᔅᓴᖓᓄᑦ, ᖁᕝᕙᓯᓐᓂᖅᓴᓄᑦ 

ᒫᓐᓇᕋᑖᖑᓚᐅᖅᑐᖅ ᒪᑐᓚᐅᕐᒪᑦ ᓇᑦᑎᓕᒃ 

ᐃᓕᓐᓂᐊᕐᕕᒻᒥ, ᓇᓗᓇᐃᕐᕕᐅᔪᒪᑐᐃᓐᓇᖅᑯᖓ  

ᑕᓗᕐᔪᐊᕐᒥ ᐃᓕᓐᓂᐊᕐᕕᔅᓴᖅ ᐊᕐᕌᒍᒋᔭᑦᑎᓐᓂ 

ᓯᕗᒧᐊᓐᓂᐊᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᖏᖅᑲᐅᒐᑦᑎᒍ ᑕᐃᓐᓇ. ᑭᓯᐊᓂ 

ᐊᐱᕆᑎᓐᓂᐊᖅᐸᕋ. ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᐱᕙᓪᓕᐊᓂᖓ 

ᐊᖑᒪᑎᑦᑎᐊᖅᑐᑦ ᐱᓕᕆᐊᔅᓴᖓᓄᑦ 

ᐱᓕᕆᔭᐅᓂᒃᓴᖓᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᑕᐃᒫᖅᐲᑦ, ᒥᔅᑕ ᖂᑭᐊᖅ? 

ᐊᑏᓗᒃᑲᓐᓂᖅ. ᒪᒃᐱᒐᖓᓃᑦᑐᓄᑦ 14−ᒦᒃᑲᑦᑕ 

ᖃᐅᔨᒪᓂᐊᕋᑦᑎ. 12, 13, 14 ᐃᓗᐊᓃᑦᑐᖅ 

ᑖᒃᑯᐊ ᐊᐱᖅᑯᑎᒋᔪᓐᓇᖅᑕᑎᑦ. ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒃᐱᖓᖅ 13-ᒥ, ᑕᓗᕐᔪᐊᕐᒥ ᑭᓈᓗᒃᑯᕕᔅᓴᖅ 

ᓄᑖᕈᕆᐊᖅᑕᐅᓂᖓ ᐊᒻᒪᓗᑦᑕᐅᖅ ᑰᒑᕐᔪᒻᒥ 

ᑭᓈᓗᒃᑯᕕᖓ, ᑕᒃᑯᐊ ᑲᔪᓯᓂᐊᖅᑳᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᑲᔪᓯᔪᑦ 

ᐸᕐᓇᒃᓯᒪᓂᖏᑦ ᒪᓕᓪᓗᒋᑦ, ᐃᒃᓯᕙᐅᑖᖅ. 

ᖁᔭᓐᓇᒦᒃ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒃᐱᒐᖅ 14-ᒥ, ᑑᒑᓕᒃ ᐃᕐᖑᓯᕐᒥᒃ 

ᓵᓚᖃᕋᓱᑦᑎᓪᓗᒋᑦ ᑕᐃᓐᓇ ᓯᕗᒧᐊᑦᑎᐊᓚᐅᕐᒪᑦ 

ᕼᐋᑭᖅᑎᓪᓗᒍ ᑰᒑᕐᔪᒻᒥ, ᓯᐊᕐᕆᔮᕐᕕᒃ ᓄᑖᖅ 

ᑲᔪᓯᖁᓇᖅᑑᒐᓗᐊᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᕝᕙ 

ᑮᓇᐅᔭᖅᑐᕈᑎᔅᓴᖓ ᓯᐊᕐᕆᔮᕐᕕᐅᑉ. 

ᓄᓇᓖᓪᓗ ᒪᕐᕉᒃ ᐱᖃᑕᐅᓂᐊᕆᓪᓗᑎᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᖃᕈᓐᓃᕋᒪ. ᒪᒃᐱᒐᖅ 14-ᒦᑦᑐᒍᑦ. 

ᓄᓇᓕᖕᓄᑦ ᒐᕙᒪᒃᑯᓄᓪᓗ ᐱᔨᑦᑎᖅᑎᒃᑯᑦ 

ᐱᓕᕆᕕᖓᑦ. $76,405,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᖅ 

15-ᒧᐊᕐᓗᓯ. ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 

ᐱᔨᑦᑎᖅᑎᒃᑯᑦ ᐱᓕᕆᕕᖓ. ᐊᑭᑐᔪᖅᑐᕈᑎᔅᓴᖓ. 

ᐅᖅᓱᐊᓗᓕᕆᔨᒃᑯᑦ. $1.295−ᒥᓕᐊᓐ. 

ᐊᐱᖅᑯᑎᔅᓴᐃᑦ? ᒥᔅ ᕿᓕᖅᑎ.  

 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒋᔪᒪᓪᓗᒍ ᑖᒃᑯᐊ 

ᓅᑕᐅᓂᐅᒐᓗᐊᖅᑎᓪᓗᒋᑦ, ᑭᓯᐊᓂ ᓄᓇᓕᖕᓂ,  

ᐊᒥᒐᒃᓴᖃᑦᑕᖅᑐᐃᑦ ᑕᒪᒃᑯᐊ ᑐᐊᕕᕐᓇᖅᑑᓪᓗᒋᑦ 

ᐅᖅᓱᖃᐅᑎᕐᔪᐊᓂ ᐊᒥᒐᓚᑦᑎᓂᐅᔪᑦ ᓄᓇᓕᖕᓂ  

ᐅᕙᓂ ᑐᓵᓯᒪᔭᒃᑯᑦ ᒪᕐᕉᓗᐊᖅᑰᔨᒻᒪᑦ ᓄᓇᓖᒃ. 

ᑖᔅᓱᒪᓗ ᓴᓂᓪᓕᕆᔭᒻᒪ, ᐊᒻᒪ ᑭᒡᒐᑐᖅᑕᕋ,  

ᑲᖏᖅᑐᒑᐱᒃ. ᐱᔾᔪᑎᒋᓪᓗᒍ ᑐᐊᕕᕐᓇᑐᒃᑯᑦ 

ᐋᖅᑭᒋᐊᕈᑎᔅᓴᓂᑦ ᑐᑭᓯᑎᑕᐅᒃᑲᓐᓂᕈᒪᔪᖓ ᖃᓄᖅ 

ᑕᒪᓐᓇ ᐅᓪᓗᒥᐅᓕᖅᑐᖅ 

ᐊᒃᑐᐊᓂᖃᒃᑲᓐᓂᕈᓐᓇᔮᓐᖏᒻᒪᖔᖅ 

ᖃᓄᐃᓕᖓᒻᒪᖔᖅ ᐃᓂᓪᓚᔅᓯᒪᔪᖃᖅᑲ ᑕᕝᕗᖓ 

ᑭᒡᒐᑐᖅᑕᓄᓪᓕ ᑲᖏᖅᑐᒑᐱᒻᒧᑦ? 

ᐊᒥᒐᓚᑦᑎᓪᓚᕆᓐᓂᖏᑦ ᐅᖅᓱᖃᐅᑎᕐᒧᐊᑦ 

ᐅᖅᓱᐊᓗᒻᒨᓕᖓᔪᒥᒃ. ᑲᔪᓯᑎᑲᐃᓐᓇᖅᑲᕋ 

ᓂᓪᓕᕈᑎᒋᓪᓗᒍ, ᐃᒃᓯᕙᐅᑖᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᒃᑯᐊ 

ᐊᑐᖅᑕᐅᓐᖏᓐᓂᑯᐃᑦ ᐊᕐᕌᒍᒧᑦ ᓄᑦᑎᖅᑕᐅᔪᑦ 

ᓄᑖᒧᑦ, ᒥᔅᑕ ᓰᓕ ᓴᓂᐊᓃᑦᑐᖅ ᖃᐅᔨᒪᖅᑰᖅᑐᖅ 

ᓇᓃᒻᒪᖔᑕ ᐱᓕᕆᔾᔪᑎᓴᑦ ᑲᖏᖅᑐᒑᐱᒻᒧᑦ  

ᖃᓄᐃᓕᖓᒻᒪᖔᖅ. ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ 

ᐃᖢᐊᖏᓕᐅᕈᑎᐅᖃᑦᑕᓚᐅᖅᑐᓂᓛᑦ 

ᑲᖏᖅᑐᒑᐱᒻᒥ ᐅᖃᐅᓯᕆᔭᑎᑦ ᑕᕝᕙᓂ 

ᐅᑭᐅᕆᓚᐅᖅᑕᑎᓐᓂ, ᑮᓇᐅᔭᓂᒃ 

ᓴᓂᕐᕙᐃᓲᖑᒻᒥᒻᒪᑕ ᑐᐊᕕᕐᓇᑐᖅᑕᖃᓕᕌᖓᑦ 

ᐊᑐᐊᓪᓚᒋᐊᖃᖅᑐᓂᒃ ᐅᖅᓱᐊᓗᓕᕆᓂᐅᑉ ᒥᔅᓵᓄᑦ.  



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐆᒃᑑᑎᒋᓗᒍ, ᑕᐃᒃᑯᐊ ᐃᖢᐊᓐᖏᓕᐅᕈᑕᐅᓚᐅᖅᑐᑦ 

ᓈᒻᒪᓐᖏᓕᐅᕈᑕᐅᓚᐅᖅᑐᓪᓗ ᐱᓕᕆᐊᖑᓚᐅᖅᐳᑦ 

ᐃᓂᓪᓚᒃᓯᒪᓕᖅᑐᑎᓪᓗ. ᑕᐃᒃᑯᐊ ᖃᐃᔪᓂ ᑕᕝᕙᓂ 

ᐃᖢᐊᓐᖏᓕᐅᕈᑎᑕᖃᕈᒥᓇᓐᖏᓕᖅᑑᒐᓗᐊᖅ,  

ᑭᓯᐊᓂ ᑖᒃᑯᐊ ᐅᖅᓱᐊᓗᓕᕆᔨᒃᑯᑦ 

ᐸᕐᓇᒃᓯᒪᕙᓪᓕᐊᖏᓐᓇᕐᒪᑕ ᐊᓐᖑᑎᓇᓱᒃᖢᑎᑦ 

ᑕᒪᒃᑯᓂᖓ ᐱᕚᓪᓕᕈᑕᐅᓂᐊᖅᑐᓄᑦ 

ᐅᖅᓱᐊᓗᖃᕐᓂᐅᑉ ᒥᒃᓵᓄᑦ ᐊᒻᒪ 

ᐅᖅᓱᐊᓗᓕᕆᓂᐅᑉ ᒥᒃᓵᓄᑦ ᓄᓇᓕᓐᓂ ᑕᒪᐃᓐᓂ.  

ᑕᒪᓐᓇ ᑲᔪᓯᑎᑕᐅᑦᑎᐊᖏᓐᓇᕐᓂᐊᖅᑐᖅ ᐊᒻᒪ 

ᐃᑦᑎᔾᔪᑎᒋᔭᐅᕙᓪᓕᐊᒍᓂ ᑖᒃᑯᓄᖓ 

ᐅᖅᓱᐊᓗᓕᕆᔨᐅᔪᓄᑦ ᖃᐅᔨᓴᖅᑕᐅᓂᐊᖅᑐᖅ 

ᑕᐃᓐᓇ ᑲᖏᖅᑐᒑᐱᒻᒥ 

ᐃᖢᐊᓐᖏᓕᐅᕈᑕᐅᓚᐅᖅᑐᖅ ᐊᒻᒪ 

ᕿᓄᐃᓵᖏᓐᓇᖅᑐᖅ ᖃᓄᖅ 

ᐋᖅᑭᐸᓪᓕᐊᑦᑎᐊᑲᓐᓂᕈᓐᓇᓐᖏᒻᒪᖔᖅ 

ᓄᓇᓕᒋᔭᑉᓯᓐᓂ ᐊᒻᒪ ᐊᓯᖏᓐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᕿᓕᖅᑎ. ᑕᐃᒫᖅᐲᑦ? ᐊᑎᖁᑎᖃᕈᓐᓃᕋᒪ. 

ᒪᒃᐱᒐᖅ 15. ᓄᓇᓕᖕᓄᑦ ᒐᕙᒪᒃᑯᓄᓪᓗ 

ᐱᔨᑦᑎᖅᑎᒃᑯᑦ. ᐅᖅᓱᐊᓗᓕᕆᔨᒃᑯᑦ. ᑎᑎᕋᖅᓯᒪᔪᖅ 

1. $1.295−ᒥᓕᐊᓐ. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᕐᓗᒍ 

16-ᒧᑦ ... ᒪᒥᐊᓇᖅ. ᑲᑎᑦᑐᒋᑦ ᐱᓕᕆᕕᒃ, 

ᒪᒥᐊᓇᖅ. ᒪᒃᐱᖅᑐᒐᖅ 15. $77,700,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒫᓐᓇ 

ᒪᒃᐱᖅᓯᒍᓐᓇᖅᓯᕗᓯ 16-ᒧᑦ. ᒪᒥᐊᓇᖅ.  

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. 

$23,060,000. ᐊᐱᖅᑯᑎᔅᓴᖅᑕᖃᖅᐹ? 

ᐅᑕᖅᑭᑲᐃᓐᓇᕐᓗᖓ.  

 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. 

ᑲᑎᑦᑐᒋᑦ ᐃᖏᕐᕋᔪᓕᕆᔨᒃᑯᑦ. $23,060,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᕐᒧᑦ 

17-ᒧᑦ. ᐃᓄᓕᕆᔨᒃᑯᑦ. ᐊᑭᑐᔫᑎᓄᑦ. $1,093,000. 

ᐊᐱᖅᑯᑎᔅᓴᖅᑕᖃᖅᐹ? ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓱᒫᓘᑎᖃᑐᐃᓐᓇᖅᑐᖓ ᐊᐱᖅᑯᑎᖃᖅᑐᖓᓗ 

ᑕᒪᑐᒧᖓ ᑲᒪᒋᔭᐅᓂᖓᓄᑦ ᐊᐅᓚᑦᑎᓂᐅᔪᖅ. 

ᑖᓐᓇ ᐅᖃᐅᓯᐅᖃᑦᑕᖅᓯᒪᕗᖅ ᒪᓕᒐᓕᐅᕐᕕᖕᒥ 

ᐊᕐᕌᒍᒐᓴᖕᓄᑦ ᐊᒻᒪᓗᑦᑕᐅᖅ ᐅᑎᕐᕕᖃᖅᖢᓂ 

ᖃᐅᔨᒋᐊᕐᕕᖃᒃᑲᓐᓂᕐᓂᕐᒧᑦ ᐅᓂᒃᑲᐅᓯᕐᒧᑦ ᑲᓇᑕᐅᑉ 

ᑕᒻᒪᒻᓯᒪᖓᔪᖅᓯᐅᖅᑎᖓᓂᑦ ᓄᑕᖅᑲᓄᑦ 

ᐃᓚᒌᓄᓪᓗ ᐱᔨᑦᑎᕋᕐᓂᕆᔭᐅᕙᒃᑐᓄᑦ 

2014−ᖑᑎᓪᓗᒍ, ᑕᒪᓐᓇᓗ ᓇᓗᓇᐃᖅᓯᓚᐅᖅᖢᓂ 

ᐊᖏᔪᑲᓪᓚᖕᒥᒃ ᐊᒥᒐᖅᓯᓂᕆᔭᐅᔪᓂᒃ 

ᐃᓄᓕᕆᔨᒃᑯᓐᓂᒃ ᐊᐅᓚᑦᑎᓂᕐᒧᑦ ᐊᑐᖅᑕᐅᕙᒃᑐᒥ, 

ᑕᒪᓐᓇᓗ ᐊᑐᖅᑕᐅᖃᑦᑕᖅᓯᒪᓕᖅᖢᓂ 

ᐊᕐᕌᒍᒐᓴᖕᓄᑦ, ᑐᓴᖅᑎᑕᐅᔪᒪᑐᐃᓐᓇᖅᑐᖓ ᖃᖓ 

ᑖᓐᓇ ᐱᓕᕆᐊᖅ ᐱᔭᕇᖅᑕᐅᓂᐊᕐᒪᖔᖅ  

ᐃᓄᓕᕆᔨᕗᓪᓗ ᐃᓱᒪᓕᐅᖅᑎᕗᓪᓗ 

ᐃᓄᓕᕆᔨᒃᑯᓐᓂ ᐃᓱᒪᓕᐅᑦᑎᐊᕈᓐᓇᓛᕐᖓᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓱᓕ 

ᑲᔪᓯᕙᓪᓕᐊᔪᖅ, ᐃᒃᓯᕙᐅᑖᖅ. ᑕᐃᒪᐃᒻᒪᑦ, ᑖᒃᑯᐊ 

ᑮᓇᐅᔭᑦ ᑲᔪᓯᑎᑕᐅᔭᕆᐊᖃᓕᖅᐳᑦ. ᐃᓄᓕᕆᔨᒃᑯᑦ 

ᖃᐅᔨᒋᐊᖅᓯᒪᓕᖅᑐᑦ ᖃᕆᓴᐅᔭᓕᕆᓂᕐᒧᑦ  

ᐊᑐᓕᖅᑎᑦᑎᔪᒪᓪᓗᑎᒃ ᖃᕆᓴᐅᔭᓕᕆᔾᔪᑎᓂᒃ, 

ᐱᐊᓂᒃᑕᐅᔪᒃᓴᐅᑕᐅᓪᓗᓂ 2023−ᒥ, ᐃᒃᓯᕙᐅᑖᖅ.  

 

ᐱᖃᓯᐅᔾᔨᔪᖅ ᐱᐅᓯᕚᓕᑎᑦᑎᓂᕐᒥᒃ ᓱᕈᓯᓕᕆᓂᕐᒧᑦ 

ᐊᒻᒪᓗ ᒪᓕᒐᓕᕆᓂᕐᒧᑦ ᐱᓕᕆᐊᖑᕙᑦᑐᓂᒃ, 

ᐱᑕᖃᑦᑎᑦᑎᓂᖅ ᐃᓱᒪᓕᐅᕐᓂᕐᒧᑦ ᐃᑲᔫᑎᒥᒃ 

ᓴᓐᖏᓂᖅᑖᑎᑦᑎᓂᐊᖅᑐᖅ ᐊᐅᓚᑦᑎᓂᕐᒥᒃ 

ᑕᒻᒪᖅᓯᒪᖏᑦᑐᓂᒃ ᐃᓱᒪᓕᐅᕈᑎᖃᕈᓐᓇᕐᓗᑎᒃ, 

ᐊᒻᒪᓗ ᐅᖃᐅᓯᖃᕐᓗᑎᒃ ᐃᓕᓐᓂᐊᑎᐊᕐᓂᕐᒥᒃ, 

ᐃᒃᓯᕙᐅᑖᖅ. ᑕᐃᒪᓕ ᑕᒫᓂ ᐊᕐᕌᒎᑉ ᓄᓐᖑᐊᓂ, 

ᓂᕆᐅᒍᒪᒐᓗᐊᖅᐳᑦ ᑕᒪᓐᓇ 

ᐱᔭᕇᖅᑕᐅᓂᐊᕆᐊᔅᓴᖅ ᐊᒻᒪᓗ ᐊᐅᓚᓂᖃᓕᕐᓗᓂ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᒋᔭᕋ ᒥᓂᔅᑕᐅᑉ ᑭᐅᔾᔪᑎᖓ, ᐊᒻᒪᓗ 

ᐃᓱᒪᒋᓪᓗᒋᑦ ᐊᖏᓂᖏᑦ ᓂᐅᕕᖅᑎᑦᑎᕙᓚᐅᖅᑐᑦ 

ᐊᒻᒪᓗ ᐱᔪᓐᓇᖏᓐᓂᖏᑦ 

ᑎᑭᐅᑎᒍᓐᓇᖏᓐᓂᖏᓐᓂᒃ ᑐᕌᒐᖏᓐᓄᑦ 

ᑲᒪᒋᔭᐅᓂᖓᓄᑦ ᐊᐅᓚᑦᑎᓂᐅᑉ, 

ᓇᓗᓇᐃᖅᓯᕕᐅᒍᒪᑐᐃᓐᓇᖅᑐᖓ ᐊᒻᒪᓗ 

ᓇᓗᓇᐃᖅᑕᐅᖁᓪᓗᒍ ᑕᐃᓐᓇ ᓄᑖᖅ 

ᓂᐅᕕᕐᕕᐅᓂᐊᖅᑐᖅ ᓂᕈᐊᖅᑕᐅᓚᐅᖅᑐᖅ 

ᑎᑭᐅᑎᒍᓐᓇᓂᐊᕐᒪᑦ ᑭᓐᖒᒪᒋᔭᐅᔪᓄᑦ 

ᑲᒪᒋᔭᐅᔭᕆᐊᓕᓐᓄᑦ ᐊᐅᓚᑦᑎᓂᕐᒥᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐅᓚᑦᑎᕙᓐᓂᐊᖅᑐᒥᒃ 

ᑲᒪᔨᖃᖅᑐᒍᑦ ᑖᓐᓇ ᐊᑐᖅᑕᐅᔪᔅᓴᖅ ᖃᕆᑕᐅᔭᕐᒧᑦ 

ᐃᖏᕐᕋᑦᑎᐊᓛᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᖃᕈᓐᓃᕋᒪᓗ. ᐃᓄᓕᕆᔨᒃᑯᑦ. ᐱᓕᕆᕝᕕᖕᒥ 

ᐊᐅᓚᑦᑎᔩᑦ. $1,930,000. ᐊᖏᖅᑭᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᖓᓄᑦ 

2-ᒧᑦ ᐅᑎᓕᕐᓗᑕ. ᑮᓇᐅᔭᐃᑦ ᐃᓚᒋᐊᕈᑎᔅᓴᐃᑦ 

(ᐊᑭᑐᔫᑎᓄᑦ) ᒪᓕᒐᖅ 2, 2023-2024. 

ᐊᑭᑐᔫᑎᓗᑦ ᐃᓚᒋᐊᕈᑎᔅᓴᖅ. $169,932,000. 

ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐱᓰ ᐱᔭᕇᕋᑦᑎᒍ ᒪᓕᒐᒃᓴᖅ 25? ᒪᒥᐊᓇᖅ. 

ᓯᕗᒃᑲᑕᓕᕋᒪ. ᑕᕝᕗᖓᕐᓗᓯ ᒪᓕᒐᒃᓴᖅ 25 

ᒪᓕᒐᓕᕆᓂᕐᒧᑦ ᐸᐃᑉᐹᖁᑎᔅᓯᓐᓄᑦ. ᒪᓕᒐᒃᓴᖅ 

25, ᑮᓇᐅᔭᐃᑦ ᐃᓚᒋᐊᕈᑏᑦ (ᐊᑭᑐᔫᑎᓄᑦ) 

ᒪᓕᒐᖅ, ᓈᓴᐅᑎᓕᒃ 2, 2023-2024. 

ᑎᑎᕋᖅᓯᒪᓂᖓ 1. ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᒍᖓᓅᕐᓗᓯ 

ᒪᐱᒐᖓᓂ 2. ᑮᓇᐅᔭᖃᕐᕕᒃ 2. 

ᐊᑭᑐᔪᖅᑐᕈᑎᔅᓴᐃᑦ. $169,932,000. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᑎᑎᕋᖅᓯᒪᓂᖓ 3. ᐊᖏᖅᐱᓯᐅᒃ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 4. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 5. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 6. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᒻᒪᓗ ᑎᑎᕋᖅᓯᒪᓂᖓ 

7. ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 

ᒪᓕᒐᒃᓴᖅ 25 ᐃᓗᐃᑦᑑᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 

ᒪᓕᒐᒃᓴᖅ 25 ᑲᑎᒪᔾᔪᑎᒃᓴᓄᑦ ᐃᓕᔭᐅᔪᓐᓇᖅᓯᖕᒪᑦ 

ᐱᖓᔪᐊᓐᓂᒃ ᐅᖃᓕᒫᖅᑕᐅᖁᓪᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓂᑯᕕᓐᓂᐊᓕᖅᑯᖓ ᐱᕙᓪᓕᐊᓂᕆᓯᒪᔭᑦᑎᓐᓂ 

ᐅᓂᒃᑳᕐᓂᐊᓕᕋᒪ ᐅᖃᖅᑎᒧᑦ.  

 

ᐊᐱᖅᓱᖅᑕᐅᕕᒻᒦᑦᑐᑦ ᐊᓂᑎᖅᑳᓚᐅᕐᓗᒋᖅᑲᐃ? 

ᑕᐃᑲᓃᑐᐃᓐᓇᕈᓐᓇᖅᑯᓯ.  

 

>>ᐃᒡᓚᖅᑐᖅ 

 

ᒥᓂᔅᑕ ᒪᑐᓯᔾᔪᑎᓂᒃ ᓇᐃᑦᑐᓂᒃ 

ᐅᖃᐅᓯᖃᓚᐅᖅᑎᓪᓗᑎ ᐊᓂᒍᓐᓇᖅᓯᓂᐊᖅᑐᓯ  

ᐊᐱᖅᓱᖅᑕᐅᕕᒻᒥ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᑲᑎᒪᔨᐅᖃᑎᒃᑲ. ᖁᔭᓐᓇᒦᒃ 

ᐊᐱᖅᓱᖃᑦᑕᖃᑖᕋᔅᓯ ᐱᒻᒪᕆᐅᔪᓂᒃ. ᐊᔅᓱᐊᓗᒃ 

ᑐᓴᕈᒥᓇᑦᑎᐊᖅᑲᐅᓪᓗᑎᓪᓗ ᐊᒻᒪᓗ ᑖᒃᑯᓄᖓ 

ᑐᕌᖓᑦᑎᐊᓚᖓᔪᑦ ᐱᓕᕆᕝᕕᐅᔪᓄᑦ. ᐅᖃᐅᓯᓯ 

ᐱᒻᒪᕆᐅᑎᒃᑲᑦᑎᒍ ᐅᑎᕐᕕᒋᔪᒫᕐᒥᔭᕗᑦ ᐃᓚᖏᑦ 

ᐊᐱᖅᑯᑎᐅᖅᑲᐅᔪᑦ ᒪᓕᑦᑐᒋᑦ.  

 

ᒪᓐᓇ ᖁᔭᓐᓇᒦᖅᑕᐃᓐᓇᕆᒍᒪᑐᐃᓐᓇᑕᒃᑲ 

ᒐᕙᒪᒃᑯᓐᓃᑦᑐᑦ ᑖᒃᑯᐊ ᑎᑎᕋᖅᓯᒪᔪᓂᒃ 

ᖃᐃᑦᑎᔪᓐᓇᑐᐃᓐᓇᐅᓚᐅᕐᒪᑕ. ᑖᒃᑯᐊᓗ 

ᐃᔅᓯᕚᖃᑏᒃᑲ ᖁᔭᒋᕙᒃᑲ 

ᑕᒫᓂᖃᑎᖃᕈᓐᓇᖃᐅᒻᒪᑎᒃ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ ᑲᑎᒪᖃᑎᒌᑦᑎᐊᕈᓐᓇᐸᑉᑲᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᑯᓱᒐᖅ. ᐃᖅᓱᖅᑏ, ᐊᓂᑎᑲᐃᓐᓇᓚᐅᒃᑭᒃ 

ᐱᓕᕆᔨᖏᒃ. ᓂᑯᕕᓐᓂᐅᓴᓕᖅᑯᖓ 

ᐅᓂᒃᑳᕐᓂᐊᓕᕋᒪ ᐱᕙᓪᓕᐊᓂᕆᓯᒪᔭᑦᑎᓐᓂᒃ 

ᐅᖅᑲᖅᑎᒧᑦ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 20. 

ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓ. ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᕐᖓᑕ 

ᒪᓕᒐᒃᓴᖅ 25 ᐊᒻᒪᓗ 

ᐅᖃᓕᒫᖅᑕᐅᑲᐅᑎᒋᔪᓐᓇᖅᓯᕗᖅ ᐱᖓᔪᐊᓐᓂᒃ, 

ᒪᓕᓪᓗᒍ ᒪᓕᒐᖅ 73. ᐱᒋᐊᖅᑎᑦᑎᕗᖓ, ᐅᖃᖅᑏ, 

ᐊᖏᖅᑕᐅᖁᓪᓗᒍ ᑲᑎᒪᔨᕋᓛᑦ ᑕᒪᐃᓐᓄᑦ 

ᐅᓂᒃᑳᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᖓᑦ 

ᐊᐃᑉᐱᖅᑕᐅᕚ? ᒥᔅ ᐳᕉᔅᑐ.  

 

ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 

ᐅᖃᓕᒪᖅᑕᐅᓂᖏᑦ ᒪᓕᒐᒃᓴᑦ. ᐃᓕᓴᕆᓪᓗᒍ 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 25 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 2, 2023-2024 - 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 25, ᑮᓇᐃᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔫᑎᓄᑦ) ᒪᓕᒐᖅ, 

ᓈᓴᐅᑎᓕᒃ 2, 2023-2024, ᐅᖃᓕᒫᖅᑕᐅᖁᓪᓗᒍ 

ᐱᖓᔪᐊᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᒻᒪᑦ. 

ᐱᖁᔨᕗᖔᕈᑎᒧᑦ.  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ.  

ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪᓗ ᒪᓕᒐᒃᓴᖅ 25 

ᐊᖏᖅᑕᐅᔪᓐᓇᖅᓯᕗᑦ ᑲᒥᓯᓇᒧᑦ.  

 

ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᒥᔅ ᐅᐄᕗ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᐅᐄᕗ (ᑐᓵᔨᑎᒍᑦ): ᑲᑎᒪᔾᔪᑎᒃᓴᐃᑦ ᒪᐃ 31, 

2023:   

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 



ᐊᐃᑉᐱᖅ, ᒪᐃ 30, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᒃ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᒃ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

22. ᑲᑎᒪᔾᔪᑎᒃᓴᐃᑦ 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᑲᑎᒪᓂᖅᐳᑦ 

ᓄᖅᑲᖓᑲᐃᓐᓇᕐᓂᐊᓕᕆᕗᖅ 

ᐱᖓᑦᓯᕈᕋᓱᓐᓂᖓᓂᒃ, ᒪᐃ 31, 1:30-ᐸᑦ 

ᐅᓐᓄᓴᒃᑯᑦ ᐱᒋᐊᒃᑲᓐᓂᓛᕐᓗᑕ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 16:45-ᒧᐊᖅᑎᓪᓗᒍ



 

 

 


